
te kotihitihi–

He poRopoRoaKi Ki a KaHuRaNgi  
Te HeiKöKö KäTeRiNa MaTaiRa

1932 – 2011

Nä pRofessoR pou TeMaRa

Ka ngaro a Kahurangi Te Heikökö Käterina Mataira,  tëtahi o ngä pou toko i te tähü i te whare 
whakairo körero o Te Kötihitihi.  I mua tata atu o töna moenga, ka whakawahia  ki te tohu 
tiketike a te Kuini o Ingarangi, te tohu Kahurangi, mö äna mahi whakaora i te reo Mäori.  Ko ia 
te kanohi, te poutokomanawa whare, te manawa whenua o Te Ätaarangi, te kaupapa whakaora 
i te reo Mäori.  He wahine kaha ki te rangahau körero, tae rawa ki ngä whenua o täwähi rapu ai 
i ngä huarahi whakaora reo. I Iharaira ka tüpono ki tëtahi akomanga whakaora reo e kïa ana ko 
te Akomanga Reo Ngü.

Ka whakahokia mai tërä akomanga ki Aotearoa, ä, nä räua ko tana karangarua ko Ngoi 
Pewhairangi i whakamäori, kätahi ka äkona ki te motu. Koia te käkano o Te Ätaarangi e kawea 
tonu nei e ngä mörehu.  He wahine hoki i whakatauäkïtia ko te whaea o ngä Kura Kaupapa 
Mäori. Mö ënei mahi ka whakawhiwhia e te Whare Wänanga o Waikato ki te tohu mätauranga 
teitei, te Tohu Kairangi, i a Paengawhäwhä o te tau 1996. He ringa tuhi körero, e hia pukapuka i 
oti i a ia te tuhi. He wahine mahi toi. Koinei  tëtahi o ngä mahi whakatau i tana wairua e kawea 
rä e ana mahi huhua ki ngä whaitua katoa  o te motu me te ao. Ko te papa o ërä karoretanga, ko 
tana hoa täne ko Junior Mataira. Ko ia te kaipupuri i te mauri o te käinga me te whänau. Tokoiwa 
a räua tamariki, e hia hoki ngä mokopuna. 

I tangihia e te mätinitini ki tana marae i Öhinewaiapu, tanumia atu ki reira. Ka mahue iho a Te 
Ätaarangi hei kanohi ora monä ki öraurangi e tü mai ana. E whai ake nei te poroporoaki a Pou 
Temara ki a ia.

Pupuhi e te hau miri whenua,te uri o Rakamamao, 
i tukua iho i Hikurangi. 

Waerea  te uma o Öhinewaiapu, 
hei urunga tapu mö te kahurangi, 

ka tïraha i te moenga  reka, 
i te moenga ka au, 

te moenga  të whita, 
te moenga të rea, 

te moenga të whakaarahia.

Ka ngaro te ringa kato i te tohetaka o te reo, 
hei waiü mö te iwi ka auhï i te matekai, 

e apakura nei möte kätua ka rere, 
i te räkau taumatua o te reo Mäori. 
Ka mahue iho ngä wähine mörehu 

o  te rangaawatea a Whiro, 
Hei rae tïpare mö te rau kawakawa o te Waonui, 

te tohu o te whare mate, o te whare tauä, 
o te whare pongarau o Hineteiwaiwa, 

te tohu o te manu huna a Täne.

E piki e kui, i tö waka i a Nukutere, 
i hoea mai ai e tö tipuna e Whirowhironui. 

E mau tö ringa ki ngä hoe tapu, 
ki a Arapangäteätinuku, 

ki a Arapangäteätirangi. 
Poua iho ki töwai tuku kiri, 

ki a Waiapu e rere rä, 
kia ü ana ki te te marae tahia o Hinemoana.

E anga tö mata ki te rä ka mahuta i te pae, 
whäia te ara kua horahia e Tamanui. 

Mä ngä tamatea a Tangaroa koe 
e kawe ki te Poho o Hawaiki, 
ki te pütahitanga o tömomo, 

te Huinga o te Kahurangi 
i whakataukïtia ai.

Haere rä e te ruahine o te reo, 
te whetü märama o Te Ätaarangi ka tö, 

Te pounamu tuhiwai o Porourangi ka taka ki te rua. 
Ka taupoki te waka ki raro rä, 

e, ka taupoki.

te kotihitihi–

He MaiMai aRoHa Mö NäTaNa WaKa TaKuRua

Ripiripia, haehaea, ripiripia, haehaea. Tuakina 
Paranitia te upoko o te ngärara kai tangata. Huee 

He aha te tohu o te ringaringa. He kawakawa 
Tuku ki raro ki a hope rä, he korokio 

Ko te whakatau o te mate 
Huee

Te kakara o te hoa e konaki ake nei! 
Ärohirohi tonu mai tö ariä. 
E iri rä, e Koro, i runga i te haeata ki Tokomaru. 
Waiho mä mätou ö hoa pümau hei whakaupa, 
he punga whakawhenua i ö here ki Waikato, ki te tini o te motu. 
Kua ngü te aurere möu, engari, kei te tangi tonutia koe. 
Nöu te reo i pïere i ngä pätü o te Pua Wänanga, i ngä wähi katoa i pehua rä. 
Ueue ana ngä kauhanga i tö pukukata, kia paoro te kura i tö koa. 
Käti, ko ö rongo te hau i te ao, e whakamauru nei i te tangata. 
E Koro, whäia rä ö tüpuna kia tomo koe he ao märama. 
Haere e te hoa, haere. 
Këtua - e whiti anö.

Nä Höri Manuirirangi

Te WHaKapuaKiTaNga

I roto i te whakaterenga tuatahitanga o Te Kötihitihi i whakaurua ëtehi tuhinga reo Mäori kia 
whakapüreo te hunga e hiahia ana ki te pänui i ngä tuhinga reo Mäori i runga anö i te huatau 
käore e tino kitea he käinga tüturu ake mö ngä kaituhituhi reo Mäori.  Ahakoa te whänui 
rawa o te kaupapa, kua whakataungia he waka eke noa a Te Kötihitihi mö ngä kaituhituhi 
reo Mäori ki te whakametometo, ki te whakaari i ä rätou nei kaupapa ki te reo Mäori.  
He pukapuka nui tënei ki a mätou, nä te mea, mehemea ka toro hë, ka rangahau tätou ki ngä 
tatauranga reo Mäori i ënei rangi, ahakoa te whakatangetange riaka, te whakapau kaha ki te 
whakaora i te reo Mäori, he mahi nui tonu ä tätou, ki te whakahaumanu i te reo rangatira, te reo 
Mäori, kia ora tonu ai mö ngä tau kei te tü mai. 

E kïia nei e te pürongo a Te Paepae Motuhake, arä, ‘Te Reo Mauriora’ (2011) me täna whakataunga 
e kï nei, käore i te përä rawa te pai, te tika ränei o te reo i roto i ngä köhanga reo, i ngä kura kaupapa, 
i ngä kura tuarua, i ngä whare wänanga, tae noa atu hoki ki te nuinga o ngä käinga o Aotearoa nei. 
Ahakoa te kaha pëhitanga mai o te reo Mäori i te taenga mai o te Päkehä, tae noa mai ki ënei 
rangi, ko tëtehi ähuatanga kua roa nei e ngaungau ana i ahau, ko te whakaaro o ëtehi rangatira, 
e kore nei e aro mai ki te reo Mäori e noho manawa-kiore ana i ënei rangi. Ehara i te mea he 
mokepüihi, he whakamä nöku ki te kï ake, he küiti, he matakikï ëtehi whakaaro o te ao Mäori, nä 
whai anö tö tätou reo Mäori e noho tähawahawa ana i ënei wä.  Kua kitea e au i roto i ëtehi iwi, 
ko te korongatä, te kore hiahia o ëtehi kaumätua kia tukuna te räkau körero, te kawenga karanga 
ki ëtehi atu tängata, nä te mea, käore anö te tangata kia 60 te pakeke. 

Käore ëtehi kaumätua e rata ana ki te tünga o te hunga ähua rangatahi tonu ki runga i te marae, 
ahakoa i ëtehi wä, kua kitea e au he möhio ake te hunga rangatahi i ëtehi kaumätua. Ahakoa kua 
puta atu rätou ki te whakangungu i a rätou anö i roto i ngä mahi whaikörero, karanga, whakahaere 
marae, whakahaere wänanga ränei, kua tohua rätou kia noho mü, kia noho wahangü. E hoa mä, 
ka aroha hoki ki ö tätou pae tapu, mehemea ka përä rawa te märö o ngä kaumätua.  E mea ake 
ana ahau mehemea ka përä rawa, ka kore rawa ngä pae tapu e tupu, e whanake, e könakinaki, e 
äta püäwai.  Ka mutu, ka kömanawa ake te pätai, kei whea te hua i roto i tërä momo tikanga, arä, 
ka tü noa iho te hunga kaumätua? 

Ki ahau nei, kua tae kë mai te wä, kia äta tirohia ënei kaupapa katoa e te ao Mäori, hei oranga, 
hei mahere whakakitenga mö äpöpö ake.  E rangiwhäwhätia ana te rangona o te whakataukï, ‘ki 
te kore he whakakitenga o te iwi, ka mate’.  E hoa mä, mehemea ka pono tätou, käore anö ëtehi 
marae huri noa i te motu kia paku whai whakakitenga mö ngä kaupapa, përä rawa i te oranga o 
te reo Mäori, mö ngä rangi kei te tü mai.  Ahakoa kua roa nei te ao Mäori e whawhai ana ki ngä 
take mana motuhake përä rawa i te takutai moana, i ngä köti whenua, i ngä take o Te Tiriti o 
Waitangi, me taku tino tautoko ki aua kaupapa, kei wareware i a tätou te tüäpapa, te ihomatua o 
te ao Mäori,  arä, ko töna reo Mäori. 

Kei wareware hoki häunga ngä käwai whakapapa o ngä rangatira o mua noa atu, ahakoa te 
pakeke o te tangata, mehemea i roto i a ia ngä pükenga, te mätau kia whakahaerehia töna iwi, 
koirä rä tana tino mahi. Ehara tënei i te taunu, i te whakaparahako ränei ki ngä kaumätua.  Ehara i 
te mea, e mea ake ana ahau, me tuku atu te katoa o te mana whakahaere o te pae tapu ki te hunga 
rangatahi. Engari ko täku nei, kua tae mai te wä, kia whai mahere oranga reo mö te painga o te 
iwi inäianei.  He aha te whakakitenga mö äpöpö ake?  Koirä te pätai nui! E te ao Mäori, he aha 
nä ö koutou whakaaro?

Näku iti nei 

Nä Korohere Ngäpö

te kotihitihi–

MiHi

Tënä rä tätou katoa i roto i ngä mihi o te wä. 

Kia whakaüpoko kau noa ake au i ngä körero ki ngä mihi ki ërä kua üwhia nei ki te kahu 
taratara o Aituä, ki taua käkahu ka ki tënä, ki tënä o tätou.  Waerea te rangi e tü nei, waerea 
te papa e takoto nei, kia tau ai ngä manaakitanga o te wähi ngaro ki runga i a tätou katoa – 
Paimärire. 

Kia mihia tö tätou poupou-whakakikiwa o Te Kïngitanga, a Kïngi Tüheitia, e kawe ake ana i te 
mana, i te wehi o Pötatau Te Wherowhero.  Kei taku ariki o te motu, tënä koe. 

Ka mutu, ka nui te whakamïharo o te ngäkau, ki ngä whakaihuwaka i whakaae mai, ka noho 
hei kanohi hömiromiro mö Te Kötihitihi, ki a Ahorangi Ray Harlow, ki a Täkuta Wayne, me 
Täkuta Te Taka Keegan, nö Te Kötihitihi te whakamänawa nui, tënä hoki koutou katoa.

Me mihi ka tika ki a Amorangi Linda Smith räua ko Ahorangi Pou Temara o Te Whare 
Wänanga o Waikato, nä räua tënei kaupapa i taunaki, mai i te kawa tuatahi, tae noa mai ki ä 
mohoa nei, tënä hoki körua.  Mokori anö te mihi atu ki a Heni Matua Wessels, nö Te Whare 
Wänanga o Waikato mö äna mahi i roto i ngä marama kua taha atu, tënä koe e Heni, koia kei 
koe.  

Ä käti rä, ka hoki atu ahau ki ngä kupu, ki ngä körero a ngä poropiti “E Whiti, e Tohu, takoto, 
rapua te mea ngaro.  Hoki ake nei au ki ngä kupu a Räwiri, he roimata taku kai i te ao, i te pö”.  
Ko te hunga e whai atu ana i te ia, i te ngako o tënei körero, kua märama pai ki te tikanga o 
tënei tongi, “rapua te mea ngaro”.  Koirä te pütaketanga o tënei kaupapa Te Kötihitihi, kia rapua 
ngä kaupapa Mäori, ngä whakaaro Mäori, ngä tuhinga Mäori, kia Mäori ai te whakatakotoranga 
o tënei tuhinga ä tënä, ä tënä. 

Otirä, e hoa mä, he kupu noa ake ënei me kore tätou o te ao Mäori e kaha ki te äta 
whakapätaritari i ä tätou nei tamariki mokopuna, whanaunga, hoa piripono, kia whäia tonutia 
te reo Mäori, ä, koirä te mätauranga kua waiho ake nei e ngä mätua tüpuna o mua noa atu, tae 
rawa mai ki ënei rangi nei hoki. Kei pöhëhë hoki mä te tuhituhi anake tënei reo rerehua o tätou 
e whakaora, ka mutu, kei roto i te ngeri a Tïmoti Käretu (2011) nä Te Wharehuia Milroy ënei 
kupu i whakatakoto, “Whakahokia mai! Whakahokia mai! Mai i te mata o te pene ki te mata 
o te arero, kei noho kau noa, hei reo möte pepa, te pene, të titi kë ai ki te poho, ki te ngäkau 
aroha”.  Nä reira, e te ao Mäori, kua takoto te mänuka.  Rapua ö hoa piripono käore anö te reo 
Mäori kia ü ki a rätou.  Werohia, whängaitia rätou ki te reo Mäori nei, kia ea ai tënei kaupapa.  
Kei aku hoa whakaihuwaka o tö tätou reo Mäori, ko koutou e whakaako ana i ä tätou nei 
tamariki mokopuna i roto i ngä köhanga reo, i ngä kura kaupapa, i ngä kura auraki röpü reo 
rua, e korero Mäori ana ki roto i ngä käinga, i ngä wähi häkinakina, wähi mahi, tënä tukua!

Nä Te Rangapü Tätari: Jackie Tuaupiki, Ënoka Murphy, Höri Manuirirangi, Korohere Ngäpö  

ngapok
Typewriter

Kia Reo MäoRi aNaHe Te Reo KaRaNga

Nä Haupai Puke

te kotihitihi–

“Ina rä öku ruruhi, öku whaea, öku poutokomanawa kua rümenemene atu ki te pae o maumahara kua nunumi ki tua o 
tirohanga kanohi, ngä kaipupuru o te taonga a Karanga a Hineahuone, a Hinetïtama, a Hineteiwaiwa e..... Hoki wairua 
mai ki te arataki i tënei uri kia mana ai aku kupu kia tika kia pono hei whakapätari i a mätou i te iwi kia noho tö tätou 
reo hei reo karanga hei reo ökawa tüturu mö ake ake e......”

A riä: Mä taku karanga o runga ake nei tënei tuhinga e wäwähi. Ahakoa he aha te ahurea öna tikanga me öna 
kawa, kua hurihia i roto i ngä rautau. Ko ngëtehi kei te pupuruhia tonutia häunga anöhe hou öna ähuatanga. 
Ko te kaupapa rangahau o tënei tuhinga ko te karanga me ngëtehi ähuatanga öna hei tautoko i te whakahau 
kia noho reo Mäori anahe te reo karanga. He aha e pënei na ai te whakaaro mötënei o ngä tikanga o te ao 

Mäori? I runga anö i ngä ähuatanga hou, i ngä whakarerekëtanga tikanga o te karanga i roto i tënei ao hurihuri käore e 
tautäwhina te take. Ko ngä körero, ngä whakaaro hoki e whai ake nei e wänangahia ai hei tautoko i tënei whakapae äku.

He wäwähi körero
E körero ana tätou te iwi Mäori mö tënei ao hurihuri. E meingia ana i tërä rautau mö te tütakitanga me te tutukitanga 
o te ao Mäori me te ao Päkehä. Käore i taea te karo. Ko te nuinga o Ngäi Mäori e noho ana i ngä ao e rua. I ngëtehi 
wä he Mäori tüturu tö tätou ao, mö tätou, nö tätou, ka mäori ka tika. Ko ngä tätou tikanga me ngö rätou kawa e 
whakahaerengia nei i raro i te whakaaro Mäori me tä te Mäori titiro ki tötätou ao. Hoianö kua hurihia ngëtehi tikanga 
mai i te wä o ngä mätua tüpuna, kua ngaro ngëtehi anö, kua noho tüturu tonu ngëtehi atu. E pai ana ngënei ähuatanga 
hou ki a tätou? Kei te tautokongia? Kei te whakaae tätou, käore ränei? Nä te aha i përä ai ö tätou whakaaro? Ka pëwhea 
ngä tätou tikanga ökawa i ngä rä kei te heke mai? Heoi ko aku kupu tohetohe e hängai noa ana ki te karanga me aua 
pänga aua kitenga hou hei kaupapa matapaki mäku.

I tümeke ahau i te pänuitanga o ngä kupu a Tïmoti Karetu näna i tuhi i raro i te kaupapa ko “Kawa in Crisis”. E mea 
ana a Tïmoti, 

One of the old people at the seminar I attended said he could envisage Pakeha sitting on the paepae and 
Pakeha women eventually doing the karanga, poroporoaki and waiata. Eventually, he felt, all would be done 
in English. I found the statement a little disturbing because it seemed to have such a ring of truth in it. There 
are many Pakeha men who do sit on the paepae, but I have not yet heard a Pakeha woman karanga.....I 
mentioned earlier a marae where Maori was no longer spoken by anyone under the age of 50. Already on 
that marae visitors do not get a karanga, there is no mihimihi, and the whaikorero have been done in English. 
(Karetu, 1978, wh.75-76)

I tupono ai au ki ngënei kupu a Tïmoti me ngöna whakaaro möte ngaro haere o ngä tikanga me te kawa o te pöwhiri i 
runga i te marae. Ki a ia he tino take kia pupurutia te kawa tüturu o ngä tikanga whakahaere pöwhiri ki runga marae, 
kätahi me ako e ngä wähine ngä rätou ake tikanga e pä ana ki te karanga. He märö te whakaaro kia ü te Mäori ki te 
whai kawa. Ahakoa ko te ao hurihuri tënei na kia kaua tätou a Ngäi Mäori e toko ai i te whakaaro kia noho ngäwari, 
ngoikore noa, kia ngaro rawa atu ngä tätou tikanga, kawa hoki. Mai i te orokohanga o te Köhanga Reo, ngä Kura 
Kaupapa Mäori, ngä Wharekura me ngä Wänanga i muri mai i ngënei körero a Tïmoti, ko taua whakapono anö nei tä 
tëtehi kaituhi wahine a Te Rita Papesch. Tekau mä waru ngä tau i muri mai i te putanga o ngä körero a Tïmoti e kï ana 
ia i tëtehi tuhinga äna “mö te karanga me whakatüwhera i ngä huarahi e whakahau nei i ngä wähine ki te whai i tënei 
mätauranga Mäori me te whakatinana. Ki te whai oranga tonu te ao Mäori motuhake me përä tätou” (Papesch, 1996, 
wh.8). Kua ohorere ahau i te mea kua pakeke, kua mätua rätou te taiohi kua puta tauira mai i ngërä tümomo kura me 
te matatau o tö rätou reo Mäori. I tua atu i ngënei tüähuatanga e pä ana ki ngä momo kura Mäori kua whakatüria ngä 
Reo Irirangi Mäori, ngä Whakaata Mäori me te maha hoki o ngä huarahi kia whakaputaina mai ngä kupu körero, ngä 
waiata, ngä tuhituhinga hoki ki te reo Mäori. Nä te aha i përä ai ngö räua whakaaro?  Nä te örite o ngä räua whakahau 
i te whakawhäriki i ngä räua kupu körero möngä tätou tikanga, ahakoa he wä anö i waenganui i ngä körero  a tëtehi i 
tëtehi atu, ka puta mai te mäharahara i roto i ahau mö tënei o ngä tätou tikanga, mö te karanga. Käore au e hiahia ki te 
rongo i te karanga ki te reo Päkehä! Käore hoki au e hiahia ki te tü a te wahine Päkehä hei kaikaranga!

Ko te tikanga nei, mai i te wä e körero ana a Tïmoti, ä, nä Te Rita anö ngöna whakaaro i whakatakoto, kua ngoi ake 
kua whänui ake te körero i te reo Mäori, kua kimihia kua whäia aua huarahi möhiotanga kia horahia te mätauranga 
Mäori ki te ao kia toiora kia toitü. Kei te pëwhea tö tätou ao Mäori me ngä whakahaerenga tikanga a te pöwhiri, a te 
whaikörero me te karanga ki runga marae me öna kawa? Kei te äwangawanga tonu tätou mö te uru mai o te reo Päkehä 
me te ähua o tö tätou reo ökawa? Ka pëwhea te whakawä, te arotake? Käore e taea ngënei urupounamu katoa näku 
i patapatai te whakautu i roto i tënei tuhinga poto, heoi mä te whäwhä atu ki ngëtehi ähuatanga o te karanga e wähi 
ake. He aha hoki te whäwhätanga nui te uaratanga matua ki ahau mötöku ao Mäori me ngöku wawata möngöku uri 
whakaheke? Ko te reo Mäori; kia noho tonu te reo Mäori hei kawe i te karanga, ä, mä te reo Mäori tötätou ao Mäori e 
ora ai.  Kätahi te kaupapa pai ko tënei hei rangahau mäku, arä kia reo Mäori anahe te reo karanga.

Te ara rangahau
He hiahia nöku ki te kimi körero hei taunaki hei tautoko i te kawe i ngä tätou whakahaerenga ökawa mä te reo Mäori 
i runga i ngä marae, arä e mea ana ahau mö te karanga; kia kore ai e ngaro te rere o tötätou reo rangatira i runga marae 
kia kore ai e riro mä tauiwi kë te tohutohu mai ki a Ngäi Tätou te iwi Mäori me pënei kë te kawa me pënei kë te reo. 
Käore au e körero mö ngä tikanga katoa e pä ana ki te karanga erangi mö aua ähuatanga o te karanga e pä ana ki töna 
reo, ki te reo Mäori me öna päkaha ki runga i te karanga. He mana tö tënä iwi, tö tënä hapü, tö tënä marae hei tohutohu 
hei whakaatu i ngä whakaritenga ökawa ki ngö rätou ake kaikaranga.

He hiahia anö nöku ki te whai i tënei kaupapa rangahau i te mea ko au hoki tëtehi e karanga nei i runga i te marae. 
Kua tü kaha haere i roto i te mahi karanga ähua toru tekau tau inäianei, kätahi anöahau ka tïmata ki te karanga i te wä i 
tuhia ai e Tïmoti ngäna körero o runga nei. Ehake i te mea he huarahi mämä nö reira i a au e kaiako  ana me whakaako 
i ngä ähuatanga o te karanga kia tü kaha te wahine ä töna ake wä, ä, he titiro whakamua tae atu ki te wä ka tü pakari 
ngaku äkonga hei kaikaranga. Anö nei te whakahau te akiaki i a rätou kia aro atu ki ngä körero, tohutohu, tikanga hoki 
a ngö rätou mätua tüpuna. 

Kua tohatohaina ki ngäku akonga ngëtehi taumahi ki te rangahau, hei tauira ko te kaupapa “Kei te ora kei te mate ränei 
i te karanga i runga i töu marae”. Nä tënei kei te äta whakaarohia te tikanga o te karanga i runga i ö rätou marae me ngä 
mahere rautaki e pä ana ki te reo, ki ngä tikanga me öna kawa i runga i örätou ake marae i roto i ö rätou ake hapü, iwi 
hoki. He märinganui nö rätou koinei hoki te whai a ngä kaiwhakahaere poari ä iwi, ä rohe, ä hapü, tae atu ki ngä marae 
maha o te motu.  He taumahi anö ko te tautohetohe i te kaupapa “E tika ana mä tauiwi e karanga ki runga i ötätou 
marae.” Nä reira nä te wänanga i ngënei tü kaupapa i kitea ana ai e mätou kei te toimaha te kaupapa, arä ko te karanga, 
he mea kia äta taute märire me öna piki öna heke. 

He aha ngä whakamäramatanga mö te kupu ‘karanga’?
I tënei köwae kei te körerongia ngä whakamähukitanga huhua mö te kupu nei te “karanga”. I te tuatahi he körero mö 
ngä kupu e whakamahia e te hau käinga mö ngä mahi ökawa. E ai ki a Waikato-Maniapoto, ko te karanga te reo maioha 
arä ko tana tikanga ko te mihi tuatahi; ki te whare kätahi anö ka whakatüwheratia, ä, he mihi whakatau i ngä waewae 
tapu, i ngä manuwhiri ki runga i te marae ätea o te tangata whenua, o te hau käinga, ki tëtehi whenua, wähi ränei kua 
whakaritea hei wähi tütakitanga mö ngënei ope e rua (Dixon, 2010). Kei te tangihanga ngä tümomo karanga me öna 
tikanga, öna momo ähuatanga. I roto o Tainui anö ko te whakanui i te whakaaro o te manuwhiri e whakawhäriki ana 
i te koha he karanga anö. Kua rongo hoki i te karanga a te manuwhiri i a ia e whakatakoto ana i te koha.  E mea ana 
mätou ko te karanga ki te kai, ä, ko te mihi ki ngä ringawera mö te reka o te kai, heoi he pao kë. He rerekë te taki o ngä 
kupu. Ahakoa te whakapäkehätanga o te kupu pao hei “derisive song and dance” (Williams, 1985, wh. 258) ehake tërä 
i taku möhio. Ko te karanga ki te kai he karanga whakanoa e tohu ana kua oti ngä mahi ökawa, kua ü te whakakotahi 
tangata. He tikanga hou (ki ahau nei) ki taku rongo kua puta mai i roto i a Tainui ki runga marae moroki noa nei, arä 
te mihi a te kaikörero ki te kaikaranga hei “reo tuatahi” hei “manu tïoriori”. Ko taku ako ko te kaikaranga he kanohi 
möte ao wairua të kitea.

Hei tä Williams papa kupu (1985) ko tëtehi whakamähuki mö te ‘karanga’, he körero, he tono ki tëtehi tangata. “He 
karanga kai, të karangatia a Paeko, he karanga taua, ka karangatia Paeko” (wh. 98). Anö hei tä He Pätaka Kupu (2011) 
“Nö te 14 o ngä rä ka karangatia au kia kite i taua türoro. I karangatia au hei puni i te heke o te toto.”  

Ko te karanga manuwhiri tëtehi tikanga e rangona nuitia i te nuku o te motu e ai ki te körero a Dixon i runga ake nei. 
Hei tä Williams anö(wh. 98) “Ka u ki uta, ka karangatia ki te kainga”, ä, “Ka pa te karanga, “Haere mai ra, e te manuhiri 
tuarangi”. Hei tä Williams tuhituhi hei whakatauira i te whakautu ki tërä momo karanga “Ka noho a Hotunui ki raro; 
kei runga ko Maru-tuahu, “Karangatia, e toku matua”. Ko te karanga manuwhiri te maioha, hei tä Williams tonu (wh. 
167) “Maioha tonu mai, ko Te Kani-a-takirau anake.-Ka puta te maioha a te iwi, “Haere mai ra e te manuhiri tuarangi”. 
Hei tä He Pätaka Kupu hoki (2011) “Ka pä te reo wahine o te tangata whenua ki te whakatau i te manuhiri; ka pä te 
reo wahine o te manuhiri ki te whakautu.” E whakaatu ana ngënei tauira i te ähua o te karanga i te tütakitanga o ngä 
ope e rua.

He whakamärama anö mö te karanga hei tä Williams (1985, wh. 98) “Ka karanga atu a Tatau ki ana tamariki, 
“Purupurua te whatitoka me te matapihi”, anö nei “Ka karangatia mai, “Ta tatou nei koroheke ra!”  Te ähua nei ko tënei 
momo karanga he hämama (Williams, 1985, wh. 33) “ I reira (ka hamama) te waha o te kuia raka ki te ki atu ki a ia”,  
ka häparangi te waha  ränei (Williams, 1985, wh. 35) “Ka haparangi te waha o te tamariki”, ka tïwaha hoki (Williams, 
1985, wh. 426) “Me tiwaha atu nga tangata.-Tiwahatia atu.” Hei tä Ngata (2009, wh. 77) “he tïwaha te karanga, arä he 
körero nä tëtahi, ka pä atu töna reo;”, ä, hei tä He Pätaka Kupu anöte tauira “ Ka tïwaha atu, ka körero ränei ki te tangata 
me te tono ki a ia kia haere mai.” Heoi hei tä Salmond (1994, wh. 138). ”Ko te tïwaha tëtehi kupu anö mö te karanga 
a te ope whakaeke.” 

He aronga anö o te kupu ‘karanga’ mö te whakawhanaunga. Hei tä Williams (1985, wh. 98) “Haere mai, e taku 
karanga-rua” e whakaatu mai ana e rua ngä tätai whakaheke o te tangata. Kua rongo ahau i tënei kïanga  hei körero 
mö te “second cousin” me te karanga-tahi mö te “first cousin”, akuni pea e hë ana te whakamau o te tikanga o ngënei. 
He tauira anö mö te whanaungatanga tä He Pätaka Kupu (2011) “He karanga tuahine nöku a Hinerangi”. I ngëtehi 
wä nä te tokomaha o ngä iwi o te ope whakaeke ka puta te karanga “Haere mai rä ngä mata waka, ngä hau e whä, ngä 
kärangatanga maha e..!”  E pënei ana te mihi maioha arä he whakahuatanga mön gä iwi katoa ahakoa ko wai. 

Hei whakakopi i tënei wähanga, kei tënä iwi, kei tënä hapü, kei tënä whänau täna ake kupu mö te karanga, he örite he 
rerekë ränei (Higgins  et al., 2009). 

Me mawhiti atu te titiro ki ngä mahi ökawa a te wahine ki motu kë ki iwi taketake kë kia möhio mai tätou ehake i mea 
nö konei nö Aotearoa anake te karanga. E ai ki ngä körero a Papesch (kanohi ki te kanohi, 27 o Paengawhäwhä, 2011) 
i ngä moutere o Hawai’i ko te oli me te mele he momo karanga, he karakia hoki he höhonu te tikanga përä i te waerea, 
he ähuatanga wäwähi i ngä whakahaerenga, arä te whakauru i te tauira ki te wänanga; anöhoki ko te oli he tümomo 
pao përä i tä te Mäori karanga ki te kai. Ehara i te mea mä te wahine anahe e oli, e mele, mä te täne hoki.  Äkuni pea he 
mea motuhake ngä tätou tümomo karanga, heoi mä te karanga anö hoki tätou e hono atu ki ngö tätou whanaunga o 
te Moana nui a Kiwa.

“Toitü te kupu, toitü te mana.”
Hei whakataki i te körero tïmatanga o tënei wähanga me aro atu ki te körero nei a ngä mätua, tüpuna. Ko täku e 
whakapae nei mä te pupuru i te reo Mäori hei reo karanga, he mauri tö te karanga e kore rawa e takahia. Inakuanei i 
rongo ai au i ngënei körero “Ki te kore au e körero ki taku reo Mäori käore he take o taku körero” (Hopa, M. kanohi 
ki te kanohi, te 6 o Hereturikökä, 2011, ki te hui o Waikato-Tainui Te Kauhanganui, Hopuhopu). Nä taku möhio pai ki 
tënei kaumätua nö Tainui i mataara ngöku taringa ki ngäna kupu me te äta whakaaro, äe, e tika ana, he märamatanga 
nö te kaupapa Mäori ahakoa he aha te kaupapa nä te whakapuaki whakaaro ki te reo Mäori ake. 

Hei tä Papesch anö(1996) mö te reo Mäori, “Ko te mahi karanga he mahi toi i te kupu, ä, ko te take e ngaro haere ana nä 
te ngaro haere o te reo, me te ngaro haere o ngä tängata ko te reo Mäori tö rätou reo tuatahi, he pakeke ake i te ono tekau 
tau” (wh. 8), arä ko ngä kaukuia. He tika täna, ko taua reanga ngä mea i tupu ake e körero pea ana i te reo Mäori, ä, ko 
ngä wähine tamariki ake käore hoki he höhonutanga o tö rätou reo kia taea ai e rätou te kapo noa i ngä kupu karanga 
ki te hanga hononga “i ngä whakapapa o te hau käinga me te hunga whakaeke, ä, käore i a rätou te tohungatanga kia 
ätaahua rawa atu te toi o te kupu” (Higgins et al., 2009). Kei runga i a rätou ngä ähuatanga katoa o te ope whakaeke, ö 
rätou waka, maunga, awa, wairua, ä rätou kawenga katoa. Ki tä  Higgins et al., anö“Ko te mea nui katoa ko te matatau 
ki te körero Mäori, ki te reo Mäori” mä reira ka taea ai te tiki atu ngä kupu whïtiki i te whakaaro Mäori, i te ao Mäori, 
kia kore ai e ako “ä ngutu käkä” (wh.7).

Ngä Tuhinga Reo Mäori

Käore anö au kia rongo ä - taringa, he rongo körero noa möte kaikaranga e pöwhiri atu ana i te manuwhiri ki te reo 
Päkehä (Temara, P., kanohi ki te kanohi, 27 Paenga whäwhä, 2011, noho ki Rähui Pökeka). Nä Te Rita Papesch hoki i 
körero mai ki ahau (kanohi ki te kanohi, 20 o Hongongoi, 2011) mö tëtehi kötiro Päkehä näna te pätai ki a Te Rita kia 
karanga ia ki tëtehi hui. Ahakoa i te möhio a Te Rita ki te pai o te reo o te kötiro rä käore ia i whakaae ki tana tono, ko 
täna kë “Waiho ki ngä mea Mäori”. He körero anö i puta mai mö te hopu i te reo karanga mä te mïhini me te whakatangi 
atu (Davis, M., kanohi ki te kanohi, 5 o Whiringa-ä-nuku, 2009, hemina Te Whïtiki i te Kï, Te Whare Wänanga o 
Waikato). Ka aroha hoki! He aha i përä ai? Nä reira e rangirua ana nei öku whakaaro, he aha te mea nui – ko te whai 
tikanga – kia karangahia te manuwhiri, ko te noho pümau ki ngö tätou ähua Mäori, arä mä te reo Mäori anahe e taea 
ai te manuwhiri te pöwhiri te whakatau te karanga ränei? Me pëwhea te whakaputa pai i te mätauranga Mäori i te 
hinengaro Mäori? Tërä pea ehake i te mea me mätau rawa ki te reo erangi me möhio te kaikaranga ki tana mahi me öna 
tikanga. Ka noho matapopore te hunga käinga ki te tautoko i ngä mahi whakaharahara a te kaikaranga. Me Mäori hoki 
te tangata? Käore hoki te hunga o iwi kë e märama ana me pëwhea te tauawhi i te kaikaranga përä i te iwi Mäori. Kua 
hoki aku mähara ki ngä körero a Papesch i te tïmatanga o tënei tuhinga “me whakatüwhera i ngä huarahi e whakahau 
nei i ngä wähine ki te whai i tënei mätauranga Mäori me te whakatinana” (1996, wh.8).

E körero ana a Salmond (1994, wh.140) mö“a limited repertoire of phrases”, (ahakoa e hängai ana ngënei küpu äna 
ki te karanga ki te tangihanga). Heoi anei hoki ngëtehi rerenga karanga; he hononga o te ao kikokiko ki te ao wairua, 
he hononga o te kauwae runga ki te kauwae raro, he karanga ki ngä manuwhiri mai i te Pöki te Ao Märama, he 
whakawhäriki i te ähuru möwai, he hokinga mahara, ngä tümomo here, he karanga ki ngä Whare Ariki, he karere a te 
iwi, he whare körero (Maniapoto-Anderson, 2010); i ngëtehi atu momo hui he whakanui i te kaupapa o te hui o te rä, 
nä reira e hë ana te whakapae o runga ake a Salmond ki taku nei whakaaro, he tino whänui ngä rarangi kupu karanga. 
Hei tä Ngata (2009) nä te karanga i rauika mai ai te tangata ki tëtehi hui, wähi ränei, näna anö ngä kupu “körero tika 
kia möhiotia ai mö taua wähi, mö taua marae, mö te kaupapa ränei e hui ai rätau”, he manaaki kaupapa, he manaaki 
tangata, arä he manaaki tinana, he manaaki hinengaro, wairua hoki.

Me reka te reo o te kaikaranga ki te taringa Mäori i te mea ko te horopaki karanga he horopaki Mäori; ki te kore he 
horopaki Mäori, ki ahau nei käore  e taea te kï ko te ‘karanga’ tërä. Me märama te whakahua, kia kaha te whakapaoho, 
he reo teitei. E ai ki a Salmond anö(1994, wh. 137),

 “The karanga is a long, high call which ............ brings an emotional    atmosphere to the marae. The best 
callers have ethereal but carrying voices....like a bird, high, light and airy. Their calls are long and effortless, 
floating away to a sigh..... [with a] clarion quality”.

Nä te ätaahua o ngä oro o te reo Mäori, mä te reo Mäori ka taea. E ai ki a Maniapoto-Anderson (2010) he tümomo reo 
irirangi töte karanga, arä he “sonic pitch”.

Mö te kawa o te karanga, mënä tokorua, tokotoru ränei ngä kaikaranga, kua whakaritea e rätou anö mä wai te karanga 
whakatüwhera i te ao Mäori ki te ope whakaeke arä ki te ao whänui, mä wai te karanga e whakatüwhera ai i te küaha ki 
te iwi käinga me töna marae, mä wai e poroporoaki ngä ma te, mä wai e whakakopi me te whakatau i te ope whakaeke. 
Nä reira me möhio te kaikaranga ki töna ao Mäori, käore e taea e iwi kë ënei ähuatanga te whakamau kia ita. Käore he 
taupatupatu o te tü, heoi me poto noa, kei te roanga o te hä (Higgins et al., 2009, wh. 7). Ko ënei tikanga  he mea tohu 
e ngä wähine möhiohio ki te ao Mäori. Ahakoa ko ngënei körero e pä ana ki te wahine kia maumahara tätou e ai ki a 
Higgins anö kei roto i a Tühoe kei te kitea te täne e karanga ana engari mö te kai. 

Me möhio te kaikaranga ki ngä kupu whakamana, whakanui i tëtehi hui, i te kaupapa o te rä, ki te whakarangatira i 
te manuwhiri, he mahi whakaharahara tënei. Ko te karanga a te tangata whenua he tuku aroha ki te manuwhiri, ko tä 
te manuwhiri ko taua ähua anö. Hei tä Ngata (2009)  “Tërä hoki ngä momo karanga mö tënä kaupapa, mö tënä take, 
ä, mä te möhio tonu ki te reo, otirä  ki te whakariterite kupu hei körero whakarangatira i te kaupapa  e rangatira ai te 
karanga.” Nä Mikaere ngënei körero e whai ake nei (2003, wh. 61),

The karanga could continue for as long as the women had things to say. They could provide whakapapa 
establishing the connections between the two groups. If it were a tangihanga, they were expected to address 
the dead   person first and foremost, and they could do so at length if they so chose. The karanga was  an 
important form of oral communication, and the language used was carefully chosen to convey both meaning 
and feeling.

Hei tä Stewart (1994, wh. 30) e tautoko ana “ He maha ngä karanga mö te wehenga atu o te tüpäpaku mehemea koe e 
matatau ana ki te reo. Kei roto tonu i töwhatumanawa ngä kupu hei poroporoaki ki te tüpäpaku.”

Kua whakaahuatia ngënei ähuatanga kia märama ai te kaipänui ki te höhonutanga o ngä tikanga e pä ana ki ngä kupu 
körero o te karanga. Ehake i te mahi mämä noa iho, mä te tupu i roto i te ao Mäori ka märama haere te wahine ki ngä 
kupu tika hei whakaputa i roto i tana karanga.

He mahi ngätahi tä te kaikörero me te kaikaranga
E whakaae ana ahau ki tö Karetu äwangawanga mö te whaikörero me te noho a ngä täne Päkehä ki runga i te paepae 
tapu o ngä kaikörero i te mea ko tä te whaikörero he tuitui tangata, ä, ko tä te karanga mahi he rite. “Ko ngä tikanga 
whakahaere i aua mahi he örite, tae atu ki te kawa me ngä kupu he örite, arä, he ökawa te reo o te karanga me te 
whaikörero” (Higgins et al., 2009, wh. 5). Mä te möhiotanga e te kaikörero me te kaikaranga ki töna taiao me öna 
whanaungatanga e taea ai te whakahua ä -waha, arä te tauparapara, te whakapapa, te pepeha, te möteatea, te aha atu. 
Kei te whakapono te kaikaranga, te kaikörero hoki ki töna ao Mäori ki ngä tätou tikanga Mäori ki tä tätou titiro ä - 
Mäori ki te taiao me öna hononga katoa. Käore äna kupu karanga, käore äna kupu whaikörero hei whakatinana i te 
ao Päkehä, käo, he mea hanga kë ä - wairua, ä - mana, ä - mauri, ä - tapu, ä - Mäori ki te mätauranga Mäori. He mauri 
anö he tapu anö tö te karanga i täna whakapuaretanga whakaaro mö te whaikörero, he whakarite i te tüäpapa kia 
tau ai te mauri o te whaikörero. Ki tä Higgins et al., (2009) me Ka’ai et al., (2005) kia pai ai te tuitui, ka whakarongo 
ngä kaikörero ki ngä kupu a ngä kaikaranga i te mea ko rätou te kaiwähi i ngä körero, ä, ko tä te täne i muri atu he 
whakawhänui i aua körero. Nä reira ko te karanga he tauira whakawhänui mä te kaikörero. I ngëtehi wä kua riro mä 
te kaikaranga te waiata tautoko e whiriwhiri e tïmata hoki i runga anö i te tono atu a te kaikörero ki a ia ki a rätou 
ränei te hunga wahine. Ko ngä kupu o taua waiata me hängai ki te kaupapa o te whaikörero, ki te kaikörero anö, hei 
whakahönore i ngä manuwhiri ränei i te mea he kïnaki tana mahi. Koianei te ähuatanga o te mahi ngätahi a te kaikörero 
me te kaikaranga. Ko töku äwangawanga nei tërä pea ki te whakaaengia te täne Päkehä hei kaikörero ka whakaaengia 
hoki te reo Päkehä hei reo mö te whaikörero e ngä kaikörero, ka whakaaengia hoki te wahine Päkehä hei kaikaranga ka 
whakaengia hoki te reo Päkehä hei reo kawe i te karanga e ngä kaikaranga.  I runga anö i ngä tikanga o runga ake nei 
e pä ana ki te karanga käore au e whakaae.

Ko te reo o te wahine
Mä te reo wahine e tïmata ai i ngä mahi pöwhiri i runga i te marae ätea  mäna anö e oti ai. Ki tä Salmond (1994) nä 
Frederick Maning tëtehi körero i tuhi i te tau 1863 mö te tütakitanga o ngëtehi ope tauä nö Te Tai Tokerau ki tëtehi 
wähi märakerake o reira. Ko te tütakitanga tuatahi i waenganui iwi he ökawa te ähua i runga anö i te kore möhio mënä 
he ope tauä te ope whakaeke, he hoa he whanaunga ränei. Nä Maning te whakamähuki o ngä whakahaerenga i te wä e 
whakatata ana te ope manuwhiri, ka taki haere ngä kaiwero, kätahi “Now, from the whole female population arises the 
shrill “Haere mai! Haere mai!” [Welcome!] Mats are waving.....” (wh.17).  E ai ki a Downes (1929, wh. 151) ko te kupu

tauwhiri e pä ana ki te mahi a ngä wähine me ngä whäriki, kahu ränei, ä, kua huri ki te kupu pöwhiri i te mau raurau, 
ahakoa ko tënei whakamäori mö töna rohe o Whanganui. E kï ana a Salmond anö“although the rituals of encounter 
have changed in detail, they are not so very different from the ceremonies practised on modern marae.” Käore he tino 
rerekëtanga o ngënei tütakitanga mai i ngä wä o mua, ä mohoa noa nei, arä te wero, te haka pöwhiri, te karanga, te 
tangi, te whaikörero, te hongi, te kai häkari, he mea kite  ä  kanohi e ngä kaituhi hïtori o aua wä. He körero onamata 
anö mö te karanga i tuhia mai e Nicholas i te tau 1814 (Salmond, 1994) “The moment we were perceived, one of their 
women made a signal to us, by holding up a red mat and waving it in the air, while she repeatedly cried at the same 
time......’haromai, haromai, haromai’ (come hither)” (wh.128). Ko ngä whakahaerenga i runga i te marae i whea ränei, 
nö te tütakitanga tuatahi o ngä ope e rua, he whakaritenga whakawhitiwhitinga i waenganui i a rätou, i te tangata 
whenua me te manuwhiri. Kei te kitea  te ähuatanga o te tü ki te whaikörero me öna tüähuatanga arä he tü atu he 
tü mai, i te  ähuatanga o te tü ki te karanga, he karanga atu he karanga mai, he whakarongo, he whakautu, arä he 
tauutuutu te kawa. Ko te tikanga ka mutu haere tëtehi karanga ka tïmata haere te whakautu. Ko te karanga te tikanga 
hei tühono atu i ngä kupu a tëtehi ki ngä kupu a tëtehi atu. Hei tä Stewart (1994, wh. 27) te tautoko anö,

Nö te wahine te reo tuatahi ka rangona i runga i te marae. Ka whakarongo tonu mai ngä tängata e pupuri 
ana i te mauri körero, arä, te paepae tapu e kiia ana i ënei rä, me te whakarongo o ngä iwi whakaeke, arä, 
ngä manuhiri. Kei runga tonu i te whakatakoto kupu, ka kitea e te manuhiri he huarahi whakautu mä rätou. 
Ehara ä tätou tangihanga i te kaupapa körero noa iho, i te rä, i te pö, engari he taonga tapu, e puta ai te ihi, te 
wehi, te tapu, me öna ähuatanga katoa e kiia ai täua he Mäori, he Mäori, he Mäori.

Ko te take e körerotia ana ngënei körero o nehe i runga ake nei mö te karanga kia kitea he mana töte wahine karanga 
mai onamata i roto i ngä whakahaerenga pöwhiri, he körero hoki e tautoko ana i ä Higgins et al., (2009) räua ko Ka’ai et 
al., (2005) me ä räua kï mai, ko te kaikaranga te kaiwähi o ngä mahi ökawa o te pöwhiri, ko ia hoki te kaiärahi i te ope 
whakaeke me tana anga whakamua. Häunga anö te kitenga atu nei he mana töte kaikaranga, e kï tonu ana a Salmond 
(1994), “In general women play a supporting role in marae rituals” (wh. 127). Ko täku he whakahë i täna körero me 
te kï anö he tikanga ngätahi te whaikörero me te karanga, he örite te mana. Anö nei ngä körero a Mikaere (2003) e 
whakamärama ana i te mahi a te wahine i roto i te kawa o te pöwhiri;

As manuhiri gathered at the gate, the very first step in the procedure was the karanga, an extremely ancient 
and important part of the ritual. The karanga had to be performed by a woman and until it was done the hui 
could proceed no further. It was also imperative that the visitors had their own kaikaranga (caller) to lead 
them onto the marae ätea... It is suggested that the reason why it was essential that a woman led each side 
has to do with preserving the spiritual safety of her group, and that this links in with women’s powers to 
mediate the boundaries of tapu and noa. The kaikaranga were also known as the pae ärahi (the leaders over 
the threshold) (wh. 61).

E kïa nei a Yates-Smith (2010) räua ko Anderson-Maniapoto (2010) ko ngä kaikaranga te puna roimata i te mea ka tü 
i roto i te pöuri, ä, mä te tangi mä te karanga ka tühonotia ngä mate huhua o te motu. Ko te kaikaranga te takawaenga 
i waenganui i te ao wairua me te ao kikokiko – te hunga mate me te hunga ora – ko tä te reo karanga he huaki i te 
tatau ki te hunga wairua kua whetürangitia hei whai atu i ngä tapuwae o ngä tüpuna kua hoki kë ki te käinga tüturu 
o te tangata. Kei ao kë kei rangi kë e haere ake ana te reo karanga.   Mö te tangihanga me apakura te reo karanga, he 
poroporoaki. Na, i tënei tümomo hui  ehara i te mea ko te karanga anahe te mahi a te kaikaranga, ko te tangi möteatea 
ko te heke o ngä roimata me te hupe he tohu aroha he tühonotanga i waenganui i ngä ope e rua i te maumaharatanga 
ki te wähi ngaro ki a rätou kua mene ki te Pö, “he tangi ätahu, tangi körero ränei te mahi” (Salmond, 1994, wh. 146). 

Hei körero whakatepe
He tikanga e pä ana ki te tü a te wahine hei kaikaranga käore i te matapakihia i roto i ngënei pitopito körero nei. Ko 
te tümanako ia mä ngënei körero äku ka whakaarangia ake te köingo kua whakatöngia te käkano kia äta wänangahia 
te kaupapa ki runga i ngö tätou marae maha, ki roto i ngö tätou whänau whänui. Me aro atu ki ngä tohutohu a ngä 
kaituhi kua horahia ö rätou whakaaro, me akiaki ngä wähine Mäori e möhio ana ki te körero Mäori ki te whakapau 
kaha ki te whakatutuki i te taha ökawa ki te karanga. E ai ki ngä körero a Ahorangi Pou Temara (kanohi ki te kanohi, 
27 o Paengawhäwhä, 2011) kei te whakahaerehia e ngä akonga o Te Panekiretanga te rangahau i runga i ö rätou marae 
e pä ana ki te reo Mäori me te hanga rautaki kia kaha te ora o te reo i reira.  Me tautoko tätou.

Ko tä Papesch anö(1996) hei tautoko i te tü a te wahine hei kaikaranga arä kia tü pakari ngä wähine Mäori, me whai 
kaha  i roto i a rätou anö kia tika te mahi karanga. Ko te tümanako ia kia rere te reo Mäori anake i te pae tapu kia kore 
tënei tikanga o tätou arä te karanga, e huri hei reo öpaki ki runga i ö tätou marae kia reo ökawa tüturu kë möake ake. 
Ko te hiahia ia “kia whai oranga te iwi Mäori i Aotearoa i te ao whänui hoki hei iwi ake”. Käore e kore he wähine marae 
tonu he reo Mäori ö rätou, käore e hiahia ana ki te tü ki te karanga. He taonga tuku iho te karanga he taonga whai 
motuhake te karanga i öna wehi me öna ihi. Me pupuru pümau tätou i roto i öna ähuatanga tüturu he höhonu. Mä te 
pupuru i tö tätou reo Mäori me ngä tätou tikanga ake, e tohua ana he iwi tüturu tätou i tënei ao. 

Anei te whakapoto o te ngako o ngaku körero “Kia reo Mäori anahe te reo karanga”.

• Waiho te reo ökawa o te karanga mä te wahine Mäori me te reo Mäori.
• Mä te reo Mäori e hora ai te ao Mäori me te höhonutanga o te mätauranga Mäori.
• Mä te reo Mäori hei kawe te mauri, te tapu, te wairua, te mana o te karanga.
• Mä te matatau o te reo karanga ka taea ai te kaupapa te whakarangatira te manaaki.

Mäku ngënei kupu e tautoko me ngä kupu o te waiata rongonui nei nä Ngoi Pewhairangi räua ko Pita Sharples i tito.

“Whakarongo ki te reo Mäori e karanga nei,
Whakarongo ki ngä akoranga rangatira.

Nä te atua i tuku iho ki a tätou e
Pupurihia, körerotia mö ake tonu.

Tirohia ngä tikanga tapu a ngä tipuna
Kapohia hei oranga ngäkau auë!

Whiua ki te ao, whiua ki te rangi, whiua ki ngä iwi katoa.
Kaua rawatia e tuku iho kia memeha e.

Tënä pupurihia te hauora e
Hei kupu tuku iho mö tënei reanga

Whakarongo!.”

Te aHi Kä

Nä Professor Pou Temara
Ko te ahi kä te mauri o te mana o te hapü ki te whenua

Ariä:  Ko te urutaumatua o tënei tuhinga, ko te matapaki i te ahi kä. He aha tënei tikanga? I pëhea i ara ake 
ai? He aha öna mätäpono, öna taipitopito? Koia te tüäpapa mö te tuhinga nei. Tuarua, ko te wänanga i te 
tikanga Mäori me öna rerenga përä i te whakapapa. Ko te pätai ka puta i tënei wähanga o te wänanga ko 
tënei nä, he aha te wähi o te whakapapa ki te ahi kä? Ko te ngako o tënei tuhinga ko te wetewete i te tikanga 

ahi kä kia whai tikanga ai  te whakataukï nei, ‘ko te ahi kä te mana o te hapü ki te whenua’.

Te ahi kä – he whakamärama
Ko te ahi kä te mauri o te mana o te hapü ki te whenua. He tohu ora te ahi kä, e tohu ana kai te ora te tangata, e tohu 
ana hoki ki töna rangatiratanga ki te whenua. Käore te Mäori o önamata e tahu ahi mö te kore kiko noa iho te take, i te 
mea ka kitea te auahi o töna ahi e te hoariri. Ka tahuna e ia taua ahi i runga i tana whakapono nöna te whenua, ko ia 
te mana o taua whenua, ka mutu,  kai a ia te pakihiwi kaha me te nguha ki te tü atu hai päkairiri mö taua whenua me 
öna tängata, öna rawa, öna kai më öna taonga katoa. Kia tüpato te tangata, te röpü, te taua tahawhenua, kai takahia te 
mana o te ahi kä o te tangata me töna hapü. Inä takahia, äkene ko te otinga atu o te kaitakahi ko te umu nä te ahi kä 
öna köhatu i tahu kia wera.

He tikanga Mäori te ahi kä, ko töna pütake kai roto i ngä iho matua o te ao Mäori. Ko te ahi te taonga a ngä atua ki te 
Mäori, tuatahi, mä roto mai i te uira a Täwhirimätea, ka tuki te tao uira ki te whenua ka mura, ä, ka tahuna te whenua. 
He ahi atua te ingoa o tënei momo ahi. Ko te ahi a Täwhirimätea he mea whakawetiweti i te Mäori i runga i töna 
küare ki te hao i te ahi hai oranga möna (Te Whare Körero o Tühoe, Waimana, 1997). Tuarua, ko te taonga a Mahuika 
(Best, 1952, wh47) ki te tangata mä roto mai i öna koikara, nä Mäui i hangarau, ka rere ngä uri o Mahuika ki roto i te 
kökömuka me te taraire, ki reira huna ai. Nä Mäui anö i hura ngä uri nei, kätahi ka hikahikatia te kökömuka räua ko te 
taraire, hä, mea rawa ake kua auahi, ka roa, ehara, kua mura. Ka äkona e ia ki a huhua mä, inätata i möhio ai te tangata 
ki te hao  i te ahi hai oranga möna, hai tunu i ana kai o te ngähere, i ngä hua a Toikairäkau, i te köuka, i te hïnau, i te 
pökere tawa, tae noa ki ngä hua o te puanui a Täne. Nä te ahi i möhio ai te tangata Mäori ki te hauhake i ënei kai, ki te 
whakamahi hoki i te ahi hai tao i aua kai.

Ko te ahi te kaiwhakamahana i te kiri me te ngäkau. Ko te ahi te wähi huihuinga o te whänau i ngä wä o te makariri, ko 
te ahi te huihuinga o te whänau i ngä pö, kai reira rätau e körero ana i ngä mahi kua oti me ngä mahi käore anö kia oti, 
e whakatakoto ana hoki i ngä rautaki mö ngä mahi kai mua i te rae. I roto i öna whare whakakeke, i önä whare auahi, 
ko te ahi te kaiwhakamahana i te whare i ngä häora o te whakatä, i ngä häora e whakaora ai te tangata i töna toiora i a 
ia e moe ana. Ka whakatapua te wahi o te ahi, ka kïa ko taku-ahi-te-kä, ko takuahi te whakaräpopototanga (Te Whare 
Körero o Tühoe, Ruatähuna, 2001).

Ko te ahi kä hoki te tohu ki tö rätau roa e noho ana ki runga i taua whenua. Koinei te ahi kä roa. Ehara i te mea me kä 
taua ahi i ngä wä katoa ki te wähi kotahi, engari me kä te ahi ki tëtahi wähi o te rohe whenua o te hapu. Ko te take he 
iwi tïtakataka te Mäori i runga i öna whenua. Äkene pea i ngä wä o te raumati, ka noho kë mai rätau i te taha moana, 
ä, kua hötoke e uru atu ai ki te mätahi o te tau, kua neke ki te ngahere  ki te hauhake i ngä hua a Täne. Koinei hoki te 
whakaaro o te Röpü Whakamana i te Tiriti o Waitangi i ta rätau rïpoata o te tau 1993 ( Pihama, 2005, wh10).

....ahi kä or ahi kä roa, the principle of keeping fires burning on the land was a symbol of long standing occupation. 
This did not neccessarily mean continuous settlement but it did mean continued use such as seasonal visits for fishing 
or birding in which temporary encampments might be  made. If occupational right were not maintained the fires 
grew cold and after three or four more generations the fires may be regarded as being extinguished or ahi mätaotao.

Kai roto hoki i te iho matua o te ahi kä, ko ngä tängata nä rätau te mahi ki te tahu i taua ahi, ki te whakaemi wahie, ki 
te kömutumutu i te ahi kia mura tonu. Ehara te manaaki i te renga o te ahi i te mea mämä, he mahi uaua tërä. 

Waihoki, he wä töna ka whai wähi aua tängata ki ngä körero whakatau i ngä kaupapa a te hapü. Kai runga ake tö rätau 
mana i ö te hunga kai waho e noho mai ana. Kai te ahi kä ngä tohu ora o te marae. Töna tikanga, kai a rätau te ngäkau 
whakaaro nui, te hinengaro whakaaro märama, ko rätau te hunga whakahaere i te ahurea me ngä tikanga o te marae 
me te hapü (D. Ratana, körero ä waha, 2001).

Ko te mana o te ahi kä, kai roto i te hapü. Käore e pokanoa te ükuhu atu o te tangata ki tënei mana. I roto i ngä 
whakatau nui a te hapü, kua kore e whai wähi te tangata i raro i te whakapapa anake, ki te whakatau kaupapa hapü i 

runga ake i ngä tängata kua roa e whakahaere ana i te hapü. Kua reiputa rätau e noho ana i te marae, e noho pätata ana 
ränei ki te marae, ka mutu, kai reira rätau e whakatau ana i ngä kaupapa o te marae me te hapü, ko rätau ngä waewae, 
ngä rae tötä me ngä ringa raupä o te marae me te hapü. Ko rätau anö hoki ngä pä whakawairua o te marae, te hunga 
pupuri i  töna mauri me töna mana. Ka ora te mauri ka whai mana te hapü. Koinei te whakakikokikotanga o te ahi kä 
(D. Ratana, körero ä waha, 2001). Ki te körero a Te Kapunga Dewes (W. Ngata, körero ä waha, 2011) mö Ngäti Porou, 
“E rua ngä Ngäti Porou,  ko Ngäti Porou kai roto i te taiapa, me Ngäti Porou kai waho i te taiapa”. Ki te matapakitia, e 
körero ahi kä ana a Te Kapunga. Ko Ngäti Porou kai roto i te taiapa te ahi kä. Mö te hunga kai waho i te taiapa, taihoa 
ake e körero ai mö rätau.

He nui ngä aho e mau ai te mauri ora o te hapü;  tuatahi ko töna kaha ki te whängai i te manuhiri, ko töna toa ki te 
pupuri i te mana o öna whenua me töna kaha ki te whakahaere tika i ana tikanga. Nä roto mai i te kaha o te tangata ki 
te whakatutuki i ënei mätäpono, ka pü ö rätau mana ki roto i te hapü, ka kitea tö rätau kaha, ka tautokona hoki rätau 
hai waha körero mö te iwi.

Ki te kore te tangata e kaha ki te kömutumutu i töna ahi ka weto te ahi, ka weto hoki töna mana hapü. Ka noho tonu 
töna hono whakapapa hei ara hokinga atu möna ki te tahu anö i töna ahi i runga i te tikanga. Käore e taea e te tangata 
te hoki mäori atu ki te tahu i taua ahi, käo, me whai rawa ia i ngä tikanga e tika ana, kätahi anö ka ähei (D. Ratana, 
körero ä waha, 2001).

Nö reira e kï ana ahau, ko te märamatanga kai roto i te ahi kä ko tënei nä; he paringa tai tangata öte hapü, he timunga tai 
tangata öte hapü, ka ora, ka mate te tangata. Ka maumahara tonutia ngä waha körero me ngä hononga tangata, engari 
ko te i-näianei o te hapü, e whirinaki ana ki tëtahi uepü hai whakahaere i ngä mahi, hai whakatau i ngä kaupapa o te 
hapü me te marae.  Koinei te ahi kä.

I öneherä wä, mä te maha ringaringa me te ihu oneone e oti pai ai ngä mahinga me ngä haukaketanga kai, mä te maha 
tangata anöhoki e puta ai te iwi i ngä pakanga ki te tautäwhi i ö rätau pä me ö rätau whenua, i ä rätau rawa me tö rätau 
toiora. Mä roto mai i te whakatinana a ia tangata o te hapü i töna mana ahi kä e puta ai ö rätau ihu. Ki te kore he tangata 
kua kore he hapori hapü.

I tënei wä kai te pumau tonu tërä tikanga. E ora ai te hapü, me mätua whai hapori tangata hai whakatutuki i äna mahi. 
Mä konei hoki e pümau tonu ai te mana o te hapü. Ko aua mahi, he mahi i muri, he taka kai, he horoi utauta, he horoi 
whare paku i ngä huihuinga marae. I ënei wä o te hekenga nui ki ngä täone noho ai, kua whakatöpü haere ngä marae 
i a rätau. He iwi kotahi hoki i runga i ngä whakapapa. Mä te mahi tahi e tutuki pai ai ngä mahi o te marae. Kai roto i 
a Tühoe  e whakatinanatia ana tënei tikanga o te mahi tahi i runga i te kore tangata. Ka hua mai ko te pae nekeneke o 
Ruatähuna räua ko Rüätoki. 

Otiia, me hohoro te kï i konei, ahakoa te mahi tahi o ngä hapü, ko te mana anö kai te ahi kä. Ahakoa ko ngä ringa mahi 
i ngä hereimu marae, ko te pae nekeneke ränei, e mätau ana rätau ki te mana o te ahi kä. 

Kai roto anöhoki i ngä hapü ngä poari kaitiaki whenua me ngä  kaporeihana. Ka taea te kï ko te hunga e haere ana ki 
ërä huihuinga, nö te hapü kotahi. Ko taua momo ahi kä anö rä.

Ko te take i tipu ai te ahi kä, na te mea he tau hokohoko te ähua o te Mäori kia ora ai ia. Kai roto i tënei kaupapa tau 
hokohoko te whakaaro, he utu mö te whakatöi ngä tika o te hapü. Ki te kore e utua aua tika, ka mönenehu haere aua 
tika hapü.

Otirä, he mätäpono ä te Mäori hai ärahi i a ia ki te tohu tika  me pëhea te whakawä i te tangata mana ahi kä me 
te whakatau kaupapa hapü. Ko ënei mätäpono, ko te manaakitanga, ko te aroha, ko te whakaiti me ngä mätäpono 
e whakaatu ana i te ngäkau whakaaro nui. Engari käore e whakaaetia te urutomo whakahïhï ki ngä whakataunga 
kaupapa a te hapü he kimi pöti noa iho te take.

Te mätäpono o te kanohi kitea
Ki te äta wänangatia, ka märama ko te kanohi kitea tëtahi o ngä tino mätäpono o te ahi kä. Mö te hunga e whakauru 
atu ana  ki ngä kaupapa whakatau a te hapü, me mätua whakaae te hapü ki töna kanohi kitea e whakaheia ai te ahi 
kä ki runga ki a ia. I te mea he mana motuhake tö te hapü, mä rätau te kï kua eke te tangata ki te taumata o te kanohi 
kitea, ä, kua wätea te uru atu ki te hapü ki te tahu i tana ahi.  Mä te hapü e käkahu te mana ahi kä, ehara mä te tangata 

kotahi noa iho i runga i töna whakapapa.

Tuarua, ko te whakaae ö ëtahi atu hapü ki te mana kanohi kitea o te tangata ki roto i töna hapü. Ehara i te mea mä te 
whakaae a töna ake hapü anake, engari kia whakaae hoki ngä rangatira o ëtahi atu hapü ki töna mana. Ko te kanohi 
o taua tangata e tika ana kia kitea e körero ana, e whakatau kaupapa ana i runga i te marae.  Koinei tä ngä rangatira o 
ëtahi atu hapü i manako ai.

Ko te kitea o ngä kanohi tauhöu i runga i te marae tëtahi kaupapa hai whakaoho i te iwi räwaho me te iwi räroto. Ka 
rere te pätai, ‘ko wai hoki tërä?’  Ahakoa kai te möhio te iwi ki te kanohi o taua tangata, ko te äronga kë o te pätai ko 
tënei nä, ‘he aha täna mahi i konei?’ Koinei ngä pätai ka puta inä kitea te kanohi tauhöu. Ehara i te mea mä te hapü 
anake tërä pätai, engari he pätai e whänui atu ana i te hapü. Kai roto hoki i te kanohi kitea, i te kanohi kua taunga ki te 
hapü me ëtahi atu hapü, e mana ai te kaupapa whakatau körero a te hapü. Ka möhio hoki te iwi, me mätua ahi kä rätau 
kätahi anö ka whai wähi ki te uru atu ki ngä whakatau a te hapü.

Te kaha o ngä pänga

Ko te kaha o te taura whiri i ngä pänga ki te hapü tëtahi kaupapa kia äta tühuratia. Kai reira anö ngä kaupapa përä i te 
take tuku whenua hei tünga marae, ko wai mä kai roto i ngä whenua, ko wai mä i tanumia ki te urupä. Ka whai tikanga 
katoa ënei kaupapa ki te hono whakapapa. Mä roto hoki i te kaha o tënei hononga e kitea ai te roa e tatari ana te tangata 
ki te uru atu i te tünga ahi kä.

Mä ngä momo hononga përä i te  tuku whenua, te maha o ngä uri o te tangata kai roto i te urupä, e kitea ai  te whai 
pänga o öna tïpuna heke noa ki a ia, ki te ahi kä o te hapü. Kua kitea te tapatahi o te whänau ki te ahi kä o te hapü, ä, 
nä konei i ora tonu ai te ahi kä o te hapü tae noa mai ki näianei. 

I roto i ngä tuku körero a ö tätau tïpuna, käore i hapa tä rätau whakahuahua i ö rätau wähi tapu, i ä rätau mahinga 
kai kia whai mana ai ä rätau kokoraho.  Kore rawa rätau i wareware ki ö rätau urupä. Ka taea te pänui i ngä ingoa kai 
runga i ngä köhatu whakamaharatanga kia möhiotia ai ko wai mä ngä ahi kä i ö rätau nä wä, ä, ko rätau hoki te hunga 
whakatau kaupapa hapü. Nä, ko te hunga mate tënei e körero mai nei, e kï mai nei koinei te hunga whai mana ki te 
marae. He wähi pai te urupä ki te titiro i ngä körero pono nä te mea me whai pänga rawa te tangata ki te hapü e ähei 
ai te tanu i a ia ki taua urupä. Ki te kore he pänga, käore e tanumia ki reira. Nö reira ko te urupä tëtahi wähi e kitea ai 
te kaha o te tätai hono ki te whenua.

Ka taea hoki te whakamätau i ënei hononga i roto i ngä mahi o inätata nei. He rite ki te titiro whakamuri ki ngä mahinga 
ä tikanga a te hapü me te hunga i whai wähi ki ngä mahi. Mënä e hiahia ana ki te pupuri  i ngä  hononga whakapapa, 
me ngä hononga tangata ki te hapü, ka kitea i roto i te rëkoata o ënei mahi. Mënä käore anöte whänau kia kanohi kitea 
ki ngä ühunga me ngä whakanui rä whänau, me ërä momo huihui a te hapü, koinei tëtahi o ngä tohu ki te mätao o te 
ahi o tërä whänau.

Me pëhea te tahu anö i te ahi?  Ko te whakautu poto, mä roto mai i te kanohi kitea ki ngä mahi a te hapü.  Äkene ka 
whäia tërä körero inä ake nei.

Ko te kahanga atu o te kitea o te kanohi i te marae ko te terenga atu o te awhi a te hapü i a koe. Ka mutu kua kore te 
hapü e äwangawanga kia koe, kua kore e titiro korotaha, kua kore e köhimutia e te ngutu. Kia tuaruatia anö te körero 
o te tätai whakapapa. He nui ngä hononga whakapapa o te Mäori ki ngä hapü me nga iwi, engari kai te tangata tonu te 
tikanga ki te tohu ko tëhea marae, ko ëhea marae ränei, ka tahuna e ia tana ahi. Ka mutu mä roto mai i te hononga o 
öna tïpuna ki taua marae, e mämä ake ai te tahu i töna ahi. Engari ka kä te ahi, kai reira anöhoki ngä tikanga ahi kä hai 
whakatutukitanga mä te kaitahu i te ahi.

He përä anö te whiwhi pänga i roto i ngä whenua o te hapü. Koinei tëtahi o ngä tohu o te tata o ngä hono. I te wä i 
tïmata ai te tuhi i ngä ingoa o ngä tïpuna i whai pänga ki ngä whenua i te rautau 1800, ka noho tënei hai hononga mö 
ngä whakatipuranga ki te whenua. E möhio ana hoki tätau ki te hïtori o te tuhi ingoa i taua rautau; käore ëtahi ingoa 
whänau i tuhia! Nö reira ahakoa te kore e kitea o ngä ingoa i runga i te rärangi, käore e katia te mana ahi kä o tëtahi 
whänau. Nä te aha? Nä te whakapapa i ähei ai. Häunga tërä, ko te pupuri i te mana whenua tëtahi o ngä tino mätäpono 
o te hapü e mau tonu ai töna mana. Mä tënei e taea ai e te hapü te whakaae ki o te tangata ki te hapü inä kore he 
hononga pänga whenua. Engari mä te whakatinana i ngä tikanga o te ahi kä e uru tüturu ai te tangata ki te hapü.

E kore hoki e wareware te hapü ki tö rätau aho rangatira. He mea nui te rangatira ki te hapü, ä, ka whakawätea te hapü 
i tëtahi wähanga mana ki te rangatira. Ko rätau kai te pakanga mö te mana o te hapü.

Tikanga

Hai kupu whakatuwhera, mätua mai i te whakamärama i te tikanga Mäori. Ko te tikanga he kaupapa whakahaere tika 
i te iwi, ä, mä roto mai i te tika o ngä whakahaere i te iwi, e puta ai töna ihu, e pai ai täna noho, e märama ai te ahu 
whakamua ki töna änamata. Kai roto hoki i te tikanga ngä huarahi whakatikatika mënä ka taka he raruraru, ka tapoko 
ränei ki te hë. Ko ënei tikanga me öna mätäpono e möhiotia whänuitia ana nä te mea kua roa e mahia ana kua tängia 
ki te ngäkau o te Mäori. 

Ko te nuinga o ngä tikanga, he tikanga iho matua, arä, he tikanga i takea mai i tëtahi tikanga atua (Temara, 2011)  
Koinei ngä tikanga käore e taea te whakarerekë, engari e taea ana te whakamäori me te kawe ki te pae o taua tikanga. 
Ka tawhiti atu i te pokapü o te tikanga, ka memeha haere te tikanga, engari kai roto tonu i te pae o te tikanga (Temara, 
2011). Tuarua, e taea ana e ia whakatipuranga te hoatu i täna whakamäoritanga kia hängai ki ngä ukauka o tö rätau  ao. 

Ko ëtahi tikanga e kïa ana he tikanga teretere, he tikanga nä te tangata i hanga, käore hoki öna whakapapa ki tëtahi 
atua (Temara, 2011). Ko ënei tikanga e taea ana te whakarerekë, e taea ana ränei te whakahou. Tuarua, he rerekë te 
whakamäori a tënä iwi, a tënä iwi i tëtahi tikanga. Ki ëtahi iwi he kawa te tikanga a tëtahi atu iwi, engari kai te whai 
tikanga te iwi hai ärahi i a rätau ki tëtahi putanga pai. Engari ko ngä tikanga whakaawe, ko ngä tikanga iho matua e 
möhiotia whänuitia ana e  ngä iwi.

Te whakatau kaupapa i roto i te hapü
Ko te mana rangatira o tuawharere tëtahi o ngä tikanga hai whakaräpopoto i konei. He rangatira töia hapü, ä, ka 
whakahuia ngä hapü ki raro i te iwi. He rangapü rangatira nö ngä hapü hai whakahaere i te iwi, ka mutu, ka noho ko 
tëtahi o aua rangatira hai manukura mö rätau. I ëtahi wä, ka kïa taua momo rangatira he ariki. Ko te kähui rangatira nei 
me tö rätau ariki ka whakawhirinaki ki ngä hapü hai amo i törätau rangatiratanga. Me te aha, me kaha tonu te ariki me 
te kähui rangatira ki te whai i ngä mätäpono törangapü, ki te whakaata hoki i ngä whakaaro o te iwi kia whai ai te iwi i 
a rätau nä te mea ko te tautoko a te iwi tö rätau mana.  Ki te kore te iwi e tautoko, kua kore he mana rangatira. 

Otirä, kai te iwi anö te mana whakatau kaupapa. Ka noho te iwi ki te körero, ki te whakawhitiwhiti whakaaro, i ëtahi 
wä, tautohe iho. Käore he pöti pënei i ngä tikanga o näianei, engari ka körerohia te kaupapa kia örite katoa te nuinga 
o ngä whakaaro o te iwi, kätahi anö ka tau te kaupapa. I roto i ënei körero kai reira hoki ëtahi pü körero, ëtahi tängata 
matatau, whai türanga teitei,  e ärahi ana i ngä whakaaro, e whakauru ana ränei i ö rätau whakaaro ki roto i te kaupapa.  
He ika-ä-Whiro tënei momo, he rangatira anö,  kai a rätau ngä pümahara, kua taunga hoki ki te whakatakoto i ngä 
whakaaro o te hapü. He mana ä rätau kupu, ka riro hoki mä tënei momo e taki ngä whakaaro o te minenga ki tëtahi 
whakatau pai. Ko te mahi a te manukura, a te ariki ränei, he whakamana i taua whakataunga.

Te Whakapapa
Ko te whakapapa tëtahi o ngä tikanga tapu a te Mäori. Koinei te kaihono i te Mäori ki töna iwi, ki töna taiao, ki te ao 
wairua, ki te ao atua (T. Kruger, körero ä waha, 2004). Mä te whakapapa e mäori ai te Mäori – ki täna i hiahia ai. Tërä 
hoki te whakaaro mä te whakapapa ki tëtahi hapü e whai mana ai te tangata ki te whakatakoto whakaaro, e whai tika 
ai ränei, ki taua hapü. Ae, he wähi anö tö te whakapapa ki roto i te hapü, engari ko täku e tohe nei, käore e taea e te 
whakapapa anake te whakatöi te mana o te tangata ki roto i ngä whakatau a te hapü. 

He nui ngä toronga whakapapa o te Mäori, he nui öna pänga hapü, pänga iwi. Engari ka tohu te Mäori ko ëhea hapü 
äna ka whai. Ko ngä hapü i tohua e ia, nä roto mai i öna hononga whakapapa, engari ka kaha kë atu aua hononga rä 
mënä he hononga kanohi kitea töte tangata ki aua hapü. Ka äpitiria ki te ringa raupä o te tangata ki ngä mahi a te hapü, 
kätahi ka kaha kë atu.

Ko Te Arawa tëtahi tauira pai hai whakaata i täku e tohe nei. He iwi nui engari he ‘whänau’ kotahi te rite o te nohonoho 
o ngä hapü me ngä iwi i ngä moana o Rotorua. He whanaunga katoa rätau i raro i tö rätau karangatanga Arawa, engari 
he motuhake te mana o ia iwi, o ia hapü. Kai ia hapü te mana whakahaere, te mana körero mö ö rätau marae, whenua, 
tika, ähua tangata, mana motuhake. Kai te kitea atu hoki e te räwaho te mana o ia hapü, o ia iwi. E mätau ana te räwaho 

te kotihitihi–

ki te whakakotahitanga e kïa nei ko te waru pümanawa o Te Arawa. Kai konei tö rätau kotahitanga, kai konei hoki tö 
rätau mana motuhaketanga. E taea ana e rätau te whakapapa ki a rätau anö engari käore e taea te pekepeke haere ki 
roto i ngä hapü katoa. Mënä ko te whakapapa anake te tohu o te whai mana  ki ngä körero whakatau a te hapü, käti ka 
whai tikanga a Rangiteaorere o Te Arawa ki te karanga i a Tühoe hai tuarä mö rätau nä te mea he tamaiti a Rangiteaorere 
nä Tühoe tipuna. Nä Rangiteaorere hoki te whakatauäkï nei, ‘he kotahi nä Tühoe e kata te pö’.  Ko te tokopae o Tühoe 
i te tau 2011 e 32,000 tängata.

Nä, he mate kai konei, engari ko te ngako o te tautohe  ko tënei nä: kia tüpato te whakawhirinaki ki te whakapapa anake 
hai whakauru i te tangata ki ngä whakatau a te hapü, ä te iwi ränei. He roa ngä tätai whakapapa, ka mutu, tae rawa iho 
ki te whakatipuranga o te kaikörero kua tawhiti kë i te tipuna hono i a rätau. Hai konei kua möioio te tätai hono, ä, mä 
te pakanga nui ka tukuna atu te tangata ki te hapü. Mënä kua kaha rawa te möioio, käore te tangata e tukuna atu ki 
roto i te kähui whakatau kaupapa o te hapü.

Hei tauira ake, he whakapapa tata ö mätau Temara nei, ki a Ngäti Porou, ki a Ngäti Hineuru, engari e möhio ana mätau 
ko tëhea iwi e whai mana ai mätau, ko ëhea iwi e mana kore ana mätau, ahakoa ngä tätai whakapapa. Möku ake nei, 
he hononga öku ki a Ngäti Pikiao o Te Arawa, engari e kore au e kitea e whakatakoto tikanga ana ki reira, kai kïa mai 
e ngä mea o reira’hoki atu koe ki a Tühoe pahupahu atu ai’. Kua kïa mai hoki mätau e Pouroto Ngaropö he pänga ö 
mätau ki roto i a ia, ä, kia hoki atu mätau ki reira. Kua oti te körero, e taea ana e te Mäori te hono i a ia ki ngä iwi huhua 
mä roto mai i te whakapapa. 

He aha te whakapapa ki te kore te hapü?
Kia töwaitia taku körero; ehara mä te whakapapa anake e whai wähi ai te tangata ki ngä whakatau a te hapü ahakoa 
käore e taea te whakahë i te whakapapa o te tangata. Nö reira ko te urupounamu ko tënei nä; he aha te wähi o te 
whakapapa mënä käore he pänga o te tëtahi röpü ki te hapü?

Mënä käore i te whakatinana i ngä mahi a te hapü i raro i te tikanga ahi kä, ko te mahi a te whakapapa he whakaähei 
i te tangata ki te tïmata i taua mahi. Inä körero möte ahi kä, ko töna kupu tauaro ko te ahi mätao. Ko te whakapapa te 
mömotu ahi e taea ai e te tangata te tahu anö i tana ahi kua mätao rä. I ëtahi atu tauira ko ngä hua o te whanaungatanga 
i raro i ngä tätai whakapapa, ko te whakakotahi ki te ärai atu i te hoariri, ki te whakatutuki ränei i ngä hua o te whenua 
e noho tahi ana rätau. Engari he rerekë tënei tätai hono ki te tätai e ahu atu ana ki te ahi kä. Ko te tauira ko te whakatau 
manuhiri i runga i te marae. I roto i ngä whaikörero a te manuhiri, ka whakahuahua rätau i örätau maunga, awa, tïpuna 
hai hono i a rätau ki te tangata whenua. Mehe nö tëtahi atu hapü, mä te whakapapa e tohu ngä here whanaungatanga. 
Engari he rerekë tënei i te hono ahi kä. Ehara i te meä ko tërä momo whanaunga te mömotu ahi hai tahu i te ahi kä.

Te tahu anö i te ahi me te pupuri i te hono ki te hapü
Kua oti te kï, ko te whakapapa te mömotu ahi hai tahu anö i te ahi mätao kia uru ai te kaitahu ki te hapü. Engari he 
huarahi käore e taea i te rä kotahi, ä, ko te whakapapa te huarahi hoki ki te tahu anö i tö ahi.

Nä, tërä ëtahi tängata käore e taka ki raro i tërä karangatanga nä te mea kïhai rätau i neke atu i te marae. I te kä ö rätau 
ahi mai iho anö. Koinei te hunga whakahaere i ngä mahi o te marae me te hapu, ko rätau te hunga pupuri i te mana o 
te marae mö te hapü. Inä haere te tangata ka pirau ai tana ahi, kai te hunga käinga te huarahi hai hokinga atu möna mä 
roto mai i te whakapapa engari he huarahi roa. Tërä tëtahi körero i rongo ai ënei taringa e kï ana, inä hiahia te tangata 
ki te tahu anö i tana ahi, ka whakatata atu ia ki tëtahi whänau tata ki a ia, ä,  kua roa tö rätau ahi e mura ana, kätahi ka 
inoi kia noho ia ki te mahana o taua ahi. I te mea kua roa te tangata e ngaro ana, käore ia e ähei ki te kuhu mäori noa atu 
kätahi ka whakarangatira i a ia. Ehara tënei i te tikanga e rata ai te hunga ahi kä ki te tangata. Engari ka whakatata atu te 
tangata kätahi ka inoi tötöä atu mënä e ähei ana ia ki te noho i te mahana o tö rätau ahi. Mënä he hononga whakapapa 
tö rätau, kua whakaaetia mai te inoi. Nä kua noho te tangata. Koinei täna whakaapataki i a ia ki tëtahi whänau käore tö 
rätau ahi i weto (D. Ratana, tuku körero ki te Röpü Whakamana i te Tiriti o Waitangi, Waikaremoana, 2002).

I a koe ka noho i te taha o taua ahi, kua täria e koe te wä e whakawhiwhia ai koe ki ëtahi mahi iti nei. Akene pea  
kai a koe ëtahi pükenga o te ao Päkehä, he tangata mätauranga ränei koe, he täkuta. Ahakoa, käore koe e ähei ki te 
whakarangatira i a koe i runga i ö pükenga. Ko täu mahi he whakatutuki i te whakatauäkï  e kï rä ‘ko te whakaiti te 
whare o te ngäkau whakaaro nui (W. Milroy, 2011 ki te kaituhi). Ko te mahi a te ahi kä he whakamätau i tö ngäkau, 
i ö kare-ä-roto, i ö whakaaro. Käore e taea e te tangata täone, e te tangata o te ao whänui, te hoki atu ka tohutohu i 

ngä Mäori noho pärae, Mäori kai pühä. Ki te hoki atu koe kätahi ka whakarangatira i a koe, kua whiua atu te täora 
whakamaroke pereti ki a koe. Kua kite au i tërä i Waikaremoana i te tau 2002. Käore i hamumu te ahi kä, engari he 
körero nui i roto i te whiu atu i te täora ki te tangata whakarangatira i a ia anö. He körero nui hoki kai roto i te noho 
puku, arä, ko te kore e tautoko i ngä mahi hüneinei a te tangata whakarangatira i a ia anö. Äkene ränei kua whiua ko te 
körero ‘e hoki ki Pöneke pahupahu atu ai’. Ki te kore i tërä, ko tënei nä, ‘tau atu koe ki raro, nönanahi nei koe’.

Engari he wä töna kua tonoa koe ki te mahi i tëtahi mahi, äkene he mahi iti noa te mahi, ehara i te mahi e rite atu ana 
ki ö tohu mätauranga, ki ö pükenga ränei. Ki te oti pai i a koe, kua hoatu anö he mahi. Ki te oti pai tërä, kua tïmata te 
whakahängai i ngä mahi ki ö tohu mätauranga. Kai te möhio te ahi kä ki ö pükenga, engari koirä ngä whakamätautau 
i te tangata e hoki atu ana ki te tahu i tana ahi. 

Koirä te huarahi i whäia e Täkuta Rangi Mätaamua i a ia ka hoki ki Ruatähuna. Nö te tau 2000 ka mate tana koroua, 
kua weto noa atu tana ahi ki Ruatähuna i ngä tau kë o te 1930. Engari ko tana öhäkï, ko te hoki ki Ruatähuna tanu 
ai nä te mea i hiahia ia kia riro ko ia hai huarahi atu mö ana mokopuna ki Ruatähuna. Käore i roa i muri mai ka hoki 
a Rangi-noho-täone ki Ruatähuna ka whakatata atu ki tana päpara whakaangi, tëtahi o ngä mana o te hapü. Näwai e 
noho ana i te taha o te ahi o tana päpara, e whakamätautia ana e te päpara me ëtahi atu whänau o te hapü, ka taka te 
wä  ka whakawhiwhia e te päpara ki te mömotu ahi, kätahi ka kï atu, “Tahuna tö ahi ki te tünga whare o ö tïpuna”. Ko 
te haerenga tërä o Rangi ka whakatü i tana whare, ka tahu i tana ahi. Kua kä te ahi o Rangi, kua noho ko ia tëtahi o ngä 
tino mana o te hapü, ko ia hoki te heamana o te komiti  marae. Ka kitea ngä hua kua puta i a Rangi i runga i te marae, 
kua riro mai ngä utauta hou, kua töia mai ngä whakaaro o te ao whänui hai whakaawe ake i te marae. Kua takoto tana 
rautaki ki te whakaora ake i te paepae whaikörero  me te paepae karanga o tana hapü. He tangata e muia ana e te hapori 
o te häpü, e te hapori hoki o Ruatähuna. Kua mana tana ahi ki te hapü, kua tautoko hoki ngä hapü o Ruatähuna i tana 
ahi. He tauira pai te tauira o Rangi Mätaamua.

Ko te tino whäinga o tënei wähanga ko tënei nä. Mënä kua weto tö ahi, käore ränei ö ahi, ko te whakapapa te huarahi 
atu möu ki te tahu i töahi kia ahi kä ai koe. Ka whakatata atu koe ki te ahi o tëtahi whänau tata ki a koe, ka inoi kia 
noho koe i te mahana o taua ahi. He wä roa koe e noho tahi ana i te ahi o ö huänga. Ko tömahi he tahutahu i taua ahi 
whänau, he kohi wahie mö te ahi, he tahitahi i te takuahi kia mä. He whakamätautau ënei e kupu whakaritea nei e 
au.  Ki te hipa koe i ngä whakamätautau hinengaro, whakaaro, kare-ä-roto, kua tïkina atu e te rangatira te mömotu o te 
ahi o te whänau, kätahi ka whakawhiwhi ki a koe. Ko tö mahi he tiaki i taua mömotu ahi, kätahi ka whakamahi i taua 
mömotu hai tahu i töu ake ahi. Kätahi anö koe ka kïa he ahi kä.

Ngä Mäori noho täone, ngä whanaunga kua motu te taura
Ko te hunga kua wehe atu i ngä marae käinga tëtahi matapaki nui. Mö töku iwi, iti iho i te 5000 ngä Tühoe kai ngä 
marae käinga e noho ana, neke atu i te 27,000 kai waho i te rohe. Ko te pätai i raro i te kaupapa ahi kä ko tënei nä; ka 
pëhea te nuinga o Tühoe e noho mai rä i waho i te taiapa e ai ki tä Te Kapunga Dewes i körero ai i mua ake rä? Ko te 
whakautu, kia mau mahara ki ngä marae me ngä nöhanga hapü. E 34 ngä marae o Tühoe, ka mutu kai te rohe o Tühoe 
te nuinga e tü ana. Mö te hunga kai waho o te taiapa, ko te mahi he hono anö i ngä taura ki aua marae. Me pëhea? Mä  
te kanohi kitea i tënä wä, i tënä wä. Ahakoa kai Pöneke e noho ana, ko täu mahi he hokihoki i ngä wä e wätea ana, ki 
ngä tangihanga, ki ngä hui tangata ora. Mä te kanohi kitea e mau tonu ai ngä hono, e rongohia ai tö reo ki te marae me 
te hapü. Engari he pae anö tö tënei momo tikanga, ä, käore koe e ahi kä mä roto mai i tënei tikanga, otiia, ka mämä ake 
te hurahi ki te ahi kä.

Ngä raruraru - me pëhea te whakaora?

Ki te tipu he raruraru ki roto i te hapü, me äta matapaki taua raruraru. Tirohia te mana ahi kä, ko wai mä ngä uri o te 
hunga kai ngä urupä e tïraha ana, ko wai mä i tuku whenua mö te hapü, kai hea ngä pänga whenua o te hapü i roto i 
te rohe, ko wai mä ngä rangatira. Ki te märama tërä, äta matapakitia tä rätau  e tohe ana. Mënä e pokea ana rätau e te 
tokomaha räwaho, käti, he mea mörikarika tënei i raro i ngä tikanga o te ahi kä.

Tuarua, mënä ko te raruraru  kai roto i te whakatau a te hapü i tëtahi kaupapa nui, me whakatika taua raruraru, käore 
e pai kia noho täwëwë. Ko te punga o te taumata whakahaere i te Mäori kai roto i te whänau me te hapü. Mënä he 
raruraru ka taka ki te hapü, kua tahuri te hapü ki te whakatikatika i taua raruraru i mua i te haerenga ki te whakatau 
i ngä kaupapa nui.

I roto i a Te Arawa, kia whai whakaaro öna iwi katoa ki tënei tikanga. Ko Rangiteaorere tëtahi o ngä pümanawa o te 
Te Arawa. Mënä ka hë tëtahi o aua manawa, ka möioio a Te Arawa whänui. Ki te taka he raruraru ki a Rangiteaorere, 
ko te mahi a Te Arawa he äwhina i a ia kia hoki anö töna ora. Mënä ka ora tërä o ngä manawa, ka ora hoki a Te Arawa.

Mä te tokoiti e whakahaere te tokomaha?
 I ngä wä o täukiuki, he iwi he rohe, he iwi he rohe. Käore te Mäori o Tühoe e haere ki te rohe o Ngäpuhi noho ai, te 
Mäori ränei o Te Arawa e haere ki te rohe o Ngäti Kahungunu noho ai. Nö reira i ngä marae käinga katoa e noho ana te 
iwi me ngä hapü, rätau katoa he ahi kä. 

I ënei rä, kua korara te Mäori, kua noho i ngä  whenua o ëtahi atu iwi. Ko te nuinga kai ngä täone e püwhenua ana. Ka 
mahue tahanga ngä marae, te nöhanga o ngä hapü. I raro i te noho a te Mäori i ënei rä, ä, i raro hoki i ngä tikanga o te 
ahi kä, kai te hunga tokoiti te mana whakahaere. 

Nä, kua tae ki ngä kerëme raupatu, kua tipu he mate. Ko te hiahia o ngä iwi käinga, mä te hunga kai te noho tonu 
i ngä rohe hai whakahaere ngä kaupapa kerëme me ngä tahua käpeneheihana. Kai a rätau te mana motuhaketanga 
Engari arä  atu ngä whakamärama o te mana motuhake, ehara i te mea e kï ana kia noho te mana  i tëtahi wähi kotahi, 
i roto ränei i  ngä ringa o te tokoiti. He whakamäramatanga tërä nä ëtahi tohunga matapaki i ngä tikanga Mäori. Ka 
pëhea mënä ka whakatakotohia  tëtahi whakaaro e kï ana kia taka te mana ki te tokomaha. Äkene koirä kë te mana 
motuhaketanga. Koirä hoki te tikanga o te ao pöpöti. I raro i tërä tikanga pöpöti, ka hinga te käwanatanga o Äwherika 
ki te Tonga, nä te aha, nä te mea ko te tokoiti i te whakahei i tö rätau mana ki runga i te tokomaha. Kai te përä hoki ngä 
pakanga i Tunihia, i Ihipa, i Rïpia, ä, kua tae i näianei ki Hiria. I roto katoa i ënei whenua, ko te tokoiti i te whakahaere 
i te tokomaha, ko rätau i te kï me pënei te noho, ki te kore e pai ki a koe, kia ahatia? Koinei pea te möioio o te ahi kä i 
raro i ngä whakaaro o näianei.

Ahakoa i te ao Mäori, kua nui rawa ngä Mäori e tipu ake ana i waho o ö rätau rohe ä iwi. Me te aha ko rätau te hunga e 
whai ana i ngä tüähuatanga o te ao whänui përä i te whai rawa, i te whai mätatauranga anö hoki, ka mutu, ko te puna 
mätauranga o ngä iwi kai waho kë e noho mai ana. Ko te mate kai mua o te ahi kä, kai oho te tokomaha, ka mate te 
tokoiti përä i Tunihia me Ihipa.

Heoi ka waiho tërä whakaaro ki te ngäkau o te kaipänui hai matapakitanga mäna.

Kupu whakatepe
Kua takoto aku whakaaro mö te tikanga o te ahi kä me te mana whakatau o te hapü. E kï ana ahau, ko te mana 
whakatau, käore i tuwhera ki te katoa ahakoa e taea ana e rätau te tätai i ö rätau whakapapa ki taua hapü, engari i taka 
ki te hunga ko rätau kai te atawhai i te marae, ko rätau ngä ringaringa me ngä waewae e oti ai ngä mahi. Waihoki ko 
rätau te ahi kä.

Mö te hunga kua mätao ngä ahi, mä ö rätau whakapapa e ähei ai rätau ki te tahu anöi ö rätau ahi, engari äkene pea he 
wä roa e tatari ana kätahi anö ka tutuki. He nui hoki ngä whakamätautau e ähei ai te tahu anö i taua ahi. Ka mutu mö 
te ahi kä, ko täna mahi he whakahaere i te hapü i runga i te whakaaro nui me te whai whakaaro ki te hunga käore anö 
kia kä ngä ahi.

Ahakoa käore i tuhia ngä ture me ngä tikanga ki runga i te pepa, engari i tuhia ki te ngäkau o te Mäori, ä, e noho märama 
ana aua tikanga. Ko te whakatinanatanga o aua tikanga ka waiho mä te ngäkau pümahara o te ahi kä. Käore hoki e 
kore, ka hë te whakatinana i aua tikanga i ëtahi wä,  engari käore i tika kia riro mä te pänga whakapapa anake e mate 
ai te mana o te ahi kä.

Inä taka he raruraru nui ki te hapü, ko tä te tikanga e whakahau ana kia äta whakaarotia, kia kaua e hohoro ki te tinei 
i te ahi, engari kia täria te wä, kia mahea ngä whakaaro i mua i te whakatikatanga i te hë. Ki te hohoro rawa te rere ki 
te whakatika, äkene ka tineia hoki ko te mana ahi kä o te iwi whakatinana i te mana o te marae. Kia maumahara, ko te 
ahi kä te mauri o te mana o te hapü ki te whenua.

Ariä:  I runga o Türangawaewae Marae i te 19 Akuhata, 2011 i te rä kawe mate o te koroneihana o Kïngi 
Tuheitia, i whakatakotohia e Professor Pou Temara te urupounamu ‘ko te hunga whakamomori me tangi me 
aha ränei?’ Ko taku whakapae, ko te whakaaro pea o roto o tënei pätai, e aro ana ki te hunga whakamomori. 
Heoi, ko te aronga kë pea o te kaupapa, ko tënei mea te tangihanga. He whakapono nö te ao Mäori, ko te 

tangihanga, he whakarangatira i te tüpäpaku me ngä mahi i oti i a ia i te wä o te ora. Heoi, ko täku e uaparetia ana, ko 
te kawenga matua o te tangihanga, ko te aroha o te tangata ki te tangata. Ko ngä kaupapa o te tangihanga, tuatahi he 
tuku i te wairua ki te wähi ngaro. Tuarua, he huarahi e tïngia ai e te Mäori ngä panonitanga o te mate. Tuatoru, he hui e 
whai oranga ai te hunga ora. Nö reira ko taku paremata ki te pakirëhua a Professor Pou Temara, ae me tangi ki te hunga 
whakamomori ka tika. Ko te aronga o tënei pepa he wänanga i ngä tuhituhinga kua puta kë ki te ao mä te wetewete i 
ngä körero mö te tangihanga, te mate, te rerenga o te wairua, te whakahaeretanga o te tangihanga, te whakamomori, 
me ngä whakapono o iwi kë mö te whakamomori. 

Tangihanga
Ko te tino huihuinga o ngä hui katoa o te ao Mäori, ko te tangihanga. Kei tënei o ngä hui ka whakakotahi ai te ao Mäori i 
raro i te aroha, i runga i te whakaaro rangatira ki te hunga mate me te kiri mate. Kei tënei momo hui ka kitea, ka rangona 
te kounga o te karanga, o te whaikörero, o te waiata, otirä o te whakaaro nui ki te tangata. Hei tä Cowan (1930, p. 242) 
“It is at a tangihanga … that one sees something of the real Maori. Old customs are revived, … nose is pressed to nose, 
and the orations over the dead are rich in song, in proverb, and in … symbol and imagery”. 

Nö reira, ko te aroha o te tangata ki te tangata te kawenga matua o ngä hui tangihanga. Engari, he aha ngä tikanga? I ahu 
mai te tangihanga i whea? Mö wai, mä ränei te hui tangihanga? He aha i hira ai ngä hui tangihanga i roto i te ao Mäori? 
Kia puta he märamatanga hïnätore mai, aharoa mai ränei, me ruku ki ngä rëtötanga o ngä körero mö te tangihanga.

Ko te tangihanga, he takunetanga e taea ai e te Mäori te takatü i ngä panonitanga o te wä. E ai ki a Oppenheim (1973, 
p. 101) “the tangihanga is the cultural expression of the reaction of the Mäori social group of death. It is part of the 
process of adjustment to a change in social relations”. 

Äpiti atu ki ërä whakaaro, ko tä Tariana Turia:

It offers the kiri mate … the opportunity to be supported and to grieve. It creates an opportunity to farewell 
the spirit and the soul of the deceased. It rekindles the institution of gifting and the reaffirmation of kinship 
ties. It offers the opportunity to form new relationships and retell the stories of the deceased and the whänau. 
It removes the fear of expressing grief 

(Tariana Turia, i roto i te pukapuka Huihuinga, 2003, p. 32).

Nö reira, ko te tangihanga he huarahi e tïngia ai e te Mäori ngä panonitanga o te mate. Ko ngä panonitanga e körerohia 
ana, ko te panoni ä kiko, ä wairua, ä hinengaro hoki. E ai ki a Dansey (1992, p. 110):

There is a need for ceremonial so that the dead may be properly farewelled, his or her virtues extolled (and 
quite often faults and failings almost brutally enumerated), the bereaved comforted, the ties of relationship 
renewed and the deep well of Maoritanga tapped so that all who come may refresh and strengthen themselves.

Koinei ngä panonitanga ä kiko, ngä ähuatanga ka pä ki te tangata me te iwi. Ko te tangihanga, ka whai wähi ai te iwi ki 
te whiri i ngä taurahere i waenga i a rätou anö, otirä, ki te tautoko i te kiri mate kia manawapou.

Heoi anö, ehara i te mea, ko te poroporoaki, ko te mihi, ko te tangi anake ngä kaupapa o te tangihanga, arä hoki te taha 
wairua o te tangihanga. Nä runga i ërä whakaaro, me ruku ki ngä rëtötanga o te whakaaro Mäori mö te mate.

Mate
Ki tä te Mäori titiro, i ahu mai te mate i whea? He aha te orokotïmatanga mai o te mate? He aha ngä tikanga o te mate i 
roto i te ao o te Mäori? E ai ki a Best (p. 156) käore te Mäori i whakapono ka whakawängia te wairua o te tangata e te 
Atua, ka whai hua ränei te wairua mö äna mahi i a ia e ora tonu ana. Ko tä Best, käore te Mäori i te mataku ki te wähi 
ngaro. E ai ki a Oppenheim (1973, p. 89) e toru ngä tikanga o te mate ki tä te Mäori titiro:

1. He tikanga motuhake o te ao i ahu mai i ngä Atua;

2. He ture o te ao

3. He mea i ahu mai i ngä mahi a te tangata

Nä runga i ngënei körero, i ahu mai te mate i whea? I te ira atua? I te ira tangata ränei?

Kia äta titiro ki te tikanga tuatahi i whakatakotoria e Oppenheim, ki ngä Atua. He nui ngä körero mö ngä Atua, me te 
orokotïmatanga mai o te mate.

Te orokotïmatanga mai o mate
Kia tïmata ki tëtehi o ngä körero mö Hinenuitepö. Ka moe a Täne i a Hineahuone, ka puta ko Hinetïtama. Kätahi ka 
tahuri a Täne ki a Hinetïtama moe ai. Nö te whakamöhiotanga atu ki a Hinetïtama ko tana hoa rangatira tana matua, 
ka heke a Hinetïtama ki Rarohenga. Nä tënei mahi äna, i whakatüwheratia e ia te ara o te mate, ka huri tana ingoa ki a 
Hinenuitepö. Ka whai atu a Täne i a ia, heoi, ko te tohutohu a Hinenuitepö‘mäu ä tätou tamariki e tiaki, e atawhai i te 
wä o te ora, mäku rätou e manaaki i te wä o te mate’ (Smith, 1974, p. 49).

Ko tëtehi atu o ngä whakapono mö te tïmatanga o te mate i puta mai i te Whare Wänanga o Ngäti Kahungunu, i ngä 
körero a Te Matorohanga möWhiro. E ai te körero, ko Whiro te atua o te ‘underworld’. I te hae a Whiro ki tana teina 
ki a Täne i te mea i riro i a Täne ngä kete o te mätauranga. Nä runga i tërä, i whakaaro a Whiro ka whakahäweatia e ia 
ngä uri o Täne, ka karangahia e ia te tangata ki te mate (Oppenheim, 1973, p. 90). Heoi, käore tënei körero mö Whiro 
i möhiotia whänuitia i te wä i a Te Pëti mä, i a White mä e kohikohi körero ana. I roto i ngä tuhituhinga a Te Pëti mö te 
Whare Pötae, käore ia i whakahua i te ingoa o Whiro hei atua mö te ‘underworld’(ibid). Nä runga i tërä, ka toko ake 
te pätai, i ahu mai tënei whakaaro, ko Whiro te atua o te ‘underworld’, mai i whea? He whakaörite pea i a Whiro ki te 
‘Devil’? Me Rarohenga ki te ‘underworld’o te whakapono Päkehä? Heoi, ka waiho enä pätai ki reira tärewa ai.

He körero anö tä ngä uri o te Nö tä mö te mate. Ko ngä körero nö Te Rarawa, ko Hina-whakapau-tangata, te marama, te 
pütaketanga mai o te mate. Kia huakina ngöna waewae, ka ao, ka awatea. Inä kati ngöna waewae, ka pö(Oppenheim, 
1973, p. 93).

Heoi, ko ngënei püräkau e toru, e kïia ana, ko te mate i ahu mai i ngä Atua, arä, i a Hinenuitepö, i a Whiro, i a Hina-
whakapau-tangata ränei. E hängai ana ngënei körero ki te tikanga tuatahi i whakatakotoria e Oppenheim.

Kia tahuri ake ki te tikanga tuatoru a Oppenheim, arä, te ahunga mai o te mate i ngä mahi a te tangata. Kia tïmata i a 
Mäui. Ko te körero e möhiotia whänuitia ana, i hiahia a Mäui kia kaua te tangata e mate, engari ia kia ora mö ake tonu 
atu. Nö reira ka haere a Mäui me ana hoa ki te tüwheratanga o Hinenuitepö, ä, ka kuhu a Mäui mä töna tara. Käore i 
roa, ka kata te tïrairaka, ka oho a Hinenuitepö, ka mate a Mäui.

Ko te körero a ngä uri o te Nö tä mö Mäui me Hina. Ko taua hiahia rä anö o Mäui kia kaua te tangata e mate, ä, oti atu, 
engari ia kia whai kë i te ara o te marama. He wä ka mate te marama, he wä anö ka ora te marama. Nö reira ka pätai a 
Mäui ki a Hina kia tukuna te tangata kia mate përä ki te marama. Käore a Hina i whakaae (Oppenheim, 1973, p. 93). 

Ahakoa te rerekëtanga o ngä püräkau nei, e örite ana te ngako. Tuatahi, ahakoa ngä manako o Mäui kia ora te tangata 
mö ake tonu atu, käore i ea. Tuarua, ki te tohe te tangata ki te mate, ko te mate ka toa. Tuatoru, ko te oranga o te tangata, 
ko te matenga hoki o te tangata kei te tara o te wahine. 

Ko te wetewetetanga a Smith i ngënei püräkau hei whakakaupapa i te tikanga o te mate:

The means of life, passage through the vagina, is mythically the means of death, while the means of death, 
decomposition into the earth, is mythically the means of life (the creation of the first human being out 
of earth). This identification, therefore, provides man both with an active means of achieving life … and a 
cognitive means of explain lapses into death”. (1974, p. 51).

Kua wänangahia te pütaketanga mai o te mate, me ngä körero püräkau whakamärama i te ahunga mai o te mate. Ka 
tahuri ake inäianei ki ngä whakaaro o te Mäori mö te mate.

Ngä whakaaro mö te mate

Ki tä te Mäori titiro i ngä wä onamata, e toru pea ngä momo mate:

1. Ko te mate tauä

2. Ko te mate aituä, mate tara whare

3. Ko te mate whaiwhaiä (Oppenheim, 1973, p.75)

Ki tä te Mäori titiro i ngä wä o mua,“Death, regardless of its kind, was regarded as being due to some supernatural 
influence” (ibid). Ko ngënei whakapae  a Oppnheim he whakatau i te märama o te kite i te take o te mate. Arä, ko te 
mate tauä, i takea mai i te pakanga, i te whawhai. E ai ki a Dansey (1992, p. 106) “among the old time beliefs which may 
or may not remain … is the attitude to the cause of death. In the case of violent death, in battle or by accident … cause 
and effect can be seen and understood”. 

Mö te mate aituä, te mate tara whare, te mate whaiwhaiä ränei he mate i takea mai i te poutiriao. Ko tä Dansey “In 
the case of death through what we would now call illness, the old-time belief was that the cause was not physical but 
spiritual. Bad influences … were the cause of death … they might also be the spirits of influences which were controlled 
by tohunga of the sorcerer class” (ibid)

Nö reira ka uru te mate whakamomori ki whea? Nönamata te whakaaro möte whakamomori, nönäianei ranei? Ka taea 
ränei te kï, ko te mate whakamomori, he momo mate aituä? He momo mate whaiwhaiä ränei? Otirä he momo mate i 
ahu mai i te poutiriao?

Ko taku whakapae, ko te whakaaro mö te mate whakamomori, he whakaaro i ahu mai i te urutanga mai o ngä 
whakapono Mihingare ki te ao Mäori.

Te rerenga o te wairua
Ko te whakapono o te Mäori, kia mate te mauri o te tangata, ka wehe te wairua i te tinana. He nui ngä momo körero mö 
te rerenga o te wairua. Arä, ka takahia te ara o Hinetüäkirikiri ki te Rerenga Wairua, ka whakangaro atu ai ki Hawaiki 
nui, Hawaiki roa, Hawaiki pämamao. Ka whai ränei i te kukunetanga o Hinenuitepö, ä, oti atu ai. Heoi, ko te mea nui, 
ko te wehenga o te wairua.

I ngä tangihanga, i roto i ngä whaikörero, i ngä karanga, i ngä karakia, otirä i nga waiata, ka tohungia te wairua kia haere. 
E ai ki a Phillips (1966, p. 174) “in addressing the dead, it was customary to explain that the wairua must now depart 
from the haunts of men and cross the ancient ocean of Kiwa to be with those who have departed this life”.

Heoi anö, ki te kore e tika, e eke ränei ngä whakahaeretanga o te tangihanga, kua kore te wairua e haere. Hei tä Mead 
(2003, p. 147):

All through the tangihanga ceremony the wairua hovers, lingers and watches over the proceedings to make sure that 
the rituals are being done properly. The belief is that if the ceremony has not been done properly the wairua will not 
leave but it will hover for a long time, bringing bad luck in its wake. 

He whakapono anö hoki tö te Mäori, käore te wairua e haere, engari ia ka noho mai hei kaitiaki, hei kai arahi i te hunga 
ora. Kei roto i ngä kupu karanga a ngä rüruhi “hoki wairua mai rä e ngä tïpuna” (Mead, 2003, p.148). Heoi, ahakoa tuku 
i te wairua, ahakoa karanga i te wairua kia hoki mai, e whakapono ana te Mäori kia hoki te wairua ki te wähi ngaro.

E ai ki a Mead (2003, p. 149) “There is an acceptance of a move towards another world where the wairua, cleansed of 
all the human frailties of its human body, moves and exists forever”. Nö reira ko te whakapono o te Mäori, ka makere 
ngä here o ngä mahi a te tangata i te ao kikokiko i te wä o te ora. 

Nä runga i ngënei kupu whakamärama a Mead, ka ahatia te hunga whakamomori? Ka makere ngä here o tënei hunga? 
Nö te ao kikokiko ënei mahi a rätou. Kia whakawairua rätou, ka whai ngënei ähuatanga i a rätou ki te ao wairua, ka 
mahue ränei ki te ao kikokiko? Heoi, ka waiho i ërä pätai ki reira tärewa ai, i te mea ko te aronga o tënei tuhinga kia 
tangihia ränei tënei hunga. 

Ka mutu i konei te wänanga i te taha wairua o te tangihanga, otirä o te mate. Me te möhio, he nui ake ngä pätai i ngä 
whakautu. Kia tahuri ake inäianei ki te taha kikokiko, arä, ki ngä whakahaeretanga o te tangihanga me öna tikanga.

Whakahaeretanga o te tangihanga
Kia hoki rä anö ki ngä kupu i whakatakoto i mua, ko te hui tangihanga te tino hui a te Mäori. He whakakotahi i te 
whänau, i te hapü, otirä i te iwi i raro i te ngäkau aroha ki te hunga mate me te kiri mate. Kei tënei momo hui ka kitea, 
ka rangona te kounga o te karanga, o te whaikörero, o te waiata, otirä o te manaaki manuwhiri, o te manaaki tangata.

Nö reira, e ono ngä wähanga, ngä turuki ränei o te tangihanga, arä:

1. Hui tuatahi o te kiri mate

2. Hui o te Marae

3. Ngä whakahaeretanga o te tangihanga

4. Pö whakamutunga

5. Nehunga

6. Takahi whare 

Ko taku whakapae, ko ngënei whakahaeretanga, ko ngënei turuki te aronga matua o te tangi. Otirä, ko te whakaaro nui 
ki te hunga ora, ki te whänau pani kia taea ai e rätou te takatü i ngä panonitanga o te mate, kia whai oranga ai rätou 
i roto i te wä. Nä reira, ka äta whakamäramatia ngënei whakahaeretanga kia märama mai ai ki täku e whakapae nei.

Hui tuatahi o te kiri mate
Nö te rongotanga kua mate te tangata, ka whakakotahi, ka whakahuihui te whänau pani, te kiri mate. Koinei te hui 
tuatahi. Ko te tikanga o te hui tuatahi, ko te körero, ko te whakatau i ngä whakahaeretanga, ko te whakamöhio ki te 
iwi he aha te aha. Koinei te wä ka whakarite te kiri mate ki te kawe i te tüpäpaku ki te Marae takoto ai. Ahakoa kei te 
höhipera, kei whea ränei te whänau, ki konei ka tïmata ai te tangi. Ki konei ka tïmata ngä karakia, ä, ka noho tapu te 
kiri mate.

Hui o te marae
Ko te tikanga o tënei hui ko te whakarite i te marae möte tangihanga, arä, te whare mate, te whare kai, ngä kaikörero, 
kaikarakia, kaikaranga, kaiwaiata. Ka whai wähi hoki te iwi ki te noho ki te körero mö ngä ähuatanga o te mate. Nö te 
tatütanga  o te tüpäpaku ki te Marae, ka tïmata ngä whaikörero, karanga, karakia kia tuku i te wairua ki te wähi ngaro.

Ngä whakahaeretanga o te tangihanga
He maha ngä momo whakahaeretanga o te tangihanga. Kei tërä Marae, kei tërä hapü, kei tërä iwi öna ake tikanga, öna 
ake kawa. Heoi, ko ngä ähuatanga e örite ana mö ngä iwi katoa, ko ngënei. Ka pöwhiritia ngä manuwhiri, ka mihia te 
hunga mate, ka mihia te kiri mate, ka mihia te hunga ora, ka waiata, kätahi ka pä te kiri mäori ki te kiri mäori, ä, ka kai. 
Ko te tikanga o te kai, ko te hiki i te tapu.

Kei tënei wähanga pea, te pütake o te tohe, arä, kia kaua te hunga whakamomori e whakarangatira ki te whaikörero, ki 
te karanga, ki te waiata. Kia kaua tënei hunga e whakanui, e whakamihi, e whakamana. Nä konei ka toko ake te pätai, 
mö wai te tangihanga? Mö te hunga ora? Mö te hunga mate ränei?

Ko taku whakapae, ko tënei wähanga o te tangihanga möte hunga ora. Ki konei ka whai wähi ai te hunga ora ki te 
körero, ki te tangi ki te mate. Ki konei ka wätea te hunga ora ki te whakaputa i öna kare-ä-roto, i öna whakaaro, i öna 
nawe, i öna riri, i öna wawata, otirä i äna mihi. Ehara i te mea me whakarangatira te mate ki ngä whakanikoniko, ki 
ngä whïtiki o te kï. Ko te mea nui kia whai wähi ai te tangata ki te whakaputa i ngä körero kia kaua te mamae, te pöuri 
e ngau kino i roto i a ia.

pö whakamutunga
Ko te kaupapa o tënei wähanga, ko te poroporoaki i te hunga mate me te hiki i te tapu o te kiri mate. Ka whai wähi ai 
te whänau, te hapü täne mai, wahine mai, pakeke mai, rangatahi mai ki te körero, ki te waiata, ki te ngahau ränei. Ä, e 
whakapae ana ahau, he wä anö tënei kia mahea e te hunga ora öna pöraruraru, kia tuku i ngä whakaaro kia rere, kia 
whakaputa i ngä kare-ä-roto.

Nehunga
Ko te rä whakamutunga tënei. Ka whakahaere i ngä karakia kia pai ai te tuku i te wairua ki te wähi ngaro. Ka kawe i te 
tüpäpaku ki te urupä nehu ai. Kätahi te hunga ora ka hoki ki te marae. Mö mätou o Waikato-Maniapoto, ko te kiri mate 
ka hoki ki te waharoa o te marae kia pöwhiritia, kia whakatauhia. Ko te take, he whakahoki i te kiri mate ki te ao o te 
ora, otirä, he hiki i te tapu. Kia mutu rä anö ngä mihimihi me ngä waiata ngahau, ka kai tahi te iwi. Ki konei, ka hikina 
ngä tapu o te mate kia noa ai te iwi.

Takahi whare
Ko te tikanga o te takahi i te whare, tuatahi, he hiki i te tapu o te wähi i nöhia ai e te tüpäpaku i te wä o te ora. Tuarua, 
he whakawätea i taua whare kia pai ai te noho o te whänau. Tuatoru, he whakahoki i te whänau pani ki tö rätou käinga 
kia püähuru ai tö rätou noho i roto i te aroha.

Hei whakaräpopoto i tënei wähanga, e whakapae ana ahau, ko te aroha o te tangata ki te tangata te kawenga matua o te 
tangihanga. Ko te tangihanga, tuatahi, he tuku i te wairua kia hoki ki te wähi ngaro. Tuarua, he huarahi e tïngia ai e te 
Mäori ngä panonitanga o te mate. Otirä, ko tënei mea te tangihanga he hui e whai oranga ai te hunga ora.

Whakamomori
Ko tënei wähanga, he wänanga i te whakamomori. He aha tënei mea te whakamomori? I ahu mai tënei whakaaro mö 
te whakamomori i whea? He aha i puta ai te tohe kia kaua e whakatü tangihanga mö te hunga whakamomori?

Nö reira, kia hoki ki ngä körero kua whakatakotoria këtia mö ngä momo mate, arä, ko te mate tauä, te mate aituä, te 
mate tara whare me te mate whaiwhaiä (Oppenheim, 1973, p. 75). Ka hoki anö ki ngä pätai i whakatakotoria, arä, ki 
whea uru atu ai te mate whakamomori? Inä koa, nöwhea tënei whakaaro te whakamomori? 

Ko te whakamomori, tuatahi, he whakaaro, he aronga o te tangata ki tëtehi ähuatanga, ä, e kore e taea te kaupare i ngërä 
whakaaro. Nö reira, ko te otinga o te whakaaro whakamomori, ko te tutukitanga o tëtehi ähuatanga. E ai ki a Reed 
(1934, p. 418) “the physiological secretions stimulated by deep emotion give physical relief to the pain which gnaws 
within”. Otirä, mö te mate whakamomori, ko te otinga iho, ko te mate. Hei tä Pomare (104) “whakamomori means not 
only the straight-out suicide, but also the faculty natives appear to possess of giving themselves up to death in despair 
and dying accordingly.” 

Heoi, i roto i ngënei whakamärama e rua, käore i kïia he mea pai, he mea kino ränei te whakamomori. He nui ngä 
tauira o ngä tüpuna i whakamomori, arä, a Hinenuitepö i te möhiotanga ko tana hoa tana päpä, a Whatihua nö Tainui 
i whakamomori i te wehenga o Ruaputahanga, a Rangiaho nö Ngäti Tuwharetoa i te matenga o tana hoa a Te Heuheu. 
Hei tä Reed (1394, p. 417) “A widow committed suicide on the death of her chiefly husband” me te whakaaro, he mahi 
rangatira tënei.

Nö reira, nö whea te whakaaro, he kino tënei mea te whakamomori? Nö te urutanga mai pea o ngä whakapono o tauiwi 
ki te ao Mäori.

Ngä whakapono o tauiwi ki te whakamomori 
E ai ki te whakapono Mihingare, he hara te whakamomori. E ai ki ngä whakapono Katorika, he momo köhuru te 
whakamomori, ä, ki te whakamomori te tangata, ka takahi ia i ngä ture o te Atua ‘Thou shalt not kill’. Ko te whakapono 
o te hähi Katorika, he mea takoha te tangata e te Atua ki te ao, nö reira, ki te whakamomori, he tükinotanga tënei i 
ngä mahi a te Atua (Knight, 2009 & Robinson 2009). E ai ki te whakapono Hähi Hurae, he tapu te tangata, ä, ko te 
whakamomori he hara nui ki te Atua (Jacobs, 2010). I roto i ngä whakapono o te Hähi Putaihima he hara tino nui te 

whakamomori, ä, ki te hara te tangata i roto i te ao, käore ia e whai oranga atu anö i roto i tënei ao (Keown, 1996) . 

Heoi, kia hoki ki ngä körero a Best (p. 156) arä, käore te Mäori i whakapono ka whakawängia te wairua o te tangata e te 
Atua, nö reira käore te Mäori i mataku ki te wähi ngaro. Otirä, i roto i ngä körero a Oppenheim, käore te whakamomori 
i whai wähi ki roto i ana whakamärama mö ngä momo mate a te Mäori. Nä runga i tërä, ko taku whakapae, nö te 
urutanga mai o ngä whakapono o Tauiwi i tahuri ai te Mäori ki te whakaaro, ko te whakamomori he hara nui ki te Atua. 

Käore au i te whakahë i ngënei körero, otirä i ngënei whakapono. Kei tërä öna whakaaro, kei tëra öna whakapono. Ko 
täku e wänanga nei, ko te orokotïmatanga mai o te whakaaro he hara kino te whakamomori. Kia hoki ki ngä korero a 
Best räua ko Oppenheim, käore te Mäori i mataku ki te wähi ngaro. Käore hoki te whakamomori i whakauru ki ngä 
momo mate o te Mäori. Ki konei ka toko ake te ui makihoi, he aha rä te hë o te tangi ki te hunga whakamomori? He 
aha te mate o te whakarangatira me te whakanui i tënei hunga?

Kupu whakakapi
Kia hoki ki te kaupapa o te tuhinga nei, me tangi ki te hunga whakamomori? Ko taku whakautu ki tënei, ae me tangi 
ka tika. He nui ngä kaupapa i äta tirohia, i äta wetewetehia i roto i tënei pätai kotahi. Arä, he aha te tangi, te tangihanga 
ränei? He aha te tikanga o te tangihanga? He aha ngä momo ähuatanga o te tangihanga? Ä, i roto i ngä körero mö 
te tangi, i wänangahia tënei mea te mate. Heoi, ko te kaupapa kei raro iho pea i te pätai matua, ko te whakapono o 
te Mäori ki te mate, me te whakaaro he hara kino te whakamomori. Ki te kore te tangata e whakaaro he hara kino 
te whakamomori, käore pea tënei pätai e puta. Käore pea ngä whakaaro e rangi rua mö te whakarangatira, mö te 
whakanui i tënei hunga. Käore pea e whakawehewehe i te hunga whakamomori ki korä takoto mai ai, ä, ko te hunga i 
mate tara whare, i mate tauä, i mate hauata ränei ki konei takoto mai ai. Nä runga i ngënei wetewetetanga, i toko ake te 
ui makihoi, he aha rä te hë o te tangi ki te hunga whakamomori?

Ko taku whakapae, ko te aroha o te tangata ki te tangata te kawenga matua o te tangihanga. Ko te tangihanga, tuatahi, 
he tuku i te wairua kia hoki ki te wähi ngaro. Tuarua, he huarahi e tïngia ai e te Mäori ngä panonitanga o te mate. Otirä, 
ko tënei mea te tangihanga, he hui e whai oranga ai te hunga ora.

Ngä whäititanga
Ko ngä kaupapa kua whakatakotoria kei te kahu tonu o te wai. He nui ngä kaupapa käore i whai wä ki te äta wänanga, 
ki te äta wetewete. Käore i whai wähi ki te körero mö te kawe mate me te hura köwhatu. He nui hoki ngä kaupapa käore 
i whai wä ki te wänanga, pënei i ngä mate whakamomori o nehe, arä, a Whatihua räua ko Rangiaho. I pëwhea te tangi 
ki a räua? Käore hoki i whai wähi ki te wänanga i te hunga whakamomori o näianei me te wetewete i te ähuatanga o te 
tangi ki a rätou. Ko te tümanako ia o te tuhinga nei kia whakatakoto whakaaro me te wänanga i te kaupapa kia kitea 
tëtehi märamatanga, ahakoa hïnätore mai, aharoa mai ränei tënei märamatanga. Nö te rukuhanga ki te wai, i kitea te 
rëtötanga o te kaupapa, me taku whakatau, nä runga i te poto noa iho o te tuhinga nei , me noho tonu ki te kahu o te 
wai.

Körero mö te kaituhi
Nei rä te whakamänawa i te Tokotoru a Paewhiti, ngä pou o Te Panekiretanga o Te Reo, i a Dr Tïmoti Käretu, i a Dr 
Wharehuia Miloroy rätou ko Professor Pou Temara. Ko te kaupapa o tënei tuhingaroa i hua ake i roto i ngä mahi mö te 
Panekiretanga o Te Reo i te tau 2010.

Ariä:  Ko te reo ökawa ara ko te reo o te marae, he reo höhonu. Ka mutu, he tapu katoa öna ähuatanga katoa. 
E rua ngä körero whakatau o runga i te marae.  Ko te karanga me te whaikörero.  Kai roto i wëneki reo e rua, 
ka ahu mai te kupu nei te poroporoaki.  Ka äta tirohia te poroporoaki i roto i ngä whakaaro e pä ana ki ngä 
tikanga o te karanga.  Whai muri ka titiro ki te wähanga o te poroporoaki i roto i te whaikörero.  Mä wëneki 

tikanga e rua,  ka whakaputaina ngä whakaaro me te höhonutanga o te mamae o te ngäkau pöuri ka ea hoki te mamae.  
Ka tiro ake tätau ki ngä take i whakaputaina, ngä tohutohu ä rätau mä me ngä rongo o te wairua o te kupu körero.  Tae 
atu hoki ki te tohungatanga ki te whakatakoto i te rerenga kupu mai i ngä whatumanawa o ngä kuia me ngä kaumätua 
ö Ngäi Tühoe.  Nö reira, ka titiro ake tätau ki ngä momo ähuatanga katoa o te karanga.  Whai muri ko nga tikanga e pä 
ana ki te whaikörero.  Whai muri, ko wëtahi atu tümomo tauira mö te poroporoaki .

Kupu matua: (10) poroporoaki, karanga, whaikörero, tïraha, apakura, tangi whakahuahua, matahuhua, whakanakonako, 
poapoa, whakatara.

Kupu whakataki 
Ko te reo ökawa ara ko te reo o te marae, he reo höhonu. Ka mutu, he tapu katoa öna ähuatanga katoa. E rua ngä körero 
whakatau o runga i te marae.  Ko te karanga me te whaikörero.  Kai roto i wëneki reo e rua, ka ahu mai te kupu nei te 
poroporoaki.  Ka äta tirohia te poroporoaki i roto i ngä whakaaro e pä ana ki ngä tikanga o te karanga.  Whai muri ka 
titiro ki te wähanga o te poroporoaki i roto i te whaikörero.  Mä wëneki tikanga e rua.  Ka whakaputaina ngä whakaaro 
me te höhonutanga o te mamae o te ngäkau pöuri ka ea hoki te mamae.  Ka tiro ake tätau ki ngä take i whakaputaina, 
ngä tohutohu ä rätau mä me ngä rongo o te wairua o te kupu körero.  Tae atu hoki ki te tohungatanga ki te whakatakoto 
i te rerenga kupu mai i ngä whatumanawa o ngä kuia me ngä kaumätua öNgäi Tühoe.  Nö reira, ka titiro ake tätau ki 
ngä momo ähuatanga katoa o te karanga.  Whai muri ko nga tikanga e pä ana ki te whaikörero.  Whai muri, ko wëtahi 
atu tümomo tauira mö te poroporoaki.

Ko te kawa o Ngäi Tühoe he päeke.  Kia noho ki runga i te marae, ka taka katoa öna ähuatanga ki raro i te kawa mo 
te marae, arä, ko te reo o te marae, ko te reo ökawa.  Kai raro i tëneki o ngä kaupapa, e rärangi ana ngä tikanga mo te 
tü a te wahine, me te tü a te täne.  Kai tua atu ko ngä tikanga mö te whaikörero mö te karanga me te poroporoaki.  Ko 
ngä tuhinga e whai ake nei e whakamärama ana he aha te poroporoaki ki tä Tühoe titiro.  Kai roto i tëneki tuhinga 
ka whakatakotohia ngä tümomo tauira mö te poroporoaki i roto i ngä tikanga e rua ko te karanga me te whaikörero.  
Whai muri ko ngä tikanga mö te kawe i te whaikörero i runga i te marae-ätea  me öna ähuatanga e pä ana ki te tuku 
poroporoaki i runga marae-ätea, me ngä wähi katoa e tika ana, ä, heke iho ki ngä tikanga mö te kawe i te poroporoaki.  

Kä riro te tira nui, te tira tawhiti, tira pämamao

Te tü mai a te kawau ki tawhiti 

Hei whakatau i te mata o te pö

Ki te pötawhiti nui, pötawhiti roa

Pöwhakaähuru noa

Ka papa mai nei te mano ki tua

Te nui kua tomokanga atu, hui!

(Nä Taiarahia Black, 2001)

He wähanga tëneki o te waiata poroporoaki nä Ahorangi Taiarahia Black i tito. He apakura ki ngä mate o Tühoe. I 
titoa e ia tëneki waiata poroporoaki mö te kapa haka  o Te Pütahi ä Toi ki Tühoe. Ka kawea e rätau ki Te Hui Ahurei ä 
Tühoe ki Te Waimana i te tau ruamano mä tahi. Hai whakamärama ake i te ähua o tëneki waiata poroporoaki. E tangi 
whakahuahua ana te kaitito i ngä rangatira o Ngäi Tühoe  kua wehe, kua rüpeke atu ki tua o te whärau, ki te whitau 
tarapï o Hinepükohurangi.  Ka whakaritea rätau ki te kawau, he manu tino rangatira hoki te kawau. He maha atu ngä 
ähuatanga o te pöi roto i tëneki waiata he tohu te pöi te mate, he tohu i te hunga wairua hoki. Ko te rua koha tëtahi 
tohu. E tohu ana kua mate he rangatira. E tohu ana i te hunga kua tïokaoka ki tua o te ärai, ki te huinga o te kahurangi, 
ä, ki te ao wairua.  Kai tua te katoa, kua whakawhiti ki te pae o mahara.  He maha ngä rangatira kua makere atu ki te 
puna wai o Hinenuitepö.

He aha te Poroporoaki ki tä Tühoe titiro?

“ Ko tä te hinengaro

 Ko tä te ngäkau

 E tareka te kapo atu.”

Ko ngä kupu ä waha wëneki a tëtahi kaumatua nä Te Kotahitanga Renata o Waikaremoana e pä ana ki tëtahi wähanga 
o te reo ökawa, arä, ko te poroporoaki. 

‘Kai roto i ömahara te whakaaro nui ki te hunga kua tïraha, kua mäwehe atu töna kikokiko ki te ao wairua e kore mo 
te hoki mai anö.  Ka hoki ö mahara ka whakaaro ake ki ngä mahi i mahia e ia i te wä i a ia e takatü haere ana i runga 
i te mata o te whenua.  Ka maumahara koe ki öna uri toto, uri whakaheke, ngä uri noho pani. Ka aroha atu ki a rätau 
katoa, e noho nei i raro i te käkahu taratara.  Otira, ka pöuri tö ngäkau hai reira ka kapo koe, ka haku, ka mapu kau 
noa, hotuhotu ana te ngäkau.’ (T. Renata, körero ä waha, 2001).

Te reo ökawa arä, ko te reo o te marae
E kï ana ahau ko te reo ökawa, ko te reo o te marae, he körero whakatara, he reo ataata, he whakaaro höhonu, he wheako 
whaiaro, he reo kätoitoi, he reo poapoa, he reo häpori, he reo taunakutanga, he reo ähukahuka, he reo whakatenatena, 
he reo uarä, he reo matahuhua, he reo whakanakonako, he reo nä te hapü, nä te iwi hoki.

Ka noho au ka whakaaro ake ko te reo o te marae, ko te reo ökawa te reo e whäia ana kia uru ki ngä whare wänanga, 
wharekura hoki o te motu.  Koineki hoki te reo e tika ana kia puta i ngä huinga wänanga, whakatau manuhiri, türanga 
ä iwi hoki ki runga i te marae ätea.  He wä anö ka rongohia ake tëneki tümomo reo.  Me mätau tonu te tangata ki te 
whakatakoto i te ia o te kupu körero kia rongohia ake te wairua o te kupu me te tätangi o te reo rangatira.  Koineki hoki 
te reo e püminatia ana e ngä kaiako e whakaako ana i te reo Mäori.  Nö reira, he uaua mä ngä tängata karekau i tipu mai 
i roto i te reo ä kui mä, ä koro mä.  He rerekë anö te tangata i tipu mai i roto i te reo ki te tangata i whakaakohia ki te reo.

Ko te tangata kua tipu mai i roto i te reo, kua kite hoki ia i ngä ähuatanga o te reo, ki hea whakamahia ai, ko te mätakitaki, 
ko te whakaatu, me ngä rongo katoa he rerekë ki tä te tangata i whakaakohia mai i roto i ngä whare wänanga o tauiwi.  
Karekau hoki e orite ana te akomanga ki tä te ako i runga anö i tötürangawaewae, i töu ake marae.

Nä reira, ko te reo ökawa, ko te reo o te marae, anei öna ähuatanga e whai ake nei. He nikoniko ngä kupu, he niwhaniwha 
ngä körero, arä, he höhonu. He nui ngä kaupapa o tëneki momo reo, he hiki i te ahureinga o te mita ä iwi.  He höhonu 
te kapo o te whakaaro o te mähara.  Torutoru noa iho te rahi o te tangata e täreka ai te kawe i tëneki tümomo reo.  Heoi 
anö he mahi nui te ako i ngä kupu mo te reo o te marae.  Te mauri o te körero, he nui ngä tikanga kai muri i ngä körero.  
Ko ngä körero a öku uri toto o taiororua o Ruätoki “Iti te kupu nui te körero.”

Karanga

“Kua whakataukitia kua märo kë te haere mai o ngä

kupu taraitia mai i te Rangi ki te whenua”.

Ko ngä whakaritenga mö te karanga i roto ake i a Ngäi Tühoe e pëneki ana öna ähuatanga hai whakatau i runga i a 
marae-ätea.  I ngä uhunga i roto i te rohe pötae o Ngäi Tühoe ko te reo o te wahine te reo tuatahi ki te whakapäoho 
i runga i te marae.  Ka mutu, ko te reo whakamutunga anö nöna, arä, te poroporoaki atu i te wä e hoki atu ai te 
tüpäpaku ki te köpü o te whenua heoi he tikanga tëneki e pä kaha ana ki ngä iwi o te motu.  Otirä, i te wä e karanga 
ana te kaikaranga kua käkahuria ia ki te tapu.  Nö te mea, i a ia e tü rä ki te karanga kua huia mai e ia  ngä wairua ö 
ngä atua me te hunga wairua kia whakakotahi mai ki runga i te marae-ätea.  Ehara tëneki mahi i te mahi mämä.  Kia 
pakari kia toioho tonu te kuia ki te whakarau mai i te whakaaro o te hunga wairua.  Kia kawea märo te rere o te reo, kia 
manawaroa, kia hautü tonu e rere ai te reo whakahuahua, te reo apakura hai puna roimata mö te rahi kua whakawhiti 

nei i te pae o mahara.  Ka täkina ko ngä kupu hängai tonu ki te ope whakaeke kia mau ai te aroha nui kia tangi ai te 
waiü whakaritoritotanga. (McFarland, 2003, wh44)

Inä tëneki waiata a Tühoe ki Te Waimana Käku te höranga o te kururangi a ‘Whakawairangi ai öku nei mahara.’

‘Kai mai koutou i te kai a Tiki.

 He mea nä töku kua pükawatia

Näku rawa i maro iho ki te rau kawakawa.’

Koineki te ähua o te karanga o taua tikanga kai runga marae ätea te wähi o Tümatauenga.

Ko Tümatauenga te atua ka tau mai ki runga ki te marae-ätea.  Koineki hoki te wähi ka rongohia ake, ka whakatauhia ake, 
ka whakatakotohia ake e te paepae tapu ä rätau kupu körero.  Ka tareka e ngä kaikörero te taupatupatu, te tautohetohe 
te whakaputa i ngä körero hahani, ä, tae atu hoki ki ngä körero pai.  Koiraka hoki i kïa ai, e rätau mä, ko te marae ö 
Tümatauenga.  Hai reira anö ka kitea ngä mahi mau räkau a Tü.  Ka whakaatuhia mai i roto i te whakatüwaewae, i roto 
hoki i te wero mëna he tangata rongonui kai roto i te ope whakaeke, kai roto ränei i te manuhiri.  Ka kitea ake anö i 
wëtahi wä, ka tikina atu te koha e tëtahi toa mau räkau.  Hai reira, ka whakamïreirei, ka whakatumatuma e te toa mau 
räkau rä, te manuhiri.  Ka whakatauhia ngä tini roimata me ngä whakaaro kua tau ki runga i te papa whenua o te iwi.  
Ä, wëtahi wä anö ka whakangahautia te ope whakaeke hai whakarata i a rätau.  I roto katoa i wëneki tikanga he momo 
poroporoaki ka puta. ( McFarland, 2003, wh44)

Ko te atua a Täne-Mahuta ka kïa ko Täne-whakapiri.  Ko te tipuna whare tëraka e körerohia ana.  Ko te atua a Rongo 
ka whakaritea töna wähi ki roto i te whare tipuna.  

Ko ngä körero katoa ka rongohia ake te tikanga kia tau te äio, kia tau te rangimärie.  Ko te tikanga kauaka rawa tëtahi 
hai whakaputa i wëtahi körero kino i roto i te whare.  

I körero mai taku tipuna kuia ä Emere Kepa ki ahau i te wä e taiohi ana ahau.  “Mehemea koe ki te äta titiro ki te ähua 
o te whare-tipuna, ka whakaritea ki te wahine. Ana, ka kuhu atu koe ki roto kua hapü te whare rä i ngä tängata, i ö 
whanaunga, i ö uri toto, uri tata.  Hai reira, ka noho rätau katoa ki roto i töna köpu.  Puta mai ana rätau ki waho kua 
whakawhänau te whare rä i ana uri ki te ao.”  Nä reira, koiraka te wähi whakaruruhau o te whänau, o te hapü, o te iwi 
whänui.  

Nö reira, ka karanga ake te kaikaranga, ka waiho te tatau o te whare kia huaki, kia pai ai te kuhu atu o ngä wairua o 
ngä tïpuna ki roto i te whare tipuna, ka huri haere i roto kätahi ka puta ki waho kia tau ai te wairua o te hunga kua 
tïokaokahia ki tua ki runga i a koe, i te wä e karanga ana koe ki runga i te marae.  Ko rätau hoki kai te äwhina mai i a 
koe ki te ärai i ngä wairua kino, ki te äwhina i a koe i te wä e karanga ana koe mö tö hapü, mö tö iwi ränei.  Nä reira, he 
tapu ngä ähuatanga katoa o te karanga, ahakoa ki hea.   (McFarland, 2003, wh45).

Hai täpiri atu ki ngä körero e pä ana ki te tapu.  E ai ki a Te Peehi i ngä wä ö mua ka hoki mai ana ngä toa whawhai i 
te pakanga ka whakaritea e tëtahi tohunga he ahi e kiia nei, ko te horokaka.  Ko tëtahi atu ingoa ko te ahi ruahine.  Ka 
tunua e te tohunga he kümara, i te horokaka, ka kainga.  Kätahi ka hoatu e ia tëtahi atu kümara mai i te ahi ruahine ki 
te ruahine, mäna hai kai, hai whakanoa i te hokinga mai o ngä toa whawhai i te tapu.  Kua wätea mai rätau i ngä mahi 
ä Tümatauenga, kua wätea anö rätau ki te hoki ki ö rätau käinga noho.  (Evans, 2001, wh194).

Ko te ruahine he wahine uri-kore, he wahine kua mutu te whakawhänau tamariki.  Ka tareka anö e ia te whakatüwhera i 
tëtahi whare kätahi anö nei ka hangaia, ä, përaka anö te puhi.  Otirä, ko ngä wähine te kai whakanoa i te tapu nä te mea, 
he noa te wahine i töna ahunga mai i töna whänautanga mai.  He tapu te täne i mua me muri mai i töna whänautanga 
mai ki te ao.  E whai ake nei he whakatauki hai tautoko i ngä kupu körero kua tühia i runga ake nei.

“He wahine te kai tohu i te tapu,

He wahine hoki te kai whakanoa i te tapu”.

(McFarland, 2003, wh45)

Koineki hoki tëtahi ähuatanga o te karanga e mau ai ki roto i ngä poroporoaki.

Ko te kaikaranga he wahine pakeke, he wahine matua rangatira, ruahine, mäna tëneki kaupapa whakahirahira e kawe, 
e mau ki te wähi e tika ana. Mäna te ope whakaeke, te manuhiri ränei, e ähei ana ki te whakaeke ki runga i te marae ätea, 
e karanga.  Me karanga i runga anö i te reo märie i te äio, ä  kia märama hoki ki te kaupapa përaka anö te whakahoki 
mai a te wahine kaiärahi mai i töna tira.  Hai reira, ka rangona te reo poroporoaki i roto i wëneki karanga e whiria ana i 
runga i te marae ätea.  Ko tëraka ähuatanga e kï ana ka riro mä te karanga e whakatau he ähua mö te pöhiri, e whakatau 
te hunga mate e mauria atu ana e rätau te hunga ora, e tareka ai te whai i ngä tätai hononga ki te taha o te tangata 
whenua, ki te taha hoki o te manuhiri, o te ope whakaeke ränei.

Mehemea he kötuku rerenga rangi, rerenga tahi kai roto i te manuhiri, kua whakahaeretia te wero, te haka pöhiri.  He 
whakatüwaewae, mehemea he tangata rongonui, hautü ränei, kua riro ki tua o te ärai.  Ka nui te ähua o te kawa o te 
marae mä te kaupapa hai whakaaraara.  Tutuki ana te whakatau ä te tangata whenua i äna tikanga mö taua kawa, ka 
whai tönu te manuhiri i taua kawa.  Kua ähei ngä taha e rua, arä, ko te tangata whenua me te manuhiri ki te noho i 
runga i öna paepae tapu, engari mä te tangata whenua te whakarite.  (McFarland, 2003, wh46)

I roto i ngä tuhinga körero a Woodard e whakamärama ana ia, ahakoa tokowhä noa atu ngä kaikaranga, ka noho kotahi 
tönu te kaikaranga. Ahakoa e hia ngä kaikaranga te mutunga anö he karanga kotahi ä te hapü ki te manuhiri.  “Ko tana 
kï e rite tonu ana te hiki o te karanga, ahakoa, he pöhiri manuhiri, he poroporoaki tüpäpaku e rite tönu ana ngä karanga 
ki ö mua, e whakaahua tonuhia mai ana ngä nekenekehanga o te tikanga mö te karanga.” (Woodard, 1994).

Hai tapiri atu ki tëraka, i roto i te whärua o Ruatoki, e kï ana tëtahi o ngä kaikörero o Ngäi Tühoe e ai ki ngä pükörero 
me ngä kaikaranga, ko te momo reo o te karanga he reo reitü.  Ko te reo reitü ki tä Tamati Kruger; “Koineki te reo ka 
rangonahia ake e te ao wairua kärekau rawa e örite ana ki te körero-ä-waha.  E kï ana nä, kärekau he reo ka tata ki te 
hiki i tëraka momo reo, i tö te wahine.  Nö reira, ka karanga ake te wahine, he tangi töna reo.  Koiraka, ka hiki kë te reo, 
ka tangi, ka möteatea, ka tere anö hoki te hari o te reo whakahuahua.”  He  whakahoki i ngä mahara kia hono ai ki te 
ao wairua.  Ko te wahine te puna o te waiata, o te roimata, o te aroha. Ka tareka e ia wëneki mea katoa. 

“Ko te wahine te puna o te waiata,

o te roimata, o te aroha.” 

Mä te reo reitü hai hiki i te wairua o te reo karanga me te reo o te whaikörero.  Ko wëneki körero e pä ana ki te wä o te 
mate.  Nä reira e kï ana ia he möteatea ake te reo o te wahine ki töte täne. (T. Kruger, körero-a-waha, 1996).

Hai tauira, he ngunguru te reo o te wahine.  Tënaka tätau titiro ki te waiata, Tiketike-rawa-mai-te-Waiwhero. Kai te 
rärangi tekau mä iwa e täkoto mai ana te kupu nei, te ngunguru.

Kaore hoki e te roimata, 

Te pëhia kai aku kamo;

Me he wairutu au ki Te Whangaromanga, e,

Ko Haumapuhia, e ngünguru i raro rä, i.

Ko tëneki waiata, nä tëtahi tipuna o Tühoe, nä Paitini Wi Tapeka, i whakamärama ki a Te Peehi i Te Whäiti, i te tau 1896.  
Ko Mihi ki te Kapua, he kuia tito waiata nö Ngäti Ruapani o Waikaremoana.  Näna tëneki tangi mö tana tamahine, mö 
Te Uruti.  Inä te rongo mai, kai te maukinotia e tana täne.  Ehara i te waiata tawhito rawa, engari he waiata e manaakitia 
ana.  Ko te käinga i noho ai a Mihi ki te Kapua ko Te Matüähu, kai te taha tuaraki o Waikaremoana.  Märama tonu te 
titiro mai i reira ki Te Onepoto.  Kai reira te whakaputanga mai o Waikaremoana.  I tomo mä raro i te whenua.  Ko 
te ingoa o taua tomokanga ko Te Whangaromanga.  Ko te putanga ko Waikaretaheke, ä, kai raro iho te whare o te 
hiko.  Ko te körero he kuhunga mai nö Haumapuhia kia puta ia ki waho o te moana, o Waikaremoana.  Näna i waere 
te ara wai i Te Whangaromanga.  Kai a Tühoe, whärangi 190, 978, te körero o Mahu rätau ko tana whänau, i noho ki 
Waikotikoti, i Wairaumoana, he whanga kai te pito hauauru o Waikaremoana.  Käre anö he moana o tëraka wä engari 
kai te tua whenua tonu.  Ka moe a Mahu i a Kauariki, ka whänau mai ko Haumapuhia.  Ka noho; ka pakeke; ka tonoa 
e Mahu te tamaiti me te tahä ki te tiki wai i Te Puna a Tauwhara.  Nä, ka turi te tamaiti rä.

Ko te riringa o Mahu, ka rumakina a Haumapuhia ki roto i te puna rä.  I reira ka whakataniwha a Haumapuhia, ka 
tomo, ka kori haere i raro i te whenua; nä, koia te moana nei a Waikaremoana, me öna kokonga maha he koringa nö 

Haumapuhia kia puta.  Ko te koringa whakamutunga he whainga ki te moana, ka tomo i Te Whangaromanga; nä, kai 
reira te rua i kuhu mai ai, puta mai ko Waikaretaheke.  Nö te putanga mai ki te ao türoa, ka whakaköhatutia; kai reira 
e takoto ana, ko te pane ki raro, ko ngä kühä e toro whakarunga ana. Ina, wëneki waiata e whakaatu ana i te hua o te 
whakaaro i roto i te  waiata. 

He nui ngä momo ähuatanga me ngä tikanga mö te poroporoaki i te wä e karanga ana te wahine i runga i te marae.  
Ki te karanga koe, tü maia.  Ä, me äta whakarite koe i a koe.  Me mau te ïhi, te wëhi o te reo karanga kia tapu hoki te 
whakaputa i te kupu körero. 

E ai ki ngä körero a tëtahi morehu kuia o te whärua o Rüätoki, “Ko te ähuatanga o te tuku i te mate ki te poroporoaki 
ränei i te mate, e whakaatu ana koe i tö mamae.  Tëneki tikanga te poroporoaki, kai ö mahara, ka whakaaro ai koe, ä, ka 
tangi whakahuahua koe.  Ka tïkina e ö tätau kuia ngä kupu mai te rangi, me ngä mamae kai te püpu ake i roto tonu i a 
rätau.  E kï ana hoki ngä kuia, ki te kore e poroporoakitia, ka noho pöteretere tonu te wairua o te hunga mate, käre anö 
kia tukuna. He whakapono ränö te ao Mäori.  Nö reira rätau i poroporoaki ai.  Tuarua, ko te poroporoaki hai whakaara 
ake i te ao wairua. Ka poroporoakitia rätau anö, kia awe te wehe atu o te wairua o te tüpäpaku i töna marae, i töna iwi.  
Oti anö rä, he rereke te karanga ki te poroporoaki.  E tuku ana koe i roto i te poroporoaki, he tuku tëraka i te hunga 
wairua.  Ko te karanga e pöhiri ana koe kia haramai, kia whakaeke mai ki runga marae-atea.  E whakanoho ana koe ki 
tö te pöhiri.  Ko te ture o te wahine o Tühoe, karekau e karanga i roto i te whare, karekau hoki e poroporoaki i roto i te 
whare.”  (T. Mc Garvey, körero-ä-waha, 1996).

Te karanga
Kua hora atu i kötata ake nei te take i huri mai ai ki te rapu haere i ngä körero mö tëneki kupu, te karanga me öna 
whakamäramatanga.  He kupu puta-ä-waha katoa te karanga, engari ka tau ki runga i te kaupapa körero.  He momo 
whakaputa mai, ki te wähanga e whakaputaria mai.  Tae atu hoki ki a ia, e te kaikaranga whakaeke te whakaputa mai 
öna kupu.  Tëraka pea ka puta mai te ui, mehemea he kupu puta-ä-waha katoa, he aha i kore ai e kïa he körero kë?  
Karekau e tareka te whakautu atu ehara ana i te körero.  Heoi anö, ko te kupu karanga puta-ä-waha me te kupu puta-ä 
-waha körero he rerekë.  Tëraka aianei whakaaro ake ki te whaikörero, ki te waiata tawhito, ki te karakia, ki te haka.  Ko 
te rangi, ko te ähua o te reo, ko te tü ki te whakatau ahakoa mä te tinana, ä, mä te räkau ränei me te ähua o te tangata ka 
rerekë  mai te whaikörero, ki te waiata, ki te karakia, ki te haka.  Ana, he pëneki anö te tauira o te karanga. (McFarland, 
2003, wh49)

Ngä tikanga mö te karanga
E whai wähanga atu ana ki te tikanga karanga manuhiri ki runga marae.  Arä, he karanga tono, he karanga mihi, he 
karanga whakaaraara, he karanga whakahuihui iwi.  Ka puta katoa mai wëneki ähuatanga i roto i te pöhiri.  Ko te reo, 
te reo tö manuhiri mai ki runga marae, ko tëneki me öna ähuatanga katoa te mea e tirohia nei, arä, te karanga, maioha 
ränei, ki te takitahi, ki te takirua, ki te takitoru, ki ngä kärangaranga maha ränei.  Ahakoa, kotahi noa iho te manuhiri 
e whakaeke ana, ko te mea nui, he karanga, he pöhiri, he whakatau i taua manuhiri rä, ä, tae noa ki te manaaki i a ia. 
E whai ake nei he tauira:

Kaikaranga o te tangata whenua

Haere mai rä e te manuhiri

Mauria mai rä ngä puna roimata

Kia tangihia tö tätau aituä kua tïokaokahia ake nei te whärangi rau püangiangi

E takoto nei i roto i te whare o Apakura

Kawea mai o koutou tini aituä kia tangihia kia mihia i te rä nei e

Haere mai, haere mai rä...

Kaikaranga o te manuhiri

Hoki wairua atu rä ki ngä nohoanga matamata

Ki te käinga tüturu i whakaritea mö koutou

Ki tua o Paerau ki te Huinga o te Kahurangi

Ki te Kähui ki uta

Haere rä, haere atu rä..

(McFarland, 2003, wh50)

Ngä whakatüpatotanga mö te kaikaranga
He ture whakapä tëneki ki te ähuatanga o te tütakitanga a te tangata whenua me te whakaeke a te manuhiri ki runga 
marae.  He mahi tapu tëneki, koineki hoki te ähuatanga o ngä mätauranga katoa nä ngä tïpuna i tuku iho mai ki a tätau.  

He wä whakatüpatohanga, he wä whakamaumaharatanga, tangi hoki, he wä whakapiripirihanga, he wä manaakitanga.  
Wëneki mea katoa ka häpaingia i raro i te kaupapa o te pöhiri e rau ai te poroporoaki.  

I körerohia mai e tëtahi o öku nä tipuna kuia, mehemea kai te whakaeke koe ki runga marae ahakoa kai tö iwi ake 
koe, kai tëhea rohe nei koe e haere ana, ko te mea tuatahi mähau, he whakarite, he whakawätea anö i a koe i mua i 
töwhakaeketanga ki runga i te marae-ätea.

Ko te ähuatanga ötëraka whakatüpatotanga ki ahau nei me karakia koe i a koe anöi te tuatahi kai pä mai te mäkutu, te 
whaiwhaia ränei ki runga i a koe.  

Nö reira ko täna kï mai, me whakataiapa e koe i a koe anö, tüpono kai reira wëtahi tängata ka rongo ake i te reka o tö 
reo.  Ka tangohia te reo rä mai i a koe, ngaro tonu atu.  Tuarua, kauaka hai titiro atu ki ngä whatu o ngä tangata i te 
wä e karanga ana koe, e waiata ana ränei koe, engari me titiro ki tua atu o rätau kia kore rawa e mau ö kanohi.  Ko te 
ähuatanga o tëraka kai kiriwetihia koe, ka püahaehaetia koe e ngä mea möhio ki tëraka mahi.  (K. Paratene, körero-ä-
waha, 1996).

Kai mahara hoki tätau kua ngaro noa wëra ka tü ähuatanga, engari kai te whakamahia tonuhia wëra ka tümomo mahi 
inaia tonu nei. He whakaätete i tötü ka whakarangiruahia ou whakaaro me te whai kia kauaka ngä whakaaro rä e 
whakatinanahia. Nä reira ki te karanga koe, me matua möhio koe kai raro koe i te tapu, kai roto hoki koe i te ao wairua 
e haere ana i taua wä.  Ka käkahuria koe e ngä mätua tïpuna ki te whakahau i ngä tikanga a rätau mä, ka rongo tonu 
koe i tö wairua e haere ana.  Ka tuku koe i ö kupu körero i roto i tökaranga anö nei he reo kë noa atu, hai reira kua 
manawaru tötü, kua tau mai hoki ö tïpuna ki te äwhina mai i a koe.  Heoi anö, ko tähau mahi he tuku i te wairua ö te 
tüpäpaku rä i runga i te ara kua whakaritea këtia möna kia mawehe atu mai i a tätau, te hunga ora.  Nä reira tënaka 
tirohia ake wëtahi ähuatanga o te karanga a te tangata whenua i runga marae-ätea. (McFarland, 2003, wh51)

Tangata whenua
Tau mai ana he manuhiri ki te tomokanga, ki te waharoa, ki te ngutu awa o te marae ka whakarite ki te whakaeke mai.  
Puta kau mai ana te tohu whakawätea, rere kau atu ana te reo karanga o te kaikaranga o te marae.  He reo pöhiri, he 
reo taukiri, he reo kapekape, he reo ataata, he reo tohunga, he reo reitü hoki.  Mehemea karekau he wero, mä te reo 
karanga, mä te reo o te wahine, e whakaü mai te ope, e timata ai i te pöhiri.  Koineki hoki te reo tuatahi ka rongohia 
ake i te whakauruhanga atu ki te waharoa, ä, whakaeke atu ana ki runga i te marae-ätea.  I wëtahi wä kotahi tonu te 
kaikaranga.  I wëtahi atu anö, tokorua, tokotoru ränei.  Karekau he ture märö, engari ko te kaikaranga takitahi tonu te 
mea häpaingia ai i te nuinga o ngä wä, ä, mö ngä hui, e muia ana e te tangata.  Ka whakaekehia e ngä rangatira rongonui, 
e ngä iwi o te motu, o täwähi ränei, kua takirua, takitoru, taki aha atu ngä kaikaranga.

Kia maumahara, ko te karanga huihui mai i ngä mate, hai muri tonu i tö karanga tuatahi i ngä wä katoa.  Ko tëtahi mea 
kia mau i te kaikaranga kai a ia te mana o te marae ka tü atu ana i tana türanga.  Matua ia te tirotiro haere pënaka kua 
wätea katoa te marae, kua huaki te tatau o te whare tipuna, e wätea ana te huarahi atu ki te tatau, kua reri mai töna 
pae, nä, kätahi anö ia ka whakaputa i töna reo pöhiri ki te manuhiri.  Nöna te reo tuatahi ki te rangona i tatü mai ai te 
manuhiri ki runga i te marae.  Käre te manuhiri e neke mai kia rongo rawa mai i töna reo pöhiri.  Koiraka te tikanga.  
Kärekau kë mä te wätene te manuhiri e tohutohu.  Mä rätau tonu te möhio ko te reo pöhiri kë te tohu kia tatü ai rätau 
ki te marae. Heoi anö, mehemea koe e hiahia ana ki ngä kai märo a ngä kököpükörero me ngä tikanga e pä ana ki te 
whaikörero me hoki ki tö ükaipö, ki tö türangawaewae. Kia rongo ai koe i te wairua, i te tapu me te ihi o te hau tipua, o 
te hau kainga. Inä te whakataukï a Te Rangihau hai whakatauira ake i wëneki körero. “Hokia ki ngä maunga kia purea 
koe e ngä hau a Täwhirimätea.”

Ngä tikanga mö te kawe i te whaikörero
Ko ngä kököpükörero e tü atu ai rätau i te taha maui o te whare tipuna.  Ko reira anö te rärangi kauheke, pükörero, 
rangatira.  I roto i a Ngäi Tühoe, koineki ngä tikanga mö ngä tangata whaikörero ka noho ki runga i te paepae tapu.  Ko 
te tangata tuatahi ki te tü ki te whaikörero, koia te kaiwähi i ngä körero.  Ko te kaikörero tuarua, koia te kaiwetewete i 
ngä körero.  Ko te tuatoru, te kaiwhakaoti i ngä körero.  E ihi ai, e wana ai, e mana ai te kupu, e rangatira ai te körero, 
e tapu ai te täuhu o te körero, ka tïmatahia te whaikörero ki te tau, arä, ki ngä momo tauparapara o te iwi. E tika ana 
kia mahia he tauparapara i mua rawa i te körero. Ki te kore he tauparapara o täu whaikörero ko te kï käre koe i akona 
tikatia.  He whakaiti tëneki i o mätua, i ö tïpuna, i tö iwi, i tö waka, e whakapuaki ana koe ki te ao e köhungahunga tonu 
ana koe engari kua kanewha ki te mau i te räkau ä Täne-i-te-Wänanga, i te räkau ä Tü-te-Ihiihi, ki ngä räkau i äta wehea 
e koro mä, mä te hunga i whangaia ki te kaimäro o ngä kete wänanga. 

Ko te kaimäro ko ngä körero tapu a ngä tohunga o te paepae tapu e hangai pü ana ki ngä tikanga o te kawe i te 
whaikörero me ngä tikanga tapu e pa ana ki te karanga ka whakaputaina e ngä kaikaranga i runga i a marae-ätea.

Ko te kawa o te whaikörero i roto i a Ngäi Tühoe he päeke.  Kia mutu rawa ngä whaikörero a te tangata whenua katoa, 
kätahi anö te manuhiri ka ähei ki te tü ki te whakautu.  Ka whakahokia ngä mutunga körero e te manuhiri.  Mä te 
tangata whenua te tohu kua tatü ngä körero, ä, neke ana te manuhiri ki te whakatangata whenua i a rätau.  

Ko wëtahi atu ingoa mö te päeke, he pä harakeke, he taiawhiao.  Ko te kawa tuarua, möte whaikörero ko te tau-utu-utu.  
Ko wëtahi atu ingoa mö te tau-utu-utu, he tü atu tü mai, he whakawhiti, he tauhokohoko.  Ko wëtahi atu ingoa mö te 
kaikörero, he manu körero, he korimako, he pükörero, he waha körero, he mängai, he waha kï hoki.  Engari, i te nuinga 
o te wä e whakahuatia ana ko te kaikörero. (McFarland, 2003, wh54)

“He nui muringa hai kï mai i töna Angaanga”

(Williams, 1971, wh11)

Ko te whakataukï nei, e whakamärama ana i te ahua o ngä tängata tü ki te whaikörero. E pä ana ki te tü o te taina, ko te 
tama ränei, i mua i te tuakana i te matua ränei ki te whaikörero. Koineki te tikanga, te kawa i roto i a Tühoe.  Karekau 
hoki te taina, te tama ränei e ähei ki te tü mënä kai te ora tonu töna tuakana, töna matua ränei

Wëtahi tikanga mö te kawe i te poroporoaki 
E ai kï ngä körero ko te poroporoaki te iho o te tangihanga, o te uhunga ränei.  Mënä käre he poroporoaki kua kore 
tätau e kaha ki te whakaputa i ngä rongo o te ngäkau, ngä mamae, ngä mokemoke, ngä maumahara ki te hunga kua 
riro ki tua o te wharau.  Ka noho ngä whakaaro hai haehae i te hunga tangata.  Ka noho wätea, ka noho mähorahora te 
tangata, ka pökea e te wairua e noho pöteretere ana i waenganui i te hunga kikokiko. 

Ko tä te hinengaro, ko tä te arero, ko tä te ngäkau me te wairua, ko tä te kanohi, he whakaputa i te mamae pöuri o te 
hunga kua wehe atu ki tua o te ärai, të kitea atu.  He whakaaro, he maumahara töte hinengaro, he kupu tä te arero, he 
pöuri kai roto i te ngäkau mö te wairua kua ngaro, he roimata tö te kanohi, he hupe ka ea ai te taha ki te poroporoaki 
mö te hunga kua ngaro atu ki te köpü o Papa-tü-ä-nuku, kua kapohia atu e aituä ki a Hine-nui-te-pö. 

“Waiho ngä muna

Waiho ki ngä tamariki

Waiho ngä poroporoaki 

Waiho ki ngä wähine.”

(Williams, 1971, wh294).

Ko te körero i whakamäramahia ake rä, he körero möteatea te poroporoaki.  Ko te körero a ngä tamariki, he körero 
muna noa iho.  Ka puta i a rätau te reo o naianei.  Ka kite, apöpö pea, noho ake rä.  Waiho tëraka mä ngä tamariki.  He 
muna tëraka, engari he momo poroaki anö tëraka.  He nui ngä poroaki kai roto i ngä tamariki o naianei tonu, kai te 
tipu tonu, kai te tipu tonu.

Kia tïkina atu te wähanga tuarua o te whakatauakï nei ‘Waiho ngä poroporoaki, waiho ki ngä wähine.’  He aha te 
kaupapa o tëneki körero, mä te wähine e poroporoaki te tangi, mä te wahine e poroporoaki te haere, mä te wahine e 
poroporoaki te whakangarohanga atu o te tüpäpaku.  He aha ai?  Mai te tïmatanga ko te wahine te kainoho i te taha o 
tana tamaiti, te kaiako, te kaiawhi, te kaihoroi i te hupe, te kaihoroi i te kope, te kaimahi, te kaiwhäwhä i ngä wähanga 
katoa o tana tamaiti, i ngä wä o mua.  Inäianei kua ähua rerekë, kua uru mai hoki te täne ki te mahi i wëraka mahi.  
Engari, nö reira, kua kite te wähine i te mamae o äna tamariki, inä, te mamae kauaka i waho noa iho, engari i roto anö 
hoki i tana tamaiti.  Ka kore ana e tika te mahi, ka kite tonu atu te wahine, e mamae ana tana tamaiti.  Ahakoa, karekau 
i te whara te tinana, kai te kitea atu e te wahine e mamae mai ana.  Nö reira, tika tonu ana, mä te wahine te poroporoaki 
hai whakaputa i te mea ko te wahine te whare tangata.

I pëneki ai öku nei whakaaro nä te mea, ko te wahine e rongo ana i te mamae kino.  Nö reira mehemea koia te tangata 
hai tuku i tana möteatea ä körero rä, taua poroporoaki whakamutunga i roto i wäna poroporoaki, koia hai kume 
ake i ngä ähuatanga o taua tangata, o taua wahine ränei kia okioki ai ki ngä nohoanga matamata.  Ko te kaupapa 
o te poroporoaki, koia hai whakahoki mai i ngä körero, koia hai whakahoki whakaaro, koia hai whiriwhiri mai i te 
whakapapa o taua kuia, o taua koroua, o taua tangata, o taua wahine, o taua tamaiti ränei, ki öna maunga karangaranga.  
Koia hoki mä töna reo reka, töna reo apakura e huaki te tatau kia tae pai atu ai te wairua o taua tüpäpaku ki tua, ki te 
käinga e kïa nei e tätau ko te käinga tüturu.  E whai ake nei tëtahi atu whakatauäkï hai tautoko i ngä körero.

“Kai ririki te muna pötinitini,

kai ewe whakawhenua te poroporoaki.”

 (T. Renata, körero-ä-waha, 2001).

Ko te whakamärama o te whakatauäkï ko tëneki.  Ka whakaritea te wahine nei ki te ewe whakawhenua.  Kai a ia hoki te 
oranga o te tangata.  Ko te käkano kai roto kë i töna mana reo, ä, e pä ana ki te tangi o te reo whakahuahua o te wahine.  
Arä, koineki te nako.  E ai ki a Te Kotahitanga Renata, he ewe whakawhenua ngä poupou o roto i te whare tipuna, ä, he 
wähine katoa i ngä wä o mua.  

Ka tae atu ana tätau ki te marae, he waka whakaeke.  Ä, kia puta te karanga, kua rärangahia mai te whariki o te maioha 
e ngä wähine.  He wahine kai uta, he wahine kai te tere.  Ko ngä körero wëneki e pä ana ki te kaikaranga o te tangata 
whenua me te kaikaranga o te manuhiri whakaeke.  Anä, kua rärangahia te whäriki o te maioha.  Anä, e whakaeke mai 
ana te waka ki uta.  Ka rärangahia taua whäriki nei, ka uru katoa ngä rangi tühähä o te ao wairua.  Ko te ähua o taua 
whäriki rä, ka tau tätau ki runga i taua whäriki, ka whakatakotohia ki raro i te poutokomanawa o te tipuna whare.  Ko te 
waka o te manuhiri whakaeke rä, ka whakairihia atu te taura here ki runga i te tähühü o te whare.  Ä, ka tae ki te wä kua 
porohia, mä te wahine tëraka, mäna anö hai aki i te terehanga o taua waka rä.  Koia hoki te reo kunenga ka rangonahia 
ake i runga i te marae, koia anö te otinga.  Ko tö tätau waka hoki kai te tähühü o te whare e iri ana, engari ko te taura 
here, kai te papatiri kë o te poutokomanawa.  Ana, mä te wahine kë e poroporo.  Mä te wahine anö e tohutohu me pëhea 
te tuku atu i taua waka rä i runga i ngä manaakitanga katoa.  Te wehenga atu o te manuhiri tere atu ana i runga i ö rätau 
waka.  Ka whakaritea rätau ki te hunga haere, ki te hunga e whakangaro atu ana.  Anei tëneki körero a Rangimarie Pere, 
e whakaatu ana i tëneki ähuatanga.

Kihai rawa te tohu

O te uha, he waka hei!

He waka kawe uri

He waka whakapiri

Ki te kiri

Ki waenganui

E kö, koia e ara e!

(R. Pere, körero-ä-waha, 2001).

Ko te whakamärama o tëneki whakatauäkï ki tä Rangimarie Pere, ko te waka te tohu o te wahine.  Nä te mea kai a ia 
te whare tangata hai whakaputa uri whakaheke ki te ao nei.  Ä, koia te kaiopeope i te tamaiti, i töna whänau, koia hoki 
te whakaruruhau o te iwi.  Mënä tätau ka äta titiro ki te ähua o te waka he rite tonu te ähua ki te aroaro o te wahine.  
Koineki te ariä e tïkina atu ana e ngä kököpükörero o Ngäi Tühoe mö te wahine matua.  I roto i ngä whaikörero ka 
rangona ngä kupu nei kua totohu te waka, ä, kua makere te whakatakere o te waka.  Anö nei he waka kai waho i te 
moana kua totohu, ka whakaritea ki te wahine matua.  E ai ki ngä körero ko te waka te kaikawe i te tangata, te kaikawe 
i te taonga. Koiraka i whakaritea ai tëneki körero.  

Arä atu anö wëtahi ariä e whakamahia ana mö te wahine e pä ana ki te reo ataata o te poroporoaki.  He kapua, he 
äniwaniwa me ngä whetü o te ao ätea.  Ko ngä ariä e whakamahia ana mö te täne, he räkau, he köhatu me ngä whare o 
te Mäori.  He poroaki anö mö te hunga ora, ä, he poroporoaki anö mö te hunga mate.  Ko te mana kë kai roto i te kupu 
körero me te whakaaro.  Ko te poroaki ki te hunga ora me te poroporoaki ki te hunga mate, käre e tareka räua tahi te 
wehe mai i te ao wairua.  Käre kë he rerekëtanga.  Käre hoki e tareka e tätau te Mäori te wehewehe mai i te ao wairua i te 
ao kikokiko.  Mä te reo poroporoaki e whakaohooho te wairua whakaihi, e hihiri ai te wairua o te hunga kua tïokaoka 
ake nei te whärangi rau püangiangi.  Engari he wä anö ka puta mai tëraka ähuatanga, karekau e rongohia pëneki i te 
reo e körerohia ake nei ia rä, ia rä.  (McFarland, 2003, wh58).    

Kupu whakakapi
Ina kua kite tätau i ngä höhonutanga o tëneki momo reo ko te reo ökawa ara ko te reo o te marae, he reo whakanikoniko 
i te kupu. Kua takoto ngä körero e pä ana ki ngä reo e rua e whakatau ana i runga i te marae ätea, arä, ko te karanga 
me te whaikörero.  E kitea ai te ahunga mai o te kupu nei te poroporoaki.  Kua äta tirohia te poroporoaki i roto i ngä 
whakaaro e pä ana ki ngä tikanga o te karanga.  Kua äta tirohia ngä tikanga mö te kawe i te whaikörero i runga i te 
marae-ätea  me öna ähuatanga e pä ana ki te tuku poroporoaki i runga marae-ätea, me ngä wähi katoa e tika ana, 
ä, heke iho ki ngä tikanga mö te kawe i te poroporoaki.  Kua whakaputaina ngä whakaaro me te höhonutanga o te 
mamae o te ngäkau pöuri ka ea hoki te mamae.  Tae atu hoki ki te tohungatanga ki te whakatakoto i te rerenga kupu 
mai i ngä whatumanawa o ngä kuia me ngä kaumätua ö Ngäi Tühoe.   Tae atu hoki ki wëtahi atu tümomo tauira mö te 
poroporoaki.  Ko te ähua o ngä tuhinga nei he whakamärama he aha te poroporoaki ki tä Tühoe titiro. 

Ko Te Whare Wänanga O Waikato” te ingoa o tëtehi pao näku i tito hei waiata mä Te Whare Wänanga O 
Waikato, i te tau 2004.

Te kaupapa
Nö te matenga o Hirini Melbourne, Te Amokapua o Te Pua Wänanga ki te Ao o Te Whare Wänanga o Waikato,  i te 6 o 
Kohitätea i te tau 2003, ka ngunguru ai, ka pupü ake ai i roto i a mäua ko taku hoa mahi a Waldo Houia o Ngäti Porou 
te whakaaro ki tëtehi waiata hei waiata mä Te Whare Wänanga.  

Nä te päpä o Te Atairangikaahu, nä Tumate Mahuta me Waikato a Hirini me te whänau pani i whakahoki ki te riu o 
Rüätoki, ki roto ki öna rahi o Ngäi Tühoe.  I haere tahi ko mäua ko Waldo me ö mäua hoa mahi o Te Whare Wänanga o 
Waikato.  He mïharo, he tau ngä whaikörero katoa.  He përä rä anö ngä waiata. Heoi anö mö tä mätou ope o Te Whare 
Wänanga, katoa o aua waiata tautoko nei nö te iwi o te kaikörero, nöTainui ränei.  

Tahi au ka whakaaro ki tëtehi waiata mö Te Whare Wänanga o Waikato.  Me märama ngä kupu (me te rangi Mäori 
tüturu tonu!) kia taea ai e ngä kaimahi rätou tahi ko ngä äkonga te waiata ahakoa nöwhea te tangata.  He mea mämä 
anö mö te hunga tauiwi, arä, ngä kupu te whakahua.  He mea nö tënei takiwä ake, he mea pä ki Te Whare Wänanga me 
töna ingoa, töna tohu, he oti rä ki töna kaupapa, te kaupapa i kaingäkaunuitia e Hirini.

Ko Te Ahorangi Tämati Reedy (o Ngäti Porou) te Tumuaki Mäori (Pro VC Mäori) o te Whare Wänanga o Waikato i 
taua wä.  Ko Te Ahorangi Aroha Yates-Smith (o Te Arawa, me ngä piringa ki roto o Te Tairäwhiti me Tainui hoki) te 
Amokapua o Te Pua Wänanga Ki Te Ao nö muri mai o te matenga o Hirini.  Ka rongo hoki au i a räua e körero ana mö 
tëtehi waiata, mö Te Whare Wänanga.  Kätahi au ka kï atu ki a räua kei ahau tëtehi rangi, ä, mäku rä anö ëtehi kupu hei 
whakaaro, mö te takiwä – Tainui – te ingoa Mäori, te tohu Mäori, me te kaupapa – nö te ao whänui mö te ao whänui.  
Kätahi a Tämati ka mihi mai ki te iwi, ki te awa, ki te maunga tapu o Taupiri, huri noa.  He përä rä anö ngä mihi a Waldo.  
Ka mutu ko täku whakaaro, me whakapuaki ko aua mihi rangatira nei ki roto ki tënei waiata.

Ko ia nei ko tënei.  He mea poto kau.  Anä, me te tautoko ngätahi mai a Te Tumuaki Mäori, räua tahi ko Te Amokapua 
o Te Pua Wänanga Ki Te Ao.  Ka waiatatia ki ngä Kaimahi Mäori, ka whakaaetia mai.  He mea tuku anöki ngä äkonga, 
me ngä hoa o ngä matäwaka, ki taua tautoko mai anö, i te mea, he mihi nui o roto o ngä kupu ki te takiwä, möna te tiaki 
nei i ngä pukenga tängata ka huihui mai nei ki tënei whare wänanga.

Nö reira te Waiata o Te Whare Wänanga.  He tümomo pao.  

Me te tohe, he aha koa ngä whakamärama a tä Te Wïremu papakupu, he ähua pühohe, whakahäwea pea nöna nö tënei 
mea te pao (Williams 1985, wh. 258).  Tërä rä ano te tautuhinga a Moorfield ki te papakupu Maori ä-ipurangi, Te Aka 
, ko te pao he waiata e kaingäkaunuitia ana; he poto; he tene; ko töna kaupapa nö taua wä, nö taua wähi, he mea pä ki 
te kaupapa o te wä; he ngahau (Moorfield, www.maoridictionary.co.nz)

Ki a Ngäi Tühoe, ahakoa käore te pao i te waiatatia whänuitia ki reira i ënei rä, he iti te kupu ëngari he mana anö nöna.  
(Körero kanohi ki te kanohi, Pou Temara, 27 Paengawhäwhä, 2011).  Ki tä Pou whakapono ka taea te whakarite i te 
pao ki te haiku o Tiapani.  Ka whä rärangi noa iho pea.  Mai i te hinengaro o ia kaipao ngä kupu.  He mea i titoa ki taua 
wä tonu pea, ki taua takiwä, ki taua hui mai i te hinengaro tonu o te kaipao.  Ko ëtehi he mea ngahau, ko ëtehi he wero 
anö o roto. 

Ko tä Wayne Ngata o Ngäti Porou (Körero kanohi ki te kanohi, 27 Paengawhäwhä, 2011) tërä te karanga a ana kökä ki 
a ia, ki ngä kaikörero ränei , ‘He aha tö pao?’  ‘Anei tö pao.’ ränei.  Anö nei ko te pao he kupu anö mö te waiata tautoko 
i te kaikörero.  Engari ko tä Wayne, he tümomo pao anö.  He poto, he mea i äta whakaarotia ki te horopaki o tëtahi 
kaupapa o tëtahi takiwä kätahi ka waiatatia ki te wä me te wähi e whaimana ai te iti o ngä kupu, ëngari te höhonu o te 
kaupapa mai i te horopaki o muri.

Ko tëtehi whakamärama anö nö roto i a au i a Waikato-Maniapoto, he waiata poto te pao.  

I te tau 2008 ka whakataua i waenga i Te Karauna me Waikato-Tainui te kerëme ki te awa o Waikato.  I te hainatanga 

i te 22 o Hereturikökä ki te tahatika o te awa, ka tü tëtehi ope kuia, ka pao haere i te tangi o te ngäkau otirä te harikoa 
me te pikinga o te wairua e whakahokia mai ana te mana o te awa ki te iwi.

Tërä rä anö tëtehi hui ki Te Kuiti ki te Poari Mäori o Maniapoto i te tau 2009.  Ko ngä mana täne ërä e pahupahu ana i 
ä rätou whakawhitiwhitinga whakaaro höhonu rawa atu ki tëtehi take.  Kätahi te kuia ka tü ki te pao.  Ka mutu katoa 
te körero!

Te ähua nei, nä te ruruhi tënei mahi.  He mea tene, hei karo rä pea i te ngutu momoho, hei papare i te kupu täwauwau 
i ëtehi wä.  Tërä anö ëtehi he akoranga anö nä te kuia i tana hunga.  He titonga tene anö te ähua nö taua wä tonu i 
waihangatia ai, töna kaupapa he mea i ohorere mai i te hui me ngä take o te wä.  Ëngari rä pea, nä te höhonu o ngä 
kupu, tërä pea he titonga i äta whakaarotia, i äta wänangatia, kätahi ka paoa.  Ko ëtehi he ngahau, ko ëtehi he wero kë 
o roto.  He oti rä, he whakaatu i te mana o te kaiwaiata.  

Käore e kore kei tënä iwi, kei tënä iwi öna whakamärama he aha kë tënei mea te pao.  Hei whai pea tërä mö tëtahi 
rangahautanga a töna wä.

Te rangi
Nö runga o te waka o Tainui a Hoturoa räua ko Rakatäura. He hoa tautohetohe taupatupatu räua.  Ko te uri a Rakatäura 
a Kahu ka moe i te uri a Hoturoa, i a Ue. Anei te whakapapa: 

Hoturoa  Raka-taaura

Hotu-ope  Ngare

   

Hotuawhio  Hape

   

Hotumatapu Rangaiho

Mootai   

Ue   Kahupeka

 Raka-maomao

Whakapapa nö Jones & Biggs 1995, wh. 61

E ai ki a Te Hurinui (1995, wh. 58) nö te matenga o Ue, ka nui te päpöuri o Kahu.  Ka mutu ka haere rätou ko täna 
tama a Rakamaomao me tö räua tira mai i Käwhia ki te taha ki uta nei.  Ko tä Shane Te Ruki (Ngä Wai o Waipä Hui, 20 
March 2011), ka rongongia e Kahu tëtahi wai e tere ana, ka oma atu.  Nö te pätaitanga o tana tira ki a ia he aha ai, ko 
täna he rongo i te pä o te wai, arä, ko te awa tërä o Waipä.  Ka noho ana te tangata ki te taha o te wai nei ka whakarongo 
atu ia ki te pä o te wai, me te papaki mai o te hau, nö reira te rangi o te waiata nei.

Te ähua nei he märama pea te ia o te waiata nei ki te hunga kawe i a ia, ki ngä kaiwhakarongo hoki, ëngari mö öna 
höhonutanga.  He iti te kupu, he nui te körero.  Nö reira, he whakaaro anö nöku nö roto i te wä kia tuhia ëtehi 
whakamärama möna, ko ia ko ënei.

Ko Te Whare Wänanga o Waikato1 e tü atu/mai2 nei

‘Ko Te Tangata’3 te tohu -

Tihei mauri ora4!

Waikato te iwi5

Waikato te awa6

Taupiri te maunga7

Tainui te waka8

Ko Te Whare Wänanga o Waikato e tü atu/mai nei

Ko te tino kaupapa

He hora mätauranga ki te ao9 -

Kökiri!

Hei whakamärama
1. He mea tautoko e Kïngi Korokï te tapä o Te Whare Wänanga o Waikato ki te ingoa ‘Waikato’ mai i töna whakatüranga 

hei Whare Wänanga i te tau 1964 .  Nö te tau 1965 ka karangatia ai Te Pane o Te Kaunihera o Te Whare Wänanga 
o Waikato me tana ope o Te Whare Wänanga kia haere ki Türangawaewae Marae. I reira ka täkohatia tëtehi pou 
whenua e Kïngi Korokï ki te Whare Wänanga hei tohu tautoko i te whakatüranga o Te Whare Wänanga otirä ki te 
ingoa.  Nä Piri Poutapu te pou nei i whakairo.  Whakamahia ai e Te Kaunihera o Te Whare Wänanga o Waikato 
tënei pou hei tohu whaimana nöna, arä hei ‘mace’.  

Ko ia nei anahe te Whare Wänanga Päkehä  e mau nei te ingoa Mäori ki töna ingoa Päkehä  tonu. 

2. Më tü ana te röpü waiata i te Whare Wänanga ka waiatatia ko te ‘mai’.  Më tü ana ki wähi kë, e waiata ana mö Te 
Whare Wänanga ko te ‘atu’ kë ia ka waiatatia.

3. Nö te tau 1997 ka whakarerekëhia e te Kaunihera o Te Whare Wänanga o Waikato ngä kupu o te tohu (Maramataka 
o Te Whare Wänanga 1998).  I mua, he kupu römana: ‘Sapere est iucundum’, arä ‘He mea harakoa te whai 
whakaaronui.’  Nö muri mai, he kupu Mäori: ‘Ko te tangata’  nä Ahorangi Te Wharehuia Milroy o Ngäi Tühoe i 
waihanga.  

Ko ia anö nei ki töna kotahi te Whare Wänanga Päkehä  e mau nei te tohu reo Mäori. 

4. Nö te whänautanga mai o te köhungahunga ka tïhei ai a ia, he tïheitanga i te ora o te mauri.  Nä, ka tü ana te tangata 
ki te whaikörero, ko täna he whakapäoho i te mauri ora o täna tü, otirä te mauri o töna marae (kia whakaritea ki tä 
Rewi 2010, wh. 130).  Ko ia tënei.  He whakaaraara i te mauri ora o te tü a Te Whare Wänanga o Waikato hei marae 
pupuru i te taonga nui whakaharahara nei, te mätauranga. 

5. He mea tango te ingoa o Te Whare Wänanga nei i te awa o Waikato, ä, i te iwi rä anö.  Tërä te ‘Waikato taniwha 
rau, he piko, he taniwha, he piko, he taniwha.’  He tauira pai te wähanga o te awa ki te taonenui o Kirikiriroa.  Kei 
tënä pito he pä, he papa käinga tawhito, he nöhanga, he mära kai a ngä tüpuna.  He kaitiaki anö nö aua hanganga, 
ä-tangata, ä-wairua tahi.  He wähi makuru, he nui te kai mai i te awa, i te whenua rä anö.  Hei tauira pai anö Te 
Whare Wänanga o ënei pikonga koiora, he oranga ä-tinana, ä-hinengaro rä nöki.

6. E ai ki a Kelly (1949, wh. 51), nä Remi Kukutai o Ngäti Te Ata te körero, nö te taenga mai o te waka o Tainui ka 
rongongia e ia te kaha o te kato o te wai o waho mai o te püaha ka tapä ai te awa nei ki töna ingoa, arä, ko ‘Waikato’.  
E ai ki a Hare Puke o Ngäti Wairere ko te ingoa i taua wä ko Te Ara a Taikehu, nö muri noa mai ka tapä ki te ingoa 
o Waikato (Körero Kanohi ki te Kanohi, 23 Haratua, 2007) .  Ki tä täna tama a Wïremu Puke (Körero Kanohi ki te 
Kanohi, 26 Paengawhäwhä, 2011), tërä tëtehi moutere i waenganui o te awa ko Te Taipöuri te ingoa.  Ko te käinga 
tawhito tërä o Kökako te tupuna o Wairere.  Kei te whakateraki tënei moutere o te Teihana Köhiko (Power Station) 

i Rähui Pökeka.  Ka tohia a Wairere i reira ki te katohanga o te wai i riringingia ai ki töna pane.  Ki a Wïremu anö, 
ko te mana o te whenua e tü nei Te Whare Wänanga o Waikato, nö Ngäti Parekïrangi, he hapü o Ngäti Wairere.  Nä, 
e ai ki a Pumi Taituha o Ngäti Maniapoto, nö te taenga mai o Tainui ki waho o te äkau ki te püaha o Waikato, ka 
rongongia te kukume o te wai.  Ka katohia te wai, ka inumia, he wai mäori, he wai ora, ko Waikato (Hui-ä-Whänau, 
6 Pipiri, 1984). 

7. Nö te kimihanga i tëtehi Kïngi mö te iwi Mäori, ka tau ai te whakaaro a Te Motu ki runga i a Pötatau o Waikato.  
E ai ki a Maharaia Winiata (i whäia ai e Moorfield, 2004, wh. 2) ko te kupu tautoko tënei a Te Heuheu Iwikau o 
Tüwharetoa, ‘Ko Waikato te awa, ko Taupiri te maunga, ko Pötatau te tangata’, ä, tërä ia ka noho nei hei pepeha mö 
te rohe e tü nei Te Whare Wänanga nei.

8. He iwi anö o tënei rohe nö mua i te taenga mai o te waka nei a Tainui.  Ko tä Te Hurinui, (Jones & Biggs, 1995, wh. 
12), “... i rokohanga mai e Kupe e noho ana i eenei motu he iwi kiritea, popoto nei anoo, ... .  I te takiwaa o Karioi 
maunga, e tata ana ki Whaainga-roa, i te Tai-hauaauru teetehi iwi, ko Ngaati Matakore ... .  “  Nä, i te möhio kë a 
Hoturoa mä o runga o te Waka o Tainui he whenua nui, ä, ka awhia rätou ki te makuru o te kai.  Ëngari mö te wä 
käinga mö Hawaiki, i te korekore noa o te kai, ä, i te nui o te takahanga o te riri ki reira.  “Kïhai hoki i warewaretia i 
roto i ngä tau maha ngä tohutohu a Kupe mö te aronga o te hoe mai i te waka ki Aoteroa nei ...” (ibid, wh.15).  Mai 
i aua tohutohu a Kupe me ëtehi atu ka whiti mai a Hoturoa mä ki Aotearoa, ka nöhia e ngä uri ko te riu o Waikato, 
otirä te wähi e tü nei Te Whare Wänanga o Waikato.

Nö te tau 1995 ka whakataua ai te Raupatutanga i ngä whenua o Waikato.  Mai i taua whakataunga ka whakahokia e 
Te Käwanatanga te whenua e tü nei Te Whare Wänanga ki a Waikato-Tainui.  Ko tä Te Whare Wänanga he utu rïhi mö 
te whenua ki a Waikato-Tainui.  Nö te tau 2008 ka türia ai te Rä o te Kïngitanga ki Te Whare Wänanga.  Ko te take, he 
hononga, herenga nui nöTe Whare Wänanga o Waikato ki Te Kïngitanga me Tainui mai i töna türanga i te tau 1964.  Ko 
ia nei te whakawhanaungatanga motuhake e whakanuia nei ia tau e Te Whare Wänanga mä te Kïngitanga Day. (News 
at Waikato April 2011)

9. E ai ki te Maramataka o Te Whare Wänanga ko ngä kaupapa matua o töna Whakakitenga he Hiranga, he 
Motuhaketanga, he Hononga ki te Ao. (Maramataka o Te Whare Wänanga, 2011).  Ko ia tënei tino kaupapa, he 
hora mätauranga ki te ao. 

ariä:  Ko te whäinga matua o tënei rangahau he whakakaokao, he wetewete äno hoki i ngä whakahokinga 
körero a te hunga uiui i kake atu ai ki runga i te waka o Te Tohu Paetahi i te tau 2008, engari, i raro i te köawa 
o Rehutai, otirä, i raro i te maru o Te Whare Wänanga o Waikato.  Ka aro atu ki ngä urupare a te hunga 
tekau mä ono mö te kaupapa nei Te Tohu Paetahi, ka mutu, ka whärikihia ngä körero me ngä whakaaro o 

taua hunga kia äta kitea ai, äe ränei e tika ana te whakahere, te mahi whakaako i te reo, te tautoko mai anö hoki a ngä 
kaiwhakaako me te kura. I te mutunga iho tautoko katoa te hunga uiui ki aua mea katoa.

Kupu whakataki

He Ko Te Tohu paetahi  
Hei whakatüwhera i te rangahau nei ka hoki anö ki te tïmatatanga o Te Tohu Paetahi.  I te takiwä o te 1990 i hui ai 
tëtahi röpü whakamana i ngä kaupapa reo i Te Whare Wänanga o Waikato, arä, ko Te Wharehuia Milroy, rätou ko 
Hïrini Melbourne, ko John Moorfield, me ëtahi atu, ko te kaupapa matua i mua i ö rätou aroaro ko te titiro ki te oranga 
o te reo Mäori, me te ähua o te whakaako i te reo Mäori ki Te Whare Wänanga.  I taua wä hoki kotahi noa te huarahi 
ako i te reo Mäori hei whiriwhiritanga mä te äkonga, nä, ko te huarahi matua tënä, heoi ko te mate kë o taua huarahi 
ka whiwhi ana ngä äkonga i ä rätou tohu i raro i maru o te reo Mäori, ki ö rätou whakaaro (o te akonga me te kaiako) 
kïhai i tino eke ki te taumata e hiahiatia ana e te katoa.  Nä, ko tëtahi take i përä ai ö rätou whakaaro, he ruarua noa 
ngä häora whakaako i te wiki, i te marama, i te tau anö hoki.  Nä, ka whakaarohia he aha te huarahi whakatau i aua 
äwangawanga, ko Te Tohu Paetahi te huarahi.

Nä reira, i te tau 1991 i tïmata ai Te Tohu Paetahi i Te Whare Wänanga o Waikato, ä, ko ia hoki te tuatahi o taua momo 
akoranga puta noa i te motu whänui.  Ko ëtahi o öna tino tikanga, he whakamana, he whakatairanga hoki i te reo Mäori, 
he whakakï i ngä whäruarua, he whakatutuki i ngä wawata hoki o te iwi, ära, kia tokomaha ake te hunga körero i te 
reo Mäori kia ora ai tö tätou reo rangatira.  Me pëhea e whakatutuki ai i aua tikanga?  Mä te whakanui ake i ngä häora 
whakaako kia 25 häora i ia wiki, mä te noho-ä-whänau, mä te huarahi rümaki anö e tutuki ai.

Ki te hiahia te tangata ki te kake ki runga i te waka o Te Tohu Paetahi me matua uiui i te tangata kia äta kitea ai te 
kaingäkau, te aroha, te pümau o te tangata ki te reo Mäori, ki te kaupapa hoki ka tahi.  Ka rua, ka whakaarohia hoki te 
wairua o te tangata, ko te take ka noho-ä-whänau mö te katoa o te tau me hümarie te tangata kia kore ai e tere kiriweti 
ki öna hoa mahi.  Inä kitea ai ënei ähuatanga, ä, ka ähua tau te mauri, te wairua o te karaehe mö te äkonga, mö te kaiako 
anöhoki kia pai ai te mahi ako i te reo Mäori.

I te tau tuatahi (1991) o Te Tohu Paetahi i aronui ki te reo Mäori anake, arä, e waru ngä pepa reo i ngä taumata rerekë 
hoki, ä, he rümaki hoki te ähua o te whakaako kia tere waia te hunga ako ki te whakarongo, ki te körero i te reo Mäori, 
nä, i roto i ngä mahi rangahau a Johnson räua ko Swain (1997) möte rümaki i kaha tautoko mai räua i aua whakaaro, 
kia rahi kë atu te mahi, te whakamahinga, te kounga anö o te mahi (p. xiii). 

Mai i te tau 1992 i huri kë te kaupapa kia ono noa ngä pepa reo, ä, i täpirihia tëtahi pepa tikanga ki te taha.  Tïmata ai 
ngä karaehe i te iwa karaka i te ata tae noa ki te toru karaka i te ahiahi i ia rä, i ia rä Rähina ki te Rämere, ka mutu, ka 
whakahaerehia mö te whä wiki o ia pepa, ä, he wiki whakatä kei waenganui.

Nä te kaha hiahia o te iwi i te tau 1997 i whakatüria ai tëtahi atu köawa, arä, ko tëtahi köawa mö te hunga ähua matatau 
ki te reo Mäori i whakaingoatia taua köawa ko Rehutai, ko te tuarua o ngä köawa ko Hukatai mö te hunga kätahi anö 
ka tïmata ki te ako i te reo Mäori.  I mua i te whakawehewehetanga o ngä äkonga ki aua köawa e rua i noho tahi ngä 
tuäkana me ngä tëina i te köawa kotahi.  Ko te rerekëtanga o ngä köawa e rua, i tïmata ai a Hukatai mai i te tïmatanga o 
ngä pepa reo, ärä, i Te Käkano, engari, tïmata ai a Rehutai i Te Pihinga kë.  I köatu i tënä ka taea hoki e te hunga Rehutai 
te whakaoti atu ä rätou kaupapa matua (major) i roto i ngä tau e rua, engari, a Hukatai, e toru tau kë.  Heoi anö, i te tau 
2009 kua whakatüria he kura raumati mö Hukatai, nä reira, ka tere oti hoki ä rätou kaupapa matua hoki inä hiahitia ai.

Tïmatahia ai ngä karaehe i ia ata ki te karakia kia whakawätea ai te huarahi i mua i te aroaro. Tuarua, ka waiata mö te 
toru tekau meneti hei whakaohooho i te wairua, hei whakamahana anö hoki i te korokoro, i köatu i ërä he kapu tï i te 
ata, ä, he tïna hoki mö te kotahi häora.  Kua köreretia këtia te tïmatanga o te hunga Rehutai ki Te Pihinga, arä, MAOR101 
(Te reo Mäori –Intermediate 1), MAOR110 (Te reo Mäori-Intermediate 2), MAOR213 (Te reo Mäori Post Intermediate 1), me 

MAOR214 (Te reo Mäori Post Intermediate 2), MAOR313 (Te reo Mäori- Advanced 1), MAOR314 (Te reo Mäori-Advanced 
2). 

Mutu ana te tau tuatahi ka taea e Rehutai, e Hukatai ränei te whai i ngä pepa o Te Pua Wänanga ki te Ao (School of 
Mäori and Pacific Development) hei whakaoti i ä rätou tohu. Nö te tau i tïmata ai Te Tohu Paetahi i kaha tautoko mai 
te whare wänanga whänui i taua kaupapa, ä, i whakahaerehia ëtahi o ä rätou pepa-ä-kura i roto i te reo Mäori, perä 
i te mätauranga, te ahu whenua, te raupapa, te aha atu, engari, nä runga i ngä nekeneketanga o te wä kua mutu tërä 
ähuatanga.  Ko te mate kë o te ngarotanga o ngä pepa i waho kë atu i tö tätou kura kua kore e taea e Rehutai, e Hukatai 
te whakawhänui ake i ä rätou tohu.

I roto i ngä tau kua hipa atu i äta whakaritea e Te Whare Wänanga o Waikato tëtahi karahipi mö te hunga i raro i te 
maru o Te Tohu Paetahi, ki te whakaae mai kia kake mai te tangata ki runga i te waka, ä, ka whakaaetia hoki taua 
karahipi mö te tau tuatahi.  Ko öna here me whakapau kaha te äkonga kia ekea ai äna mahi ki te taumata e tika ana, kia 
puta hoki ai örätou ihu i roto i ngä pepa katoa, ka mutu, me taetae mai ki ngä karaehe katoa.  

Heoi anö, hei whakakapi ake i ngä körero mö Te Tohu Paetahi i tënei wä, i te tau 2010 i whakamoea a Rehutai e Te Pua 
Wänanga ki Te Ao, ehara i te mea kua moe mate noa nei, engari tërä e ara ake anöai ä te wä.  Ahakoa kua whakamoea 
a Rehutai me puta mai ä rätou whakahokinga körero, me ö rätou whakaaro ki te kaupapa o Te Tohu Paetahi hei 
tohutohu, hei whakaaro mä tätou i roto i ngä tau e heke mai nei.

Ka tirohia ëtahi körero ä ëtahi mö te rümaki, mö te manawarütanga hoki o te äkonga

He nui ngä huarahi whakawä i te akoranga rümaki, hei tauira, he tötika te akoranga rümaki inä e tautoko ana te whare 
wänanga i te kaupapa, e tau ana hoki te noho a ngä tauira, ka mutu, ka whai wähi, ka haere ngätahi ränei te reo me te 
tikanga.  Ki te tauoko mai hoki te häpori kätahi ka tino tau rawa atu.  Ko Te Köhanga Reo tërä, ko te Kura Kaupapa 
Mäori tërä, ko te Whare Kura anöhoki tërä, nä, tirohia a Walker (1991), a Sharples (1994), me te Education Review 
Office (1995) mö te roanga ake o ngä körero möaua kaupapa rä.  

Ehara ko te Mäori anake e whai haere nei i te huarahi rümaki, ko ötätou whanaunga o Hawai’i i te përä hoki.  Ki tä 
Slaughter (1997, p.124) i roto i ana rangahau mö te Kula Kaiapuni Hawai’i (he huarahi whakaora i te reo o Hawai’i) 
ko täna “[t]he story of Hawaiian Language Immersion shows that an ethnolinguistic minority group can reclaim its 
language and culture, at least partially, through the development of an immersion program”.  Ko te reo Catalan me 
Basque ngä reo kua pëhi rawa hoki, e mea ana a Artigal (1997, p.131) mö te rümaki ehara i te take ako i ngä reo e rua 
noa, käo, he kaupapa, he huarahi kia whakahokia te reo tüturu o Catalan ki te taumata e tika ana möna.  Hei tautoko 
hoki i aua whakaaro ki ä Arzamendi räua ko Genesee (1997, p.15) ko te rümaki tëtahi huarahi whakatairanga ake, 
whakamana ake i te reo tüturu ahakoa ko tëhea te reo.  Tautoko katoa te rangahau a Jones (1991) mö te reo o Wërä, e 
ai ki a ia, ko te take i whiriwhiria ai te Ulpan (the direct method intensive Welsh language courses) e te äkonga, nä te 
rümaki kë.  

Hei whaiwhai ake i ngä körero mö te rümaki, me te whakatüpatotanga a Greymorning (1997, p.3) kia kaua e riro mä 
te rümaki anake te reo e whakaora, käo, me märama, me whakamahi, me tötika te whakamahi i te huarahi whakaako 
hoki, mä reira pea e eke ai te reo o te tamaiti.  

Heoi anö, ki te titiro tätou ki ëtahi rangahau möngä pöreareatanga, me ngä manawarütanga e hängai pü ana ki ngä 
äkonga Mäori, e rua noa o aua momo rangahau.  Tuatahi, ko te rangahau a Levy (2002) ahakoa he rangahau mö te 
äkonga e whai haere ana i te kaupapa whakamätau hinengaro, i whakaara ake ëtahi take mö te katoa o ngä äkonga 
ahakoa he aha ä rätou kaupapa ako.  Ko täna ko te tautoko mai a te whänau, a ngä hoa, me ngä kaiwhakaako (p.5) me 
te äheitanga o te äkonga ki te tiki atu i aua momo tautoko, he mea whakahirahira rawa atu tërä.  I köatu i tënä i roto i te 
rangahau a Nikora (1998) mö te taha whakamätau hinengaro hoki i kï mai ko te kaiwhakaako Mäori tëtahi ähuatanga 
whakaharahara ki te äkonga Mäori, kia ähei ai ki te ü pumau kia whakatutuki i öna tumanakotanga.

Ko te tuarua o ngä rangahau ko ä Greenwood räua ko Te Aika (2008), tino hängai pü tëtahi wähanga o taua rangahau 
ki ngä manawarü o te äkonga Mäori i roto i ngä whare wänanga.  Nä, ko te rangahau he uiui ëtahi tängata, ko ngä 
kaiwhakahaere, ngä kaiwhakaako, ngä äkonga, te häpori, te iwi, me te whänau, i te mutunga iho i whakatakotohia ngä 
take i eke ai te äkonga.  Anei ëtahi o aua take e whai ake nei:

Me tautoko märika te iwi, te whare wänanga, me körero tahi ki te iwi, me whakaaro ake ki ngä momo mahi 
ka whakawhiwhia.  Me wairua Mäori te wähi ako, me äwhina atu i te äkonga i roto i tana oranga-ä-tinana, 
-ä-wairua hoki, i tana noho, i te tana mahi ako.  Me tötika te mahi a te kaiwhakaako, me matau te kaiwhakaako 
ki ana kaupapa ako, ä, me whai wähi e te äkonga te whakarite huarahi ako möna ake.  Ka mutu, me whai wähi 
e te whänau i te wä o te whakapötaetanga, me whakakore ngä whakapöreareatanga e pëhi nei i te äkonga.  

 Me ënei kaupapa e rima hoki e whai ake nei:

1. Ki ö te Mäori whakaaro i roto i te ako ka whai hua te katoa kaua ko te tangata kotahi anake. 

2. Ko te kaitiakitanga ehara kau ana mö te rawa anake, käo, mö te whenua, mö te reo, mö te hïtori, mö te tangata anö 
hoki.

3. Ko te äkonga i ahu mai i (t)ëtahi whänau, hapü, iwi, me öna pükenga hei kaiwhakaako ä töna wä. 

4. Me wairua Mäori katoa te wähi ako.

5. Me körero tahi te whare wänanga me te iwi. 

Tirohia a Nock (2011) möë tahi körero mö te manawa reka o te äkonga, arä, ‘What is motivation, how and why are 
students influenced or motivated to learn’, ina ka ako i te äkonga. 

He whakamärama möte ui pätai/rangahau (questionnaire based survey)

Ko te whäinga matua

Ko te whäinga matua o tënei o ngä rangahau, he kohikohi, he wetewete anö i ngä whakahokinga me ngä whakaaro 
tüturu o ngä äkonga, o ngä tauira ränei i whai nei i te kaupapa whakahirahira o Rehutai, i raro tonu i te maru o Te Tohu 
Paetahi i te tau 2008.  Ki konei whakaraupapa mai ai i ngä urupare a ngä tauira tekau mä ono i whai wähi i roto i tënei 
rangahau.

Ko te ui pätai/rangahau
E rima ngä tino kaupapa/wähanga o te ui pätai/rangahau nei:

• Ngä körero kia möhiotia/Background Information (Pätai 1 - 4);

• Ko ngä wawata, ngä tümanako, ngä wero, ngä aukatinga, me ngä hua (Patai 5 - 10);

• Ko ngä wheako me ngä whakaaro ki ëtahi kaupapa o Te Tohu Paetahi me te whare wänanga anö hoki (Pätai 11 – 
14 me te Pätai 18);

• Ko tö rätou arotake i a rätou anö mö te pakari o ö rätou reo.  (Pätai 15 – 17).

• Ko te pätai whakamutunga (Pätai 19) ka tonoa rätou kia homai he whakaaro atu anö mö Te Tohu Paetahi menä 
ka hiahiatia.

Nä Te Kähui Manutäiko (School of Mäori and Pacific Development Human Research Ethics Committee) tënei rangahau 
i whakaae.  Ko ëtahi o ngä ui pätai; (tirohia te äpititanga) he patapatai whiriwhiri (multiple choice), he patapatai aukati, 
he patapatai tüwhera, i köatu i tënä e toru ngä pätai me whiriwhiri e te äkonga tëtahi taumata nama.  I hoatu tënei ui 
pätai ki te hunga nei i tä rätou haerenga whakamutunga o te tau, arä, tö rätou noho marae. 

He whakamöhio noa hoki näku anö ngä körero Päkehä a te hunga uiui i whakamäori, ä, kua whakataiapahia hoki, ka 
mutu, kua whakatïtaha te körero Päkehä hoki.

Ngä körero: Ngä körero mö te hunga whakautu pätai/te hunga e rangahaua ana
E whakaatu mai ana te tëpu tuatahi i ngä whakahokinga körero mö ngä pätai 1 – 3

Tëpu 1: Ngä momo körero mö te hunga whakautu pätai

Ngä Wähanga Ngä whiriwhiringa Te tokomaha (16) %
Täne/wähine ränei Täne 9 56%

Te pakeketanga

Wähine 7 44%

Whakatöpü 16 100%

18-21 13 81%

21-25 2 13%

26-30

31-35

36-40

41-45 1 6%

46-50 0

50+

Katoa 16 100%

i pëhea te hunga uiui i möhio ai ki 
Te Tohu paetahi

Te Whäna 7

Ngä hoa 11

Nuipepa

Pänui möheni

Reo irirangi

Pouaka whakaata

Mä te kura tonu 1

Ëtahi atu whare wänanga 1

Ko te tëpu tuarua e whakatakoto ana i ngä take nui i uru mai ai te hunga uiui ki Te Tohu Paetahi (Pätai 4). Ka taea hoki 
e rätou te whiriwhiri kia rua, kia toru, kia hia ränei ngä whakautu.  I te mutunga iho e 26 ngä whiriwhiringa mai i te 
hunga uiui 16.

Tëpu 2: Ko ngä take whakahirahira i uru mai ai te hunga uiui ki runga i te waka o Te Tohu paetahi

Whiriwhiringa Te tokomaha o ngä 
whakahokinga körero.

Ko te örautanga o ia 
wähanga.

Ko te reo Mäori 14 54%

Ko te whai mahi 1 4%

Ko te whakawhiwhinga tohu 10 38%

Me ëtahi atu take 1 4%

Whakatöpü 26 100%

E hängai pü ana te pätai tuarima ki ngä wawata me ngä tümanako o te hunga uiui mö te kaupapa nei a Te Tohu Paetahi 
i te tïmatanga o ngä mahi. Kei roto i te tëpu e whai ake nei ä rätou whakahokinga körero.  E 27 ngä whiriwhiringa mai 
i te hunga uiui 16.

Tëpu 3: Ngä tümanako o te hunga uiui i te tïmatanga o Te Tohu paetahi

Whiriwhiringa. Te tokomaha o ngä 
whakahokinga körero.

Ko te örautanga o ia 
wähanga.

Ko te reo Mäori 14 54%

Ko te whai mahi 1 4%

Ko te whakawhiwhinga tohu 10 38%

Me ëtahi atu take 1 4%

Whakatöpü 26 100%

Kei tëpu 4 ngä whakahokinga körero ki te pätai 6 e pä ana ki te whakatutukitanga o ö rätou manako.

Tëpu 4:  Te whakatutukitanga o ngä manako

äe- käore i te möhiotia te 
nui o te äe. äe märika. äe – ähua äe Horekau he 

whakautu
16 (100%) 13 (81%) 2 (13%) 1 (6%)

Mö te nui o te whakatutukitanga o ö rätou tümanako, kua hua mai tënei o ngä körero

Ko ngëtehi o ngä mea i äkona e mätou i ähua wareware i a au.

I whakautua katoatia te pätai tuawaru e te hunga uiui, ä, i pätaihia he aha ngä tino take, ngä tino hua ränei i uru mai ai 
rätou ki te kaupapa nei.  Nä, ka taea hoki e rätou te whiriwhiri kia rua, kia hia ränei ngä whakahokinga körero mö tënei 
pätai.  I te mutunga iho e 59 ngä whakahokinga körero, ä, tirohia te tëpu 5 mö ngä whakamärama. 

Tëpu 5: Ngä tino hua o te hötaka nei

Whiriwhiringa. Te tokomaha o ngä 
whakahokinga körero.

Te örautanga o ia 
wähanga.

Te noho-ä-whänau/te akomanga/
te ähua o te ako

12 20%

Ngä momo o te ako 11 19%

Ko ngä äkonga tonu 13 22%

Ko tö ake whanaketanga 13 22%

Kapa haka 8 14%

Me ëtahi atu take 2 3%

Katoa 59 100%

Hei whakamärama ake kïhai te tokorua i whiriwhiria ‘me ëtahi atu take’, i homai he aha aua take rerekë.

Ko te pätai e whai ake nei he pätai tüwhera (Pätai 9) i pätaihia kia kite ai he aha ngä aukatinga, ngä kaupapa käore i te 
pai ki te hunga uiui i a rätou e hïkoi ana i tënei ara o Te Tohu Paetahi.  Tokoono noa ngä äkonga i whakahoki körero 
mai, tokorua i kï mai horekau he kino, tokorua i mea mai ko te whakamutunga o ngä karaehe te mea kino, ko te toenga 
kei raro iho nei.

Ko ëtahi take e hängai pü ana ki ëtahi atu äkonga. 
Students not showing up for classes, not giving it all they had.  (Ko te kore taetae mai o ëtahi tauira ki te karaehe, 

kïhai i whakapau örätou kaha ki te kaupapa.)

He whakaaro whänui 
Nothing at all, it was absolutely fantastic and choice.  (Horekau he raru, ka mau kë te wehi o te kaupapa nei.)

Käore he kino o Te Tohu Paetahi.

The progamme has so much benefit and all round goodness that the only low point is THE END.  (Kei runga noa 
atu ngä hua o te kaupapa nei, ko te mea pöuri ko te whakamutunga o ngä karaehe.)

None.  The very end of the year. Horekau.  (Ko te whakamutunga o te tau.)

He körero möku ake
Being pöhara  (Ko te noho pöhara.)

I roto i tënei wähanga ko te ui pätai (Pätai 10) i pätaihia mehemea i raru ai tö rätou ako i te reo i runga anö i ënei 
kaupapa e toru, arä, ko te pütea, ko te whänau me te ähua o te ako, he aha ngä mea i whakapörearea i a rätou.  Ko te 
hiahia hoki kia tirohia whänuitia ki roto, ki waho hoki o te whare wänanga.  He aha aua whakapöreareatanga?  Tekau 
noa ngä äkonga i whakahoki körero mai, kei roto i te tëpu 6 ngä nama me ngä örautanga o ngä whiriwhiritanga hoki.  
I täpirihia hoki ëtahi o ä rätou paku körero.

Tëpu 6: Ngä tino hua o te hötaka nei

Whiriwhiringa. Te tokomaha o ngä 
whakahokinga körero.

Te örautanga o ia 
wähanga.

Te taha pütea 4 40%

Öku ake ähuatanga 6 60%

Ngä raru o te ako %

Ëtahi atu take %

Whakatöpü 10 100%
Horekau he whakahokingä 
körero.

6

öku ake ähuatanga
Te kaha mäuiui o töku koroua. 

None.  (Horekau)

None. (Horekau)

Ngä wheako me ngä whakaaro ki ngä mahi, ki te kura anö hoki
Hei kukume mai i ngä whakahoki körero i pätaihia te pätai (Pätai 11) i pëhea örätou whakaaro ki ngä mahi o roto 
tonu i te karaehe, i eke, he rahi kë, käore ränei.  Tekau mä toru i whakahoki körero mai, i whakaae märika anö hoki, o 
ërä körero i kï mai ëtahi (“All the way”), ko ëtahi i hängai pü ki ëtahi ähuatanga noa, ko ëtahi i paku körero mö ëtahi 
äwangawanga.  I raro tonu i te tëpu 7 aua körero.

Tëpu 7: Ka nui ngä momo mahi-ä-karaehe 
(Was there sufficient variety in the activities?)

äe + te kupu whakanui/
whakamihi. äe. äe + te 

äwangawanga
Horekau he 
körero.

4 (25%) 6 (37%) 3 (19%) 3 (19%)

Ngä kupu whakamihi 
Yes, I found that there was a wide range of variety in activities. (Äe, he rahi kë ngä momo mahi-ä-karaehe.)

Äe, he maha ngä mahi, ä, he rerekë töia pouako me te ähua o ngörätou mahi whakaako.

All the way. (Äe märika.)

Yes.  Every teacher put in a different style.  (Äe, he rerekë tötënä kaiwhakaako mahi.)

Ngä äwangawanga 
In some areas of the class, but it all came together at the end.  (I ëtahi wähi o te karehe, engari, i te mutunga i 
tutuki pai.)

I personally would’ve appreciated a greater focus on class discussions in order to more fully gauge the skills, views 
and ideas of students.  (Möku ake/Ki a au nei he pai ake mehemea ka whakatüwhera i te küaha kia ahei ai ngä 
tauira ki te whakaputa whakaaro kia wänanga ai tätou katoa, ä, kia kitea hoki ai he aha ngä whakaaro o tënä, 
o tënä.)

Ki töku nei whakaaro, ko tëtahi mea kia whakapiki ake i tënei hötaka, ki te whakauru ëtahi mahi whakaari 
i roto.

Hei whaiwhai ake i ngä pätai o mua ko tënei o ngä pätai (Pätai 12) i tirohia te rere o te ähua o te ako, he nui rawa, käore 
ränei.  Tekau mä rima ngä whakahokinga körero, kei tëpu 8 ngä whakaaturanga. I muri mai i taua pätai ko te pätai 
(Pätai 13) mö te nui, mö te iti ränei o ngä mahi i whakaritea kei tëpu 9 ngä körero.

Tëpu 8: He tika te rere o te ähua o te ako

e tika ana. He toimaha rawa Horekau he whakautu

15 1

Tëpu 9: e tika ana te mahi i whakaritea a

He ngäwari rawa. e tika ana He toimaha rawa Horekau he 
whakautu

15 1

Ka mutu, i pätaihia mehemea he kaupapa atu anö e hiahiatia nei e rätou hei täpiri atu anö ki Te Tohu Paetahi.  Ka 
riro mä rätou e whirihwiri (t)ëtahi o ngä kaupapa e rima.  Tekau mä whä ngä whakahokinga körero, engari, e 24 ngä 
whiriwhiringa katoa.  Tokorua kïhai i whakahoki körero mai.  Kei te tëpu 10 ngä whiriwhiringa me ngä örautanga. 

Tëpu 10: Ëtahi atu kaupapa ako

Ngä möteatea. Te wetewete körero. Ngä pükörero. Me ëtahi atu 
kaupapa.

8 (33%) 5 (21%) 10 (42%) 1 (4%)

Anei e whai ake nei ëtahi whakaaro o tëtahi i tohua ‘Me ëtahi atu kaupapa’  

Ngä kaupapa o te wä, o te rohe, o te motu, o te Ao anö hoki.

E aronui ana pätai 18 ki ngä mahi tautoko a Te Pua Wänanga ki Te Ao i ngä äkonga i a rätou e whai haere ana i ä rätou 
tohu.  Tekau mä toru o te katoa i whakautu i taua pätai, ä, i whakaaetia i kaha tautoko mai te kura.  Kei raro iho ngä 
whakautu kua noho wehewehe i raro i ëtahi kaupapa.

ähua whakaae ana  
Ko te wähi nei, e häpai ana, e poipoi ana te kura nei i ngä tauira kia eke panuku,kia  eke tangaroa i roto i ngä 
mahi me te kura hoki.

Äe, i te mea he wairua tino aroha, tino mähaki hoki i roto i tënei kura o Te Pua Wänanga ki te Ao.

The very fact the S.M.P.D (School of Mäori and Pacific Development) has such a program which simply does not 
compare to other programs around the country is a true expression of the commitment of S.M.P.D to T.T.P. (Te Tohu 
Paetahi).  (He tohu tautoko tënei a Te Pua Wänanga ki te Ao i Te Tohu Paetahi, käore he kaupapa i tua atu i 
tënei puta noa i te motu whänui.)

Ahakoa he whare wänanga Päkehä, kei roto tonu i a SMPD (School of Mäori and Pacific) ngä ähuatanga me te 
wairua Mäori e ora ana.  Kua märama hoki rätou ki ngä raru me ngä tikanga a te Mäori.

Yes, a step closer to getting my degree.  (Äe, kua tata oti taku tohu.)

Yes, they provided us with everything we needed.  (Äe, tautoko katoa te kura i a mätou.)

Te taiao karaehe/te ähua o te whakaako/ te ahua o te ako/ ngä momo mahi-ä-karaehe
Not really, compared to Victoria, should have a look at their marae and how they use it.  (Käore pea, tënä 
whakaarohia a Wikitöria me tä rätou whakamahi i tö rätou marae.)

Yes.  But a lack of effort withheld me from achieving my goal.  (Äe, engari, nä taku ngoikore käore i tino puta taku 
ihu.)

Ngä kaiwhakaako 
Äe, he kaha te tautoko a ngä kaiako o roto o tënei kura.

Yes, it is through sheer skill and passion towards our language which enabled me to want to learn through our 
teachers.  I believe that the tutors provided are the top of tops!  (Äe, nä ngä pükenga, ngä pümanawa me te aroha 
anö hoki o ngä kaiwhakaako i eke Tangaroa ai ahau.  Ki a au nei kei runga noa atu ngä kaiwhakaako o Te 
Tohu Paetahi.)

All grats to my teachers of T.T.P (Te Tohu Paetahi).  (Käore i ärikarika ngä mihi ki ngä kaiwhakaako o Te Tohu 
Paetahi.) 

Te pakari o te reo  
Yes!  When arriving at uni I thought I was good at Mäori, but this increased my skills and bettered my language.  (Äe, 
i taku taenga atu ki Te Whare Wänanga i pöhëhë kei runga noa atu töku reo Mäori, engari nä Te Tohu Paetahi 
i whakangungu, i whakapakari anö hoki i töku reo.)

Äe, ko töku tino hiahia kia whakawhänui ake, kia whakapakari ake i töku nei reo Mäori.  Ahakoa kei te ako 
tonu, ä, kei te whakatakoto hapa tonu ki a au nei kua whakatutuki pai ërä wäwata.

Te arotake o te äkonga i a ia anöe paneke ana i roto i te kaupapa nei
Kei tënei o ngä pätai (Pätai 15) ka huri te whakaaro ki ngä äkonga tonu, mä rätou anö e whakaaro ake i pëhea ä rätou 
whakanaketanga i roto i ngä mahi a Te Tohu Paetahi.  I pëhea te whakapakari hoki o ö rätou reo, nä, me whiriwhiri e 
rätou te taumata e tika ana ki ö rätou whakaaro, hei tauira, ko te nama 1 mö te tangata kätahi anö ka tïmata ki te ako i 
te reo Mäori.  Ko te nama 9 mö te tangata kei runga noa atu ö  rätou matatau ki te körero Mäori.  Ko tä rätou mahi he 
tohua kei hea rätou i te tïmatanga me te whakamutunga o te kaupapa nei.   Kei te tëpu 11 ngä whakaaturanga.

Tëpu 11: Te arotake o te äkonga i a ia anö

äkonga Te tïmatanga Te mutunga +/-

R1 7 8 +1

R2 3 8 +5

R3 6 8/9 +2.5

R4 6 8 +2

R5 7 8 +1

R6 5 9 +4

R7 6 8 +2

R8 6 8 +2

R9

R10

R11 6 7 +1

R12 5 9.5 +4.5

R13 8 9 +1

R14

R15 3 7 +4

R16 5 7 +2

Me äta whakamöhio mai ko ngä whiriwhiringa a ngä äkonga kei roto i te tëpu o runga rä, koirä noa he whiriwhiringa, 
ehara i te mea i whakatauria rätou kia äta kitea ai kei hea te taumata o ö rätou reo mai i te tïmatanga tae noa ki te 
mutunga, käo, koinä ö rätou whakaaro ki ö rätou ake reo.  I te mutunga iho e rua me te häwhe te nekeneketanga 
(average). 

I roto i ngä pätai e rua e whai ake nei (Pätai 16 me te 17) ka riro anö mä te äkonga e whakatau i pëhea ö rätou ako 
me te whanake o ö rätou ake reo, me whiriwhiri mai i te 1 (ngoikore) ki te 10 (tau kë).  Kei ngä tëpu 12 me te 13 ngä 
whakaaturanga.  Tekau mä rima ngä whakahokinga körero, kotahi te tangata kïhai i whakautu.  

Tëpu 12: Te arotake o te äkonga i a ia anö mö te ähua o te ako

Te Taumata  1 - 4 5 6 7 8 9 10

Te tokomaha o ngä whakahokinga 
körero. 

1 2 6 6

Te örautanga o te katoa (15) 7% 13% 40% 40%

Tëpu 13: Te arotake o te äkonga i a ia anö mö te ähua o te whanaketanga o örätou reo

Te Taumata  1 - 4 5 6 7 8 9 10

Te tokomaha o ngä whakahokinga 
körero. 

2 1 12

Te örautanga o te katoa (15) 13% 7% 80%

Ëtahi atu whakaaro 
Hei whakaoti atu i te ui pätai i tonoa kia whärikihia ëtahi atu whakaaro mena ka hiahia.  Tokoono i përä, ä, he nanakia 
ä rätou körero hoki. 

Ngä körero papai 
Käore he kaupapa e tü atu i Te Tohu Paetahi.

Selling cheap kai for everyone would be a good way to assist us.  (Me hokohoko ngä kai paku noa te utu, koirä 
tëtahi huarahi tautoko mai i a mätou.)

Te tuku mihi 
He nui äku mihi kia Te Tohu Paetahi, me ngä kaiako mö ngä mahi me a rätou awhi kia whakapakari i a mätou 
reo rangatira.

Kia rimurere, kia kutarere, kia maro mahue ki tötätou reo, engari, kia mauri tau, kia manawa tina.  Kia pai te 
kirihimete me te tau hou.

Kua rangataira ahau i a koutou katoa, türou hawaiiki.

He mihi kau ana tënei ki öku pouako katoa.

He wetewete körero, he whakakitenga anö hoki
O te katoa o te hunga uiui e 9 (56%) o rätou he täne, he tohu ähua pai tënä i runga i te whakaaro e angiangi haere 
ana ngä rärangi whaikörero o ö tätou paepae i runga i ötätou marae.  Me kaha tonu te tono kia haere mai ngä täne ki 
Te Whare Wänanga ako ai i tö tätou reo.  Te ähua nei i roto i tënei rangahau he pai ake te körero i waenganui whänau, 
hoa ränei i te whakapäho-ä-nuipepa, ä-reo irirangi ränei, kia kumea mai ai ngä äkonga kia whai haere i tënei kaupapa, 
ka mutu, e waru tekau örau o te katoa he taiohi tonu, tënä pea, i puta mai rätou i te kura aoraki, i te wharekura ränei.  
Nä reira, mö te taha whakapäho, mäkete ränei me hängai te titiro ki ngä whänau, ngä hoa o ngä äkonga o mua me ngä 
momo kura tuarua hei kukume mai i te äkonga.  

Hei täpiri atu ki aua körero e ai ki te rangahau nei ko te ako i te reo Mäori kei runga ake o ngä whiriwhiringa he aha 
rätou i haere mai ai ki Te Whare Wänanga.  Ko te tuarua o ngä whiriwhiringa kia whakawhiwhia he tohu, kei raro rä 

anö ko te tuatoru ko te whakawhiwhia he mahi.  He tohu rangatira tënei mö tö tätou reo rangatira.

I te tïmatanga o te hötaka nei i whakapono märika te hunga uiui ka whakapakari, ka piki ake örätou möhiotanga, 
märamatanga ränei ki te reo e 37%, ä, e 37% hoki i whakapono ka pai ake te rere,  E 81% i whakaaetia i përä rawa te 
whakapakari, te piki hoki, 13% i kï mai i ähua tutuki, kotahi noa te tangata kïhai i whakautu.  

Ko te nuinga o rätou i kï mai ko ëtahi o ngä mea whakamïharo o te hötaka nei ki a rätou ko te noho-ä-whänau, ko 
te ähua o te ako, ko ngä hoa me te ähua o örätou whanaketanga hoki, e 14% noa i tohua ko te kapa haka tëtahi mea 
whakamïharo.

Hei whaiwhai ake i ngä mea whakamïharo ki ëtahi ko te whakamutunga o te hötaka nei te mea pöuri, ki tëtahi anö 
ko te kore taetae mai o ëtahi äkonga ki te karaehe, ki tëtahi atu anö hoki ko te noho pöhara tëtahi mea pöuri ki a ia.  
Ahakoa ko te nuinga käore ö rätou äwangawanga käore e taea te karo i ngä whakaaro o te hunga tokoiti kei tüpono e 
kore hoki rätou e whai hua i roto i ä rätou hïkoitanga ki te ako i te reo Mäori.  Nä reira, he kaupapa hei whakaarotanga 
mai i ngä tau kei te heke mai.

Ki te titiro ki ngä whakahokinga körero mö ngä aukatinga, ngä whakapöreareatanga-ä-pütea, ä-whänau, ä-ako hoki, 
10 o rätou i kïa mai äe he pöreareatanga, e 40% mö te taha pütea, engari, ko te nuinga e 60% i mea mai ko ngä 
pöreareatanga-ä-whänau te take nui i raru ai ä rätou mahi ako.  

He nui ngä momo pätai e pä ana ki ngä whakahaere o te kaupapa nei, ko te nuinga o rätou e 81% i whakaaetia he tötika 
te ähua o ngä rauemi, 15 o te katoa i kïa ai e tika ana te rere o ngä mahi, ä, 15 anö hoki i whakaaro ake ki te toimaha o 
ngä mahi i whakaritea i pai te ähua.  I te wä i pätaihia mena ka whai hua te whakauru atu ëtahi kaupapa hou, e 42% 
i mea mai he pai ake te tiki mai i ëtahi manu körero hei whakakïnaki i ngä mahi, e 33% i pai ai ki ngä möteatea hei 
whakakäkahu i ngä mahi, e 21% i whakaaro mö te ähua o te wetewete körero.  Ko tëtahi whakaaro o rätou, e kï ana, kia 
tirohia “ngä kaupapa o te wä, o te rohe, o te motu, o te Ao anö hoki”.  Ki te anga whakamua he hua tonu ënei momo 
körero hei whakapakari anöi te hötaka nei.

I te pätaitanga mö te ähua o te whakahaere, te tautoko mai o tënei hötaka, -a- kura nei, -a- kaiwhakaako nei hoki, ko 
te katoa i kïa mai äe, he wairua Mäori tö te wähi nei, tautoko märika mai ngä kaimahi katoa.  Ki ä ëtahi; tau kë ngä 
kaiwhakaako, ka mutu, i eke tonu ö rätou wawata.  Kotahi noa te tangata i whakaaro ake ki tö tätou marae me ä tätou 
kore whakamahi, whakapuare ränei mö ngä tauira o te whare wänanga nei. 

Ki te aro atu tätou ki ngä whakaaro o ngä äkonga me ä rätou arotake i a rätou anö mö ö rätou paneke i roto i te kaupapa 
nei, ahakoa he pakeke ki te whakatau ko tëhea te taumata tötika, ko te nuinga o rätou i whiriwhiria te taumata tuaono i 
te tïmatanga, ä, i te mutunga ki ö rätou whakaaro i whiriwhiria e te nuinga te taumata tuawaru.  Nä, ko te whanaketanga 
e rua ngä tepe.  Heoi anö, hei whakakapi ake i tënei wänanga ki tä tëtahi äkonga; “Kia rimurere, kia kutarere, kia maro 
mahue ki tö tätou reo, engari, kia mauri tau, kia manawa tina.”

Te whakakapinga
Käti ake rä, hei whakakapi katoa i ngä körero mö tënei rangahau, i kaha tautoko mai ngä whakahoki körero a ngä 
äkonga, otirä, te hunga uiui mö te ähua o te ako, arä, te rümaki, ki ngä körero a te hunga rangahau i tënei kaupapa.  Ko te 
noho-ä-whänau, ko te akoranga rümaki ngä ähuatanga whakamïharo ki ngä äkonga, anä, koirä hoki ngä whakakitenga 
rangahau a Slaughter (1997), a Artigal (1997), a Arzamendi räua ko Genesse (1997), a Jones (1991) , a Greymorning 
(1997) mö te rümaki, ki a rätou koirä tëtahi huarahi whakahirahira whakaako reo ai kia tere mau, ä, kia tere whakahoki 
atu anö ai te reo ki töna taumata tiketike.

Kaha tautoko mai ngä urupare a ngä äkonga ki ngä körero a Levy (2002), a Greenwood räua ko Te Aika (2008) hoki, 
nä, me kaha tautoko mai te whare wänanga, me Mäori ngä kaiwhakaako, me wairua Mäori te wähi ako, me ngäwari 
noa te tere tiki atu i aua tautoko, i aua äwhina e te äkonga.  Ki reira whakatutuki ai i ngä wawata, i ngä hiahia hoki o te 
äkonga.

professor pou Temara
Nö Tühoe a Ahorangi Pou Temara, ä, kei te Whare Wänanga o Waikato ia 
e mahi ana.  E möhiotia whänuitia ana ia mö töna tohungatanga ki ngä tini 
tikanga a te Mäori.  Kei runga ia i te Röpü Whakamana i te Tiriti o Waitangi, 
ko ia te kaitaki i a Karanga Aotearoa, te kaupapa whakahoki mai i ngä upoko 
toi me ngä köiwi Mäori i raro i te mana o Te Papa.  I tua atu i ënei türanga, kua 
roa ia e whakawä ana i ngä kapa haka o Te Matatini.  He maha äna tuhinga 
kua puta.  Ko ngä mahi pai ki a ia, he pänui, he whai tia, he mätakitaki i ngä 
whetü o te rangi, he whakarongo Blues.

Tom Roa
Waikato-Maniapoto te iwi, he Pukenga Matua a Tom o Te Pua Wänanga ki 
te Ao, Te Whare Wänanga o Waikato.  Mai i te taiohitanga, rangahaua ai e ia 
töna iwi, te whakapapa o Tainui waka, arä ngä körero tuku iho, inä rä te tänga 
o te manawa.  Heoi anö täna mahi ki Te Whare Wänanga o Waikato, he whai 
i ngä ariä me ngä pukenga o te kaiwhamäori, me ngä rangahau ki reira.

Dr. Raukura Roa
He uri nö Turongo räua ko Mahinärangi, nö Whatihua räua ko Apakura, nö 
Tainui Waka, Tainui tangata.

He kairangahau, he kaiwhakaako a Te Raukura o Te Rangimärie ki Te Pua 
Wänanga ki te Ao, Te Whare Wänanga o Waikato.  Ko ana kaupapa matua e 
rangahauhia ana, whakaakoria ana, ko te reo, ngä tikanga, ngä möteatea me 
ngä mahi ä-Rëhia a Täne Rore.  Ko ana kaupapa rangahau i tënei tau:

Pito ki te paepae – he kaupapa rangahau hei whakaora ake i ngä 
paepae o te käinga o Otorohanga.

Ka mutu, ko ngä mahi e tino kaingäkautia ana e ia, ko te kapa haka, arä, ko 
tëtehi o ngä kaihaka o te kapa haka o Ngaa pou o Roto mai o Waikato-Tainui.

agnes Mcfarland
Ko Ngäi Tühoe, ko Ngäti Awa me Hämoa ngä iwi o Agnes.  Ko öna hapü 
ko Te Mähurehure, ko Ngäi Te Kapo me Ngäti Koura touareare kirikawa 
ki te räkau.  Ko Ngäti Taiwhakaea töna hapü ki Ngäti Awa.  He Pükenga 
ia kai te Kura o Te Uru Märaurau kai te Whare Wänanga o Te Kunenga 
ki Pürehuroa i Te Kupenga o Te Mätauranga ki Papaioea.  Ko ngä momo 
rangahau e ngäkaunuitia ana e ia ko ngä Tätai whakaheke korero ä Iwi, Te 
kakahu Whakataratara o te reo rangatira o Ngäi Tühoe, Te Reo o te marae, 
arä, ko Te Reo Möteatea,  ko Te Reo Poroporoaki ki te hunga kua taupae atu 
ki tua me Te Reo Karanga.

Haupai puke
Ko Waikato-Maniapoto, ko Ngäti Porou me Ngäti Whakaue ngä iwi o Haupai.  
Nuku atu i te rua tekau o ngä tau e whakaako ana ia ki te Whare Wänanga o 
Waikato nei ki roto i te kura ko Te Pua Wänanga ki te Ao.  He tino pükenga 
töna mö ngä reo me te hopu i te reo hei reo tuarua. Ko ana kaupapa rangahau 
e hängai ana ki te tuku mätauranga ä waha.  Ko te Whïtiki i te kï tëtehi o 
ana pepa e whakaakongia e ia ki te Whare Wänanga, ä, mö te karanga tënei 
akoranga.

sophie Nock
He uri a Sophie nö roto mai i te iwi o Ngäti Kurï, te hapü o Pohotiare, te waka 
o Kurahaupö, te maunga o Tikorangi, te whanga o Parengarenga, te marae o 
Te Hapua.  

Ko Sophie te Pou o te Aka Reo i te Kura o Te Pua Wänanga ki te Ao, i te Whare 
Wänanga o Waikato, ä, he pükenga matua anö hoki ia.  E whakaako ana a 
Sophie i te reo Mäori, ngä tikanga me ngä mahi rangahau i raro i te maru o 
Te Tohu Paetahi me te huarahi auraki hoki.  Ko ia anö te kaitiaki o ngä tauira 
e whai haere ana i ä rätou tohu paerua.  Ko Te Tohu Paetahi tëtahi kaupapa 
e kaingäkau ana ki a Sophie, koinä i rangahaua ai i roto i ngä tau kua hipa 
atu.  I köatu i ërä e whai haere tonu ana a Sophie i tana täkutanga, nä, ko 
tana kaupapa e aro nei ki ngä mahi whakaako i te reo Mäori i ngä kura auraki 
tuarua, ka mutu ka whakahängai tana titiro ki ngä mahi whakaako, ki ngä 
rauemi hoki ka whakamahia, ki ngä whakaaro anö hoki o ngä kaiwhakaako 
o roto mai i aua momo kura.  

Höri Manuirirangi
Ko Taranaki te maunga, ko Aotea te waka. He uri whakatupu a Höri nö Ngä 
Ruahine ki Taranaki. I tupu ake ia ki te küreitanga o te uru, pähake haere ana 
ka nuku mai ki te riu o Waikato whai ai i äna tohu mätauranga. He pouako 
reo Mäori a Höri i raro i te maru o Te Pua Wänanga ki te Ao, Te Whare 
Wänanga o Waikato.  

Korohere Ngäpö
Ko Moehau te maunga, ko Tïkapakapa te moana, ko Hauraki te whenua, ko 
Marutüähu te tangata.  Ko Ngäti Tamaterä, ko Ngäti Päoa, ko Ngäti Maru, 
ko Ngäti Pukenga, ko Ngäti Porou, ko Ngäti Awa öku iwi.  Kei Te Kura Toi 
Tangata o Te Whare Wänanga o Waikato ahau e mahi ana, tënä koutou katoa. 

Rärangi Kaupapa  = Contents  
Whakapuakitanga  = Preface 
Kupu Whakataki  = Introduction 
Kaupapa tito   = Composition 
Arotake Pukapuka  = Book Review 
Te Rangapü Tohutohu  = Advisory Board 
Te Rangapü Tätari = Editors 
Kaiäwhina  = Administrative Assistant




